
KRISTÍN AÐALSTEINSDÓTTIR

„Ég hef verið lánsamur flugmaður“
Rætt við Sigurð Aðalsteinsson

Kristín Aðalsteinsdóttir er fædd í Kelduhverfi 
8. maí 1946 en ólst upp í Keflavík og Kópa-

vogi. Hún lauk kennaraprófi frá Kennaraskóla 
Íslands 1966 og flutti þá til Akureyrar. Kristín 
kenndi í barnaskólum á Akureyri í 13 ár, var 

kennsluráðgjafi fyrir Norðurland eystra í sjö 
ár, vann við Kennaraháskóla Íslands í sex ár en 

starfaði einna lengst við Háskólann á Akur-
eyri, þar sem hún varð prófessor. Kristín stund-

aði nám við Háskólann í Osló og Háskólann í Bristol í Englandi en þaðan 
lauk hún doktorsprófi árið 2000. Eiginmaður Kristínar er Hallgrímur 

Indriðason skógræktarfræðingur og þau eiga þrjú börn 

Allra fyrst man ég eftir mér þegar mamma þurfti að fara með mig í 
skyndi upp á sjúkrahús á matmálstíma. Það fannst henni ekki falla 
nógu vel að hennar tíma. Það skynjaði ég þótt ungur væri. Ég varð 
mjög oft fyrir einhverjum skakkaföllum þegar ég var krakki, fingur-
braut mig oft, festi til dæmis einu sinni fingur í neti, sem strengt 
hafði verið yfir hey og það dugði til þess að fingur brotnaði. Svona 
tókst mér að fingurbrotna með ýmsu móti. Kannski hef ég ekki 
brotið alla fingurna. Mér er líka minnisstæð vera mín á barnaheimil-
inu Pálmholti, sem Kvenfélagið Hlíf byggði og rak. Ég var þar lík-
lega fyrsta sumarið sem það var rekið. Mér tókst víst að vera þar í 
einn mánuð, þegar ég var fimm eða sex ára. Sú vist átti alls ekki við 
mig en ég kvartaði svo sem ekki. Ég man greinilega að mér leiddist 
mikið. Við vorum flutt í Ásabyggð 1 hér á Akureyri, þegar þetta var.

 



Amma barði björn
Pabbi byggði húsið í Ásabyggð eða reyndar var það afi, Sigurður 
Sölvason, húsasmíðameistari, sem það gerði. Við fluttum þangað í 
kringum 1951. Tryggvi Jónatansson múrarameistari, teiknaði húsið. 
Jón Sigurgeirsson, múrarameistari og lífskúnstner, síðar skólastjóri 
Iðnskólans á Akureyri, kom þar líka að verki, hann var múrarameist-
ari að húsinu. Ég fæddist reyndar í húsinu hans við Klapparstíg, því 
foreldrar mínir leigðu þar af Jóni og konu hans á meðan þau dvöldu 
í Svíþjóð. Ég er fæddur í hjónarúminu þeirra, líklega í því sama og 
Hallgrímur, sonur þeirra hjóna fáeinum árum áður. Hallgrímur 
starfaði lengst af sem flugstjóri og síðar yfirflugstjóri hjá Icelandair. 
Við höfum haft orð á þessu einstaka sinnum.

Samfélagið í Ásabyggðinni var gott, þar eignaðist ég góða vini. 
Sigurbjörn Hallsson, „Sissi“, var góður vinur minn og svo var félagi 
okkar, Óli Þór Ragnarsson, þarna í næsta húsi. Við brölluðum margt. 
Á þessum tíma bjuggum við syðst og efst í bænum, engin hús voru 
þá ofar í Ásabyggðinni.

Foreldrar mínir voru Aðalsteinn Sigurðsson, menntaskólakennari 
(f. 1921. d. 2015) og Alice Julia Sigurðsson [f. Soll], grafískur hönn- 
uður (f. 1921, d. 2011). Pabbi var fæddur inni í fjöru á Akureyri, í 
Aðalstræti 76. Afi minn og amma, Elinborg Jónsdóttir og Sigurður 
Sölvason voru þar með smá búskap, meðal annars kýr eins og margir 
á þeim árum og með kindur uppi á Höfðanum.

Mamma var aftur á móti alin upp við Lake Tahoe í Sierra Nevada 
fjöllunum í Kaliforníu í Bandaríkjunum, ekki þar sem ávextirnir og 
vínberin vaxa, heldur í 2000 metra hæð í algjöru dreifbýli. Þar var 
mikill snjór á veturna og því hófst skólaganga mömmu seint, snjó-
þyngslin voru slík að ekki var rutt á veturna. Foreldrar mömmu, afi 
minn og amma voru ekki bændur, heldur land- og húsverðir fyrir 
auðuga fjölskyldu, sem bjó í San Francisco, en átti sumardvalarstað 
þarna við vatnið.

Afi og amma kynntust í Washington þar sem afi vann við land-
mælingar undir stjórn föður hennar, langafa míns. Þau fluttu sig um 
set, þegar þeim bauðst landavarðarstarfið við Lake Tahoe. Svo hátt-
aði til, að afabróðir minn var einkabílstjóri þessarar sömu fjölskyldu í 
San Francisco og hvatti hann afa og ömmu til að sækja um land-

varðarstarfið við Lake Tahoe. Þegar þau voru þangað komin keypti 
afi skammbyssu fyrir ömmu svo hún gæti varið sig, ef á hana yrði 
ráðist. Þessi byssa er nú í minni vörslu. Villidýrin þarna í fjöllunum 
eru reyndar ekki talin ýkja hættuleg, og ég veit ekki til þess að amma 
hafi þurft að grípa til byssunnar. Þó var það eitt sinn þegar hún var 
eitthvað að bjástra utanhúss að hundurinn hennar, sem hafði verið 
að snuðra í skóginum, kom á harða hlaupum til hennar með bjarn-
dýr á hælunum. Þá greip amma spýtu og barði bangsa í hausinn og 
við það forðaði hann sér hið snarasta. Mér skildist á mömmu að afi 
hefði skammað ömmu fyrir að koma sér í þessa aðstöðu!

Afi og amma eignuðust þrjár dætur. Sú elsta var tólf árum eldri  
en mamma, hún var því orðin unglingur þegar mamma fæddist. 
Mamma fæddist á jóladag í höfuðborg Kaliforníu, Sacramento, en 
þangað fóru konur úr dreifbýlinu til að fæða. Um viku síðar fór 
amma með krógann með lest áleiðis til Tahoe City, sem er lítið þorp 
við Lake Tahoe. Afi sótti þær mæðgur, en þangað var tveggja tíma 
sigling í opnum báti.

Í þessu umhverfi í Sierra Nevada fjöllum, ólust systurnar upp, hún 

Stoltir foreldrar, Aðalsteinn Sigurðsson og Alice Julia Sigurðsson með einkasoninn í 
fanginu. Myndin er tekin 1948 en Sigurður fæddist fullveldisdaginn 1. desember 
1947.

móðir mín og systir hennar sem er aðeins yngri. Mamma er látin en 
systir hennar, Mary Jane Dewhurst, lést í janúar á þessu ári, 98  
ára gömul. Ég talaði reglulega við hana, en samband okkar var alltaf 
mjög gott. Hún fékk þjónustu tveggja kvenna síðustu árin, sem 
skiptust á um að vera hjá henni.

Fórst með Goðafossi
Árið 1941 hóf pabbi nám í sögu við University of California, Berk- 
eley og lauk prófi á þremur árum. Mamma stundaði nám við Cali-
fornia School of Arts and Crafts, þegar þau pabbi kynntust. Um það 
leyti sem pabbi ætlaði að hefja meistaranám, síðsumars 1944, barst 
honum símskeyti frá Sigurði skólameistara Menntaskólans á Akur-
eyri, þar sem hann bauð pabba stöðu sögukennara við skólann, en 
hann yrði að koma strax, ef hann vildi stöðuna. Pabbi varð að bregð-
ast skjótt við, ákvað að slá til og lagði af stað heim.

Þegar pabbi kom til New York fór hann beint á skrifstofu Eim-
skips til að kanna með ferð til Íslands. Hann fékk að vita af skipi sem 
færi til Íslands eftir tvo daga, en því miður væri allt uppbókað. Pláss 
væri hins vegar með Goðafossi eftir tæpan mánuð. Pabbi tók þessu 
með stillingu og fékk sér hótelgistingu. Daginn eftir var haft sam-
band við hann og honum sagt að einn farþeganna hefði hætt við og 
fært sig yfir á Goðafoss, og því væri laust pláss. Pabbi lét auðvitað 
ekki segja sér það tvisvar. Ferðir með skipalestum á stríðsárunum 
voru erfiðar og hættulegar. Frá New York lá leiðin um Skotland og 
tók um það bil mánuð. Pabbi slapp heill á húfi og kom heim í tæka 
tíð til að hefja kennsluna við MA.

Það er hins vegar af manninum að segja, þeim sem frestaði heim-
ferðinni og færði sig yfir á Goðafoss, að hann mun hafa farist þegar 
skipið sökk eftir kafbátaárás við Garðskaga. Pabbi hafði oft orð á 
þessu hræðilega atviki og hve atburðarásin getur verið tilviljana-
kennd.

Sniðugt að gifta sig í Reno
Þegar pabbi ákvað að þiggja kennarastöðuna á Akureyri bundust for-
eldrar mínir heitböndum og sat mamma í festum í eitt ár. Hún hafði 
lokið sínu námi, þegar hér er komið sögu og var svo heppin að fá 

strax vinnu á þekktri auglýsingastofu í San Fransisco. Hún var mjög 
stolt af því að hafa boðist starf strax að námi loknu en þau hjónaleys-
in höfðu þó tekið ákvörðun um að búa á Íslandi. Ákvörðunin var stór 
og reyndi auðvitað líka á foreldra mömmu, því þá voru samgöngur 
aðrar en nú eru. Amma mín kom reyndar einu sinni í heimsókn til 
Íslands. Foreldrar mínir voru hins vegar alveg ákveðin. 

Eftir skólaslit fór pabbi út til að sækja hana. Hann flaug út með 
herflugvél, en stríðinu í Evrópu var þá nýlokið. Áður en þau lögðu af 
stað til Íslands, giftu þau sig borgaralega, án alls tilstands, í borginni 
Reno í Nevada og náðu að kaupa búslóð í New York á heimleiðinni. 
Þessi búslóð er reyndar enn til. Til Íslands komu þau haustið 1945. 
Borgin Reno er miðstöð verslunar og þjónustu vestast í Nevada, en 
þekktust fyrir spilavíti og fjörugt næturlíf. Frá Lake Tahoe til Reno 
er yfir einn fjallveg að fara. Pabbi gantaðist stundum með það, að 
það væri bráðsniðugt að gifta sig í Reno, því þá væri svo auðvelt fyrir 
fólk að skilja, það væri ekkert annað en að ganga aftur inn á skrif-
stofu í Reno og tilkynna skilnaðinn.

Afi minn og amma í Ameríku létu hvorki skíra né ferma dætur 
sínar, þótt þau hefðu sjálf farið í gegnum slíkar hefðir á sínum tíma. 
Þau sóttu hvorki kirkju né stunduðu trúarlegt uppeldi. Í samfélaginu 
þarna við Lake Tahoe virtist ríkja algjört frjálsræði hvað trúmál 
varðar. Fátt var í föstum skorðum enda flestir aðfluttir úr ýmsum 
áttum. Bandarískt samfélag er svo margbreytilegt, í raun er allt leyfi-
legt. Einhvers konar bókstafstrú þvælist þó víða fyrir fólki nú um 
stundir. Enn má finna íhaldssöm samfélög, sem minna á Ísland fyrr á 
öldum.

Afi minn, pabbi mömmu, var Dani, sem flutti frá Jótlandi til 
Bandaríkjanna upp úr aldamótunum 1900. Hann var þá útlærður 
húsgagnasmiður með útskurð sem sérgrein. Mamma hans var mjólk-
urbústýra, sem hafði misst mann sinn í stríði við Þjóðverja. 

Mér skilst að ein megin ástæða þess að afi ákvað að flytja til 
Bandaríkjanna, hafi verið að hann gerði sér grein fyrir því að allur 
iðnaður væri á leiðinni í verksmiðjur og að útskurður ætti enga 
framtíð fyrir sér. Eldri bróðir hans var þegar kominn vestur og hefur 
örugglega haft áhrif og ýtt við honum Afi færði sig vestur yfir slétt- 
urnar og vann sig áfram. Eftir um það bil tvö ár kom hann til Was-

hington fylkis, þar sem hann fékk vinnu hjá langafa mínum við land-
mælingar. Þannig kynntist hann ömmu minni. Þessi langafi minn var 
Þjóðverji frá Meisen í Þýskalandi. Hann hafði stungið af til sjós sem 
unglingur og þvælst um öll heimsins höf, oftar en einu sinni varð 
hann skipreka og fleiri voru ævintýrin. Ég á reyndar kíki sem hann 
var með á sjónum. Á endanum fór hann í land í Washingtonfylki og 
settist að. Þar kynntist hann langömmu minni, en hún hafði komið 
með sinni móður, langalangömmu minni, frá Texas. Hún hafði þá  
yfirgefið manninn sinn, sem hún sagði að hefði verið „the meanest 
man in Texas,“ eða mesti óþokkinn í Texas. Til að koma sér frá þess-
um manni, lagði hún af stað með búslóðina, búpeninginn og krakk-
ana landveg til Washington. Hún hefur sennilega verið í samfloti við 
aðra, en ferðalagið tók marga mánuði. Í Washington giftist hún góð-
um manni en átti ekki með honum börn. Ég veit lítið annað um 
þessa langalangömmu mína, sem kom frá Texas, annað en að hún 
mun hafa verið af austurrískum ættum. Langafi minn kynntist svo 
dóttur þessarar konu, sennilega 1886 og hún varð langamma mín. 
Þau hófu sinn búskap í bjálkakofa og eignuðust fimm börn.

Þetta er saga mömmu. Þegar við horfum á þessa fjölskyldusögu 
héðan frá Íslandi, þá virðist hún sérstök, en svo var ekki endilega. 
Íbúar Bandaríkjanna komu auðvitað úr öllum áttum, og þegar þang-
að var komið flutti fólk búferlum landshorna á milli í leit að stað og 
landi þar sem koma mætti upp heimili.

Þegar hún langalangamma mín fór frá Texas, var hún ekki að fara 
alveg út í óvissuna. Á þessum árum var búið að taka allt land af 
Indíánum og búið að bæla alla mótspyrnu þeirra niður. Gullæðið í 
Kaliforníu var bæði komið og farið, komin járnbraut frá austri til 
vesturs og nokkurt skipulag innan landsins.

Mamma var í hestamennsku
Miðað við forfeður og formæður mömmu, má segja að flutningur 
hennar til Íslands 1945 hafi verið tiltölulega auðveldur og hún vissi 
líka meira um það sem beið hennar. Ungu hjónin ferðuðust þvert 
yfir Bandaríkin með Grayhound áætlunarbílum og með herflutn-
ingavél til Íslands. Áætlunarflug Loftleiða til Bandaríkjanna var enn 
ekki hafið.

Á þessum árum töluðu fáir ensku hér á landi. Það bjargaði 
mömmu sjálfsagt að pabbi átti góða vini, samkennara og jafnaldra 
sem hún kynntist. Amma mín Elinborg, reyndist mömmu vel, 
mamma talaði oft um það, jafnvel þótt amma hafi ekki talað ensku.  
Á heimili okkar var sú fasta regla að þar var eingöngu töluð enska. 
Enska er mitt fyrsta mál. Íslenskan kom síðan af sjálfu sér. Það var 
ákvörðun foreldra minna beggja að hafa þetta svona. Börn eiga svo 
auðvelt með að læra tungumál og þetta var aldrei erfitt. Ef ég datt í 
það að tala íslensku heima, var ég minntur á að hún væri ekki tungu-
málið á heimilinu.

Það hefur áreiðanlega oft verið erfitt fyrir mömmu að vera 
útlendingur á Akureyri. Hún fór kannski í fermingarveislu og þess 
háttar með pabba en skildi ekki eitt orð af því sem sagt var og oft 
talaði enginn við hana. Mamma sat þá oft ein og skildi ekki neitt 
hvað um var rætt. Ég man næstum orðrétt það sem mamma sagði 
eitt sinn og ekki bara í gríni: „Þegar ég fór að skilja, þá versnaði 
þetta bara, því oftast var verið að þylja ættartölur eða tala um fólk, 
sem ég kunni engin deili á.“

Mamma hélt alltaf góðu sambandi við þá sem hún kynntist í 
gegnum pabba. En hún kynntist líka mörgum, aðallega þó körlum í 
gegnum hestamennskuna. Hún var vön hestamennsku frá barnæsku 
og eignaðist fljótt hesta þegar hún flutti til Íslands. Þá stunduðu ekki 
margar konur hestamennsku. Hestamenn fóru saman í útreiðartúra, 
nokkrir þeirra urðu góðir vinir mömmu. Pabbi var ekki mikið fyrir 
hestamennskuna, hann fór ekki á hestbak ef hann þurfti þess ekki.

Ég vandist hestamennskunni fljótt, bæði hér heima og í sveitinni, 
en ég var í nokkur sumur í sveit í Skagafirði. Jóhann Lárus Jóhann-
esson frá Silfrastöðum var kennari við Menntaskólann á Akureyri 
þegar pabbi byrjaði að kenna þar. Kona hans, Helga Kristjánsdóttir 
frá Fremsta Felli í Kinn, var skólastjóri Húsmæðraskólans á Akur-
eyri. Þau hjónin og foreldrar mínir urðu miklir vinir. Þau Jóhann og 
Helga hófu fljótlega búskap á Silfrastöðum og við Jóhannes sonur 
þeirra, erum æskuvinir. Margir þekkja Jóhannes af hans gríðarlega 
umfangsmiklu bændaskógrækt. Jóhannes hefur alltaf hugsað út fyrir 
boxið, líka sem hefðbundinn bóndi. Afabróðir hans var Jónas frá 
Hriflu, svo það var ekki langt að sækja athafnagleðina og hugmynd-

irnar. Í heimsóknum á Silfrastöðum og í sveitardvöl á Vöglum í 
Skagafirði hjá Magnúsi Gíslasyni og Ingibjörgu, lærði ég að fara 
með hesta og þori að fullyrða að ég hafi hvergi þroskast betur en hjá 
þeim góðu hjónum. Ég hefði ekki viljað fyrir nokkurn mun missa af 
dvölinni hjá þeim.

Aðalstræti 76
Í föðurlegg er ég af skagfirskum og eyfirskum ættum kominn. Amma 
mín Elinborg Jónsdóttir, móðir pabba, var Eyfirðingur í báðar ættir. 
Afi minn Sigurður Sölvason, var trésmíðameistari. Sölvi Ólafsson, 
langafi minn, var Skagfirðingur og bjó á ýmsum bæjum í Skagafirði 
austanverðum, t.d. Þönglaskála við Höfðavatn og hann bjó í Málmey 
í nokkur ár. Sölvi sat námskeið fyrir stýrimenn, sem haldið var í 
Haganesvík. Hann fluttist síðar til Akureyrar og varð formaður á há-
karlaskipum. Á efri árum fór hann í land og endaði starfsævina sem 
seglasaumari. Sölvi langafi bjó í litlu lágreistu húsi með risi í Aðal-
stræti 76, en Sigurður afi minn byggði síðar hæð ofan á og hófu þau 
amma sinn búskap þar. Löngu síðar reif Ingólfur bróðir pabba, 
gamla húsið og byggði húsið sem þar stendur núna á lóðinni.

Ég heimsótti Sigurð afa minn oft á verkstæðið og á margar góðar 
minningar um hann. Hann var lærður húsgagnasmiður en vann að-
allega við húsasmíðar. Hann var með trésmíðaverkstæði hér á Akur-
eyri og smíðaði bæði fyrir sig og aðra og ekki má gleyma því að 
hann smíðaði hesthúsið hennar mömmu, sem enn stendur. Ég heim-
sótti þau afa og ömmu mikið með pabba og auðvitað fórum við alltaf 
gangandi eða á skíðasleða á veturna til þeirra í Munkaþverárstræti 
38. Ég var líklega orðinn 10 ára þegar pabbi keypti fyrst bíl og þá í 
félagi við kunningja sinn, Theódór Daníelsson, kennara við barna-
skólann.

Flugmaður, arkitekt eða læknir? 
Það er engin ein skýring á því af hverju ég gerðist flugmaður. Ég 
hafði áhuga á flugi eins og gengur, átti mikið af flugmódelum og 
hafði mjög gaman af að velta samsetningu þeirra fyrir mér. Á ung-
lingsárunum fór ég á námskeið hjá Dúa Eðvaldssyni til að gera mód-
elsvifflugur. Ég kynntist svo fluginu einnig lítillega hjá mági móður-

systur minnar, sem var einkaflugmaður í La Jolla, sem er bær í ná-
grenni borgarinnar San Diego í Kaliforníu. Mér var einu sinni boðið 
að fljúga með honum frá Lake Tahoe heim til La Jolla. Ég var þá 16 
ára og mér fannst þetta mjög skemmtilegt, þá kviknaði neisti innra 
með mér.

Haustið 1967, eftir að ég lauk stúdentsprófi, var auglýst einka-

Sigurður Aðalsteinsson. Að baki honum sér í Nonnahús. Innar í Fjörunni er 
Aðalstræti 76 þar sem Sölvi, langafi Sigurðar, bjó í litlu lágreistu húsi.

Mynd: Kristín Aðalsteinsdóttir

flugmannsnámskeið hér fyrir norðan. Norðurflug stóð fyrir nám-
skeiðinu og minn fyrsti flugtími var sama haust hjá Tryggva Helga-
syni, flugmanni og eiganda Norðurflugs. Við fórum reyndar tveir á 
námskeiðið, „Sissi,“ Sigurbjörn Hallsson æskuvinur minn og ég. Þá 
hafði ekki hvarflað að mér að verða atvinnuflugmaður, þetta var allt 
til skemmtunar gert. Þetta námskeið var í sama húsi og skólinn 
þeirra Jennu og Hreiðars. Vorið 1968 lauk ég einkaflugmannsprófi 
hjá Flugfélaginu Frey sf. Kennarar þar voru flugmennirnir Arngrím-
ur Jóhannsson, Jóhannes Fossdal og Torfi Gunnlaugsson.

Árið eftir var ég eigi að síður kominn með skírteini atvinnuflug-
manns. Ég hafði lesið undir bóklega prófið utanskóla, og svo var 
einnig með bóklegan undirbúning fyrir blindflugs-réttindin. Ennþá 
hafði mér samt ekki komið til hugar að verða atvinnuflugmaður. Ég 
var eitthvað að velta fyrir mér arkitektúr, því ég hafði gaman af því 
að teikna, taldist listrænn. Pabbi stakk upp á því að ég yrði tannlækn-
ir, því listir gæfu lítið í aðra hönd. Margt var að brjótast um í höfð-
inu á mér, og einhvern veginn fékk ég þá flugu í höfuðið að ég ætti 
að fara í læknisfræði. Þá var komið þetta fyrirkomulag með „klásus,“ 
svo það var ekkert grín. Það var ekki nóg að vera nógu góður, þú 
þurftir að vera betri en flestir aðrir. Það var ég auðvitað ekki. 

Ég hóf þó nám í læknisfræði haustið 1969 og þraukaði fram að 
jólum. Þá var auglýst námskeið í siglingafræði fyrir þá sem ætluðu að 
verða siglingafræðingar hjá Loftleiðum. Teningunum var kastað, 
þarna átti ég heima. Ég var búinn að fljúga talsvert. Hafði keypt 
helmingshlut á móti Jóhannesi, flugkennaranum mínum, í gamalli 
vél, sem ég notaði óspart til að safna flugtímum. Við eigum þessa vél, 
TF-LBP ennþá, flugvél sem var reyndar fyrsta sjúkraflugvél Björns 
Pálssonar. Ég hafði líka verið í svifflugi og búinn að afla mér nokk- 
urrar reynslu á því sviði. Nú fór ég alfarið að hugsa um flugið þótt 
atvinnu væri varla að fá. Þetta var staðan á vordögum 1970. Samfara 
siglingafræðinni lærði ég undir verklega blindflugsprófið hjá Arn-
grími Jóhannssyni.

Austurflug, Norðurflug og Flugfélag Norðurlands
Félagi minn í flugnáminu og jafnaldri frá Akureyri, Gunnar Þor-
valdsson, var í sömu sporum. Við komumst að þeirri niðurstöðu að 

besta ráðið væri að stofna flugfélag og það gerðum við í maí 1970. 
Það var komið flugfélag fyrir vestan og að sjálfsögðu á Akureyri, en á 
Egilsstöðum var ekkert flugfélag. Við ákváðum því að staðsetja flug-
félagið þar undir heitinu Austurflug sf. Björn Pálsson hafði reyndar 
verið með flugvél staðsetta þar á sumrin nokkrum árum áður. 
Þannig fór að Björn seldi okkur flugvél af gerðinni Cessna 180 og 
fékk einn flugmanna sinna til þess að kenna okkur á vélina og fórum 
við að því búnu með hana austur. Við Gunnar þurftum að skiptast á 
um að fljúga, því ekki voru alltaf nægileg verkefni fyrir okkur báða 
hjá litla flugfélaginu okkar. Austurflug sf. rákum við fram á haustið 
1971. Gunnar hafði hafið störf hjá Loftleiðum eftir áramótin 1971, 
en ég fékk vinnu sem flugmaður hjá Norðurflugi hér á Akureyri í 
júní sama ár.

Árið 1974 keypti ég ásamt fimm þáverandi og fyrrverandi starfs- 
mönnum Norðurflugs flugfélagið Norðurflug af Tryggva Helgasyni. 
Það bar þannig til að Tryggvi ákvað haustið 1974 að selja flugfélagið. 
Ég var staddur með foreldrum mínum í Kaliforníu í heimsókn hjá 
móðursystur minni þegar mér barst símskeyti frá Jóni Karlssyni 
flugvirkja og samstarfsmanni mínum um að Tryggvi ætli að selja 
flugfélagið. „Þú verður að koma heim,“ minnir mig að hafi staðið í 
skeytinu. Þetta endaði þannig að við Jón, Jóhannes Fossdal, Níls 
Gíslason, Skarphéðinn Magnússon og Torfi Gunnlaugsson keyptum 
Norðurflug. Við þessar breytingar æxlaðist það svo að ég varð fram-
kvæmdastjórinn og eftir það öllu meira á skrifstofunni en ég hefði 
óskað, en flaug þó alla tíð með stjórnsýslunni. Til að byrja með rák-
um við félagið sem Norðurflug sf. en breyttum nafninu í Flugfélag 
Norðurlands sf. árið 1975 og síðar sama ár í Flugfélag Norðurlands 
hf. þegar Flugleiðir gerðist 35% hluthafi í félaginu. Hjá FN eins og 
félagið var nefnt í daglegu tali var ég framkvæmdastjóri, flugrekstr-
arstjóri og flugmaður frá 1974 til 1997.

Síðan gerðist það árið 1997 að Flugleiðir eignuðust 65% hlut í 
Flugfélagi Norðurlands og nafni félagsins var breytt í Flugfélag Ís-
lands ehf. Þá hætti ég sem framkvæmdastjóri félagsins en var áfram 
flugrekstrarstjóri til að byrja með og flugmaður allt til haustsins 
2012, þegar ég lét af störfum sem yfirflugstjóri við 65 ára aldur.

Árið 2014 hóf ég störf við þjálfun Twin Otter flugmanna Nor-

landair ehf. En Norlandair var stofnað af Friðrik Adólfssyni og fleir-
um árið 2008. Það félag keypti Twin Otter flugvélarnar og alla út-
gerð Flugfélags Íslands á Akureyri og tók í reynd við þeim rekstri, 
sem Flugfélag Norðurlands hafi áður haft með höndum, þar með 
talið Grænlandsflugið. Friðrik var hægri hönd mín hjá FN árum 
saman og þekkti því vel til í þessum rekstri.

Ég hef verið lánsamur flugmaður. Flugið byggist að sjálfsögðu á 
ákveðinni færni, sem lærist, en ég hef líka verið heppinn. Starf flug-
manna felst m.a. í því að forðast áhættu eða draga úr henni eftir því 
sem kostur er. Þeir meta aðstæður og velja besta kostinn og gæta 
þess jafnframt að eiga helst fleiri en eina „undankomuleið,“ ef svo 
má að orði komast.

Flugvélarnar og siglingatæknin hafa þróast hratt og allur búnaður 
er orðinn ansi fullkominn en veður geta enn breyst mjög hratt og 
valdið erfiðleikum. Sjálfur hef ég sjaldan lent í erfiðum aðstæðum 
sem flugmaður. Mér finnst alltaf skemmtilegt að fljúga.

Öryggi flugsins
Flug hefur, eins og við vitum, ekki alltaf gengið áfallalaust. Það hefur 
verið notað í styrjöldum en í stríðsrekstri hafa flugvélar þróast mjög 
hratt. Síðustu áratugina hafa orðið miklar framfarir í þjálfun flug-
manna og skilningur á áhrifavöldum í starfi þeirra hefur aukist mik-
ið. Fólk hefur smám saman verið að gera sér grein fyrir að orsakir 
slysa liggja ekki bara í mistökum flugmanna heldur einnig í öðrum 
þáttum þar sem flugmaðurinn er ekki áhrifavaldurinn. Þetta geta 
verið ótrúlegustu þættir, til dæmis hönnun stjórnklefans sem vinnu-
staðar. Stjórnklefi þarf til dæmis að vera hljóðlátur. 

Áhafnarsamstarf er orðið sérstakt fag innan flugnámsins og 
strangar reglur gilda núorðið um vinnutíma flugmanna. Flugfélög 
safna upplýsingum um öll atvik, stór og smá, sem upp koma og þau 
eru skoðuð jafnóðum og lærdómur af þeim dreginn. Flugmálayfir-
völd hvers lands hafa aðgang að þessum upplýsingum og þær rata 
síðan í alþjóðlegan gagnagrunn. Þessu fyrirkomulagi er ætlað að gefa 
atvinnugreininni yfirlit yfir öll frávik sem verða og vekja athygli á 
hugsanlegum þætti, jafnvel þeirra smæstu í alvarlegum slysum, þegar 
önnur vandræði hafa bæst við.

Flugið er orðið mjög öruggt, en ef slys ber að höndum reynir 
Rannsóknarnefnd flugslysa að komast að orsökunum. Oftast eru þær 
fleiri en ein. Gagnagrunnurinn um frávikin hjá viðkomandi flug- 
félagi er skoðaður vel í þessu sambandi. Niðurstöðurnar eru öllum, 
sem tengjast fluginu, aðgengilegar nærri samstundis. Þetta er geysi-
legt batterí og samofið, það er að segja, yfirvöld og flugrekendur í 
hverju landi. Síðan eru samtök flugrekenda og yfirvalda. Hér á landi 
heyra flugmálin undir Samgöngustofu, sem er aðili að Evrópsku 
flugeftirlitsstofnuninni (EASA: European Union Aviation Safety 
Agency). Bandaríkjamenn eru með sambærilegt kerfi. Allir þessir að-
ilar tala saman og miðla upplýsingum. Um leið og ný hætta eða ógn 
uppgötvast er upplýsingum dreift og námskeið haldin hjá flugfé-
lögunum og upplýsingar kynntar og þeim dreift. Sem sagt, sífellt fer 
fram endurskoðun á öllu verklagi flugsins. Starfandi atvinnuflug-
mönnum er skylt að sækja mörg námskeið árlega, þetta er alvöru 
endurmenntun. Flugið snýst um líf fólks og sú staðreynd hvetur og 
rekur þessa vinnu áfram.

Flugmaður í Grænlandsflugi vermir ekki alltaf flugmannssætið. Við affermingu 
Twin Otter á Grænlandi.

Læknar læri af eftirlitskerfi flugmanna
Ég get gefið dæmi sem mér finnst sýna að öryggiskerfi flugsins er til 
fyrirmyndar. Ungur flugstjóri sem ég þekkti, hafði átt í vandamálum 
með sársauka í baki. Hann fór í alls kyns rannsóknir og var loks 
greindur með brjósklos og skorinn upp við því. Síðar, en því miður 
of seint, kom í ljós að það var krabbamein sem bakverkjunum olli.  
Á banabeði skrifaði hann blaðagrein, mjög hógværa grein, þar sem 
hann bar saman upplifun sína á gæðastjórnun flugsins og heilbrigð-
iskerfisins. Niðurstaða hans var, að það væri eins og þeir læknar,  
sem höfðu rannsakað hann, hefðu ekki talað saman. Greinin var 
ábending til heilbrigðiskerfisins um að margt væri hægt að læra af 
eftirlitskerfi flugsins og flugmanna.

Við vitum að það sem fer upp kemur aftur niður. Því er alveg 
ljóst, hvort sem farþegarnir eru 30 eða 300 að flugið verður að vera 
eins vel af hendi leyst og hægt er og allt sem að því snýr. Margir 
þekkja hvað gerðist með Max-8 vélarnar, sem fórust tvær í röð. Þá 
voru allar Max-8 vélar í veröldinni stöðvaðar. Fólk áttaði sig á að það 
var eitthvað alvarlegt að vélunum sjálfum, flugvélarnar voru alveg 
nýjar en allar voru þær stöðvaðar. Þegar farið var að rýna í gerð 
þessara véla, fannst reyndar fleira sem mátti bæta og um þessar 
mundir eru Max-8 flugvélarnar hugsanlega með öruggustu flugvél-
um í heiminum.

Breyttir tímarmeð Helenu Dejak
Ég giftist seinna en flestir, margir eiga konu númer tvö, þegar tími 
var kominn til að ég fyndi mér konu. Líf mitt breyttist mjög mikið 
þegar ég kynntist Helenu Dejak og varð ástfanginn af henni. Hún 
rak þá ferðaskrifstofu og ég var í fluginu, þannig að störf okkar skör-
uðust. Hún þurfti stundum á flugvélum að halda og kom þá inn á 
skrifstofuna til mín. Mér leist strax vel á Helenu. Það var samt ekki 
ást við fyrstu sýn, þetta var bara tilfinning sem óx en þó nokkuð 
hratt. Mér fannst Helena mjög hress, skemmtileg og uppátækjasöm. 
Ég sá fljótt að hún hafði allt aðra sýn á margt en margir sem ég um-
gengst og skoðanir okkar lágu víða saman. Við tvö, sem rákum Flug-
félag Norðurlands og Ferðaskrifstofuna Nonna vorum til dæmis oft 
saman á ráðstefnum Vest-Norden.

Þáttur í því að ég kvæntist ekki fyrr en um fertugt eða gaf mér 
ekki tíma til að líta í kringum mig, var áreiðanlega sá að ég var nán-
ast altekinn af flugrekstrinum og hafði unnið nánast myrkranna milli 
til fjölda ára. Ég var oft svakalega upptekinn, Ég vann til dæmis oft 
fram undir klukkan sex á aðfangadag og gamlársdag, þá var næðið 
mest.

Við Helena fórum fljótt að ferðast mikið saman, fyrst hér innan-
lands en líka erlendis. Í Bandaríkjunum heimsóttum við skyldfólk 
mitt og einnig fólk sem Helena þekkti. Systir Helenu býr í Victoria í 
Kanada og þangað fórum við. Helena á tvo syni frá fyrra hjónabandi 
og þeir þurftu að kynnast mér og ég þeim. Þeir bræðurnir hafa því 
oft ferðast með okkur, báðir tveir.

Ég fetaði í fótspor pabba og fann mér erlenda konu, þó ekki 
bandaríska. Helena er frá Slóveníu. Ég ólst upp á heimili þar sem 
húsfreyjan var erlend. Ég vissi alltaf af því að heimilið var ekki hefð-
bundið íslenskt heimili, siðir og venjur okkar voru talsvert ólíkar því 
sem gerðist á íslenskum heimilum. Ég er samt ansi mikill Íslending-
ur þegar öllu er á botninn hvolft. Ég er kannski ekki besti maðurinn 
til að tala um tillitssemi og kurteisi en við höfum mörg tekið eftir 
því að enskumælandi fólk er afburða kurteist og kurteisi virðist ná-
tengd enskri tungu. Sjálfum finnst mér þetta eiga við bæði í Bret-
landi og í Norður Ameríku. Þetta er svo undarlegt og á bæði við um 
mannleg samskipti og hegðun í umferðinni. Frekjan í Skandinavíu 
og víða í Evrópu er miklu meiri en sést á Bretlandseyjum og í til 
dæmis Bandaríkjunum. Fullorðið fólk hér á landi og víðar hlustar illa 
á það sem aðrir segja, talar mikið um sig sjálft og hvorki fullorðnir 
né krakkar bíða eftir að aðrir ljúki máli sínu.

Þegar Íslendingar segja frá einhverju segja þeir: „Ég og vinir  
mínir…“ en í Bretlandi eða Bandaríkjunum segir fólk: „Vinir mínir 
og ég.“ Þar myndu ákaflega fáir hefja setningu á persónufornafninu 
„ég.“ Það þætti mikil ókurteisi. Alltaf hinir og svo ég. Í þessu felst 
sannarlega ákveðið viðhorf. Það angrar mig talsvert að Íslendingar, 
sem margir tala góða ensku, byrja gjarnan setningu á „I, and my  
friends,“ en það fellur ekki að enskri málvenju eða siðum.

Það var mikil breyting að tengjast maka, orðinn fertugur. En mér 
fannst þetta allt svo jákvætt, en gerði mér auðvitað grein fyrir að 

breytingar yrðu á lífi mínu. Við Helena byrjuðum búskapinn í lítilli 
íbúð, hér á Akureyri. Hún hafði skilið við fyrri mann sinn nokkrum 
árum áður og yngri sonur hennar, Árni Valur níu ára, fylgdi henni en 
sá eldri, Vilhjálmur, var hjá föður sínum. Helena var mjög jákvæð og 
gerði sér örugglega grein fyrir því að að ég væri talsvert viðfangsefni. 
Hún er nú enn að fást við þetta.

Landið hennar Helenu, Slóvenía
Ég velti landinu hennar, Slóveníu, ekkert beinlínis fyrir mér. Ég 
hafði reyndar komið þangað einu sinni áður en ég kynntist henni. 
Það hefur verið einstaklega ánægjulegt að kynnast og geta dvalið í 
Slóveníu. Fólkið er svo ánægt og glatt. Þannig er menningin. Landið 
er yndislegt og Slóvenar eru ákaflega gestrisnir. Það er til dæmis 
bæði þægilegt og skemmtilegt að veitingastaðir eru alls staðar. Ég 
segi stundum, að ef bíllinn drepur á sér þá er örugglega að finna 
veitingastað aðeins fáein skref frá bílnum, jafnvel í dreifbýlinu. Ég 
hef komið til Kanaríeyja sem gestur og þar finnst mér neistinn, gest-
risnin horfin, þar virðist víða þjónað til þess einungis að komast í 
gegnum daginn.

Slóvenía er lítið land fyrir botni Adríahafsins, á aðeins 46 km 
strandlengju og liggur að Ítalíu, Austurríki, Ungverjalandi og Króa- 
tíu, þannig að nágrannarnir eru margir. Í landinu búa um tvær millj-
ónir manna. Höfuðborgin Ljubljana er í miðju landinu og kross-
götur þjóðvegakerfisins liggja í gegnum miðja borgina. Að vísu er 
nýleg hjáleið í kringum borgina. Reykjavík gæti sannarlega lært af 
skipulaginu þarna. Í Reykjavík er verið að basla við ónýtan miðbæ, 
hamast við að halda í miðbæ sem er enginn miðbær. Ljubljana er 
verulega skemmtileg en þar búa um 300 þúsund manns. Aðrar 
borgir eru líka nokkuð stórar og gott jafnvægi í byggð landsins.

Grænland, Slóvenía og Flórens
Starfsemi Flugfélags Norðurlands var umfangsmikil á austur og 
norður Grænlandi og við flugmennirnir heilluðumst flestir af stór-
brotinni náttúru þessa lands. Helena flaug nokkrum sinnum með 
mér þangað og ég smitaðist líka. Eitt sinn er við „tókum land“ í 
björtu veðri, hátt yfir Scoresbysundi var henni litið niður og sá ekki 

betur en að þarna væri lítið þorp. Ég staðfesti það og hún var ekki í 
rónni fyrr en við höfðum undirbúið heimsókn þangað.Skemmst er 
frá því að segja að þar höfum við eignast nána vini og eigið hús á 
Tóbínhöfða.Helena stofnaði ferðaþjónustufyrirtæki með heima-
mönnum, sem enn lifir góðu lífi. Við höfum reynt að fara til Ittoq- 
qortoormiit, eins og þorpið heitir, að minnsta kosti einu sinni á ári, 
en Covid 19 hefur sett svolítið strik í þær ætlanir.

Um hríð höfum við Helena dvalið á veturna til skiptis í Slóveníu 
og Flórens á Ítalíu, þar sem Helena hefur verið í námi í silfursmíði. 
Ég er oft spurður hvað ég sé að gera þarna og ég segi að „ég sé bara 
að horfa á stelpurnar.“ En sannast að segja þá hef ég verið að reyna 
að læra ítölsku en svo hef ég líka verið að læra að skera og slípa 
steina. Í Flórens kynntumst við ungum hjónum, hún er gullsmiður 
og hann er steinaslípari, en hann lærði fagið á stóru verkstæði í 
ströngum skóla. Slípun steina tengist beinlínis því sem Helena er að 
gera. Hjá þessum manni fór ég að læra „faceting.“ Þá eru slípaðir á 
steininn margir flatir fletir, sem mynda munstur eftir ákveðinni for-
skrift. Gimsteinar eru til dæmis nánast alltaf „fasettaðir,“ en ég hef 

Sigurður sjötugur með Helenu í Flórens árið 2017. Í þessari höfuðborg Toscana-
héraðs lærir Sigurður að slípa steina og Helena stundar nám í silfursmíði.

ekki fengið að koma nálægt þeim enn. Þetta er mikil nákvæmnis-
vinna, sambland af vélanotkun og handverki. Gallinn er sá að tækin 
sem til þarf eru ákaflega dýr. En það er alltaf skemmtilegt að læra 
eitthvað nýtt. En svo sest ég oft upp í strætisvagn og skoða borgina. 
Það er skemmtilegt. Flórens er lágstemmd borg en samt mjög lif-
andi. Hún er sannarlega lifandi. Við njótum þess mjög að vera á Ítal-
íu. Í Toscana eru ótal smábæir, sem eru sérstaklega aðlaðandi og 
skemmtilegir. Það sem meira er, við þurfum varla að eiga bíl, því al-
menningssamgöngur eru svo tíðar og öruggar.

Áhugamál
Ég var aldrei í íþróttum sem krakki, leiddust boltaleikir alveg óskap-
lega en frá mömmu hafði ég áhuga á skotveiðum, en til þess að geta 
stundað skotveiðar þarf maður að vera sæmilega fimur með byssu. 
Eins og margir strákar eignaðist ég snemma riffil. Skotfélag Akur-
eyrar var stofnað árið 1966 með það markmið að skjóta í mark, ekki 
að skjóta dýr, það er allt önnur Ella. Stofnfélagarnir voru fjölmargir 
Akureyringar, bæði kornungir eins og við Sissi vinur minn og ýmsir 
okkur eldri. Þetta félag er enn sprelllifandi. Þarna var ég virkur í 
fjölmörg ár, fór suður og keppti þar við félaga í Skotfélagi Reykja-
víkur. Við vorum með æfingar hér í Íþróttaskemmunni. Mamma var 
félagi í skotfélaginu og við vorum lengi samferða á æfingar. Ég 
keppti á Íslandsmóti og gat auðvitað ekkert, en það var í góðu lagi. 
Þar voru margir mjög góðir.

Önnur íþrótt sem svo vakti áhuga minn, var fallhlífarstökk. Þá var 
ég kominn í flugið á fullu og búinn að reka Flugfélag Norðurlands í 
þó nokkuð mörg ár. Þessi áhugi minn kom þannig til að það var aug-
lýst námskeið í fallhlífarstökki hér fyrir norðan. Við nemendurnir á 
þessu námskeiði, ásamt kennaranum, Sigurði Bjarklind, stofnuðum 
Fallhlífaklúbb Akureyrar strax að námskeiðinu loknu. Við keyptum 
flugvél frá Bandaríkjunum, litla vél sem hentaði fyrir stökkið,  
með dyrum sem hægt var að opna á flugi. Þetta félag dó að lokum 
drottni sínum, en var virkt í ein sex, sjö ár með mikilli starfsemi. Aft-
ur keppti ég á Íslandsmóti í þessari íþrótt þótt ég ynni ekki til verð-
launa, átti þó óformlegt Íslandsmet í hæðarstökki í einhverja mánuði.

Á meðan ég stundaði fallhlífarstökkið byrjaði ég að stunda skíða-

göngu, en um það leyti var byrjað að sinna skíðagönguíþróttinni í 
Kjarnaskógi og troðin skíðagöngubraut þegar færi gafst. Skíða-
gangan heltók mig alveg og ég fór að æfa markvisst. Fyrstu mótin 
mín voru á Ísafirði, en þar er mikil og gömul hefð fyrir skíðagöngu. 
Skíðagangan varð að ástríðu sem endaði með því að ég fór að keppa 
á Íslandsmótum. Það kom fyrir að ég vann til verðlauna, helst þá ef 
bestu mennirnir voru í útlöndum að keppa. Svo gerðist það eitt sinn 
að það vantaði sárlega landsliðsþjálfara í skíðagöngu og það var ekk-

Hjónin á skíðum við Tóbínhöfða árið 2018. En þar við Scoresbysund eiga þau sitt 
eigið hús. Skíðaganga vefst ekki fyrir Sigurði sem var um skeið keppnismaður í 
íþróttinni og landsliðsþjálfari.

ert með það að ég var dubbaður upp og sendur á námskeið til Sví-
þjóðar og var landsliðsþjálfari í ein tvö ár, með fullri vinnu hjá Flug-
félagi Norðurlands, auðvitað. Um þessar mundir kynntumst við 
Helena. Slík áhugamál geta fjölskyldumenn ekki leyft sér og ég var 
líka tilbúinn að breyta til. Á þessum tímamótum tók sænskur þjálfari, 
mjög góður, við af mér. Það eru til sögur af íþróttaekkjum, eiginkon-
um manna sem æfa svo mikið að íþróttin tekur yfir allt þeirra líf, það 
er allt undir. Fjölskyldan er sett til hliðar. Þetta er vandamál í mörg-
um afreksíþróttum. Það segir sig sjálft.

Ég hef eingöngu stundað jaðaríþróttir, sem segir mér að ég hljóti 
að vera eitthvað undarlegur. Ég náði reyndar svolitlum árangri í 
skíðagöngunni, en byrjaði seint, kominn hátt á fertugsaldurinn. Ég 
gat strítt bestu mönnum en það varð aldrei meira en svo. En það er 
frábært að stunda íþrótt, feikilega menntandi, að fá innsýn í þessa 
heima, hver íþrótt býr yfir heillandi þáttum. Ég gaf mig allan í skíða-
íþróttina og kynntist frábæru og ólíku fólki í öllum greinunum, fall-
hlífarstökkvurum, skíðagöngufólki og félögunum í skotfiminni. Ég 
lærði líka mjög margt, til dæmis í sambandi við mataræði sem hefur 
komið sér vel, þó ekki sé annað en að átta sig á öllu ruslinu sem boð-
ið er upp á sem mat og svo allir kúrarnir sem ekkert gera, nema 
hugsanlega að afvegaleiða fólk.

Einhverju sinni átti ég samtal við ungan göngumann, efnilegan 
keppnismann. Við fórum að ræða um lyfin sem eru landlæg í sumum 
íþróttum, til dæmis í lyftingum eða hjólreiðum. Við sátum tveir 
saman afsíðis, þegar ég spurði: „Segðu mér, ef þú hefðir aðgang að 
lyfi sem myndi auka verulega líkur þínar á að komast á verðlauna-
pall, til dæmis á heimsmeistaramóti eða á Ólympíuleikum, myndir 
þú taka slíkt lyf, þótt þú vissir að það væri heilsuspillandi til lengri 
tíma?“ 

Hann hugsaði sig ekki lengi um áður en hann svaraði játandi.
Þetta var maður sem var búinn að leggja mjög mikið í sölurnar 

fyrir íþróttina, heilsteyptur og góður einstaklingur, enginn galgopi. 
Svar hans sagði mér mikið um fólk sem komið er langt í íþróttum, 
en vantar herslumuninn. Hann stefndi hátt. Íþróttin var honum allt 
og metnaðurinn gríðarlegur. Það er mín skoðun að margt afreksfólk 
í íþróttum sé að taka lyf, líklega flestir sem komnir eru á toppinn í 

sinni grein á heimsmælikvarða. Að mínu mati er það ekki spurning 
hvort íþróttafólk tekur lyf, heldur hvernig tekst að breiða yfir að það 
sé gert.

Lance Armstrong, sigraði í „Tour de France“ sjö sinnum. Hann 
var margsinnis ásakaður fyrir lyfjanotkun og harðneitaði alltaf, hann 
stóðst lengi vel allar prufur, en að lokum var hann gómaður. Þetta 
var maður sem allir dáðu. Dópið er misjafnt. Finnar áttuðu sig á 
þessu. Þeir tóku upp á því að æfa afreksfólk sitt í fjöllum í mikilli 
hæð því þar verður blóðið súrefnisríkara. Þar tóku þeir svo blóð úr 
þessu afreksfólki og á keppnisdaginn sprautuðu þeir því aftur í sömu 
einstaklinga, það er hver og einn fékk sitt blóð. Enda kom í ljós að 
Finnarnir röðuðu sér nokkuð óvænt á verðlaunapallana. Þetta var 
siðlaust, en ekki ólöglegt. Blóðdóping, en svo var þetta nefnt, var 
fljótt bannað.

Arngrímur Jóhannsson sprellar
Ég byrjaði að læra flug hjá Tryggva Helgasyni en þeir Jóhannes 
Fossdal, Arngrímur Jóhannsson og Torfi Gunnlaugsson ráku hér 
flugskólann Frey og þar var ég í skóla. Jóhannes sá lengi um alla 

Helena og Sigurður með barnabörnunum, Magnúsi til vinstri og Brimi Árna-
sonum.

þjálfun hjá Flugfélagi Norðurlands og hann kenndi mér flest sem ég 
kann. Hann lagði mikið á sig í flugþjálfuninni hjá félaginu, meðfram 
fullu starfi sem flugstjóri hjá Flugleiðum. 

Arngrímur Jóhannsson kenndi mér líka mikið, því hann kenndi 
mér blindflugið. Það er talsvert átak að læra blindflug og margt sem 
þarf að leggja á minnið. En stundum þarf að kenna einfaldari leiðir, 
og ekki síst að halda góðri yfirsýn. Arngrímur lagði áherslu á það. 
Leiðir okkar Arngríms skildu að mestu í mörg ár, þegar hann fór að 
fljúga fyrir Hjálparstofnun kirkjunnar til Biafra, með Þorsteini Jóns-
syni og fleiri kempum. Því næst fór hann að fljúga hjá Air Viking og 
síðan fyrir Arnarflug og stofnaði loks flugfélagið Atlanta. Arngrímur 
er einn af mínum góðu vinum.

Torfi var mín hægri hönd í stjórnsýslu Flugfélags Norðurlands, 
hann var peningamaðurinn í hópnum. En hann flaug líka mikið alla 
tíð, þegar á þurfti að halda og hann sá um þjálfunina með Jóhannesi 
og starfaði jafnframt sem flugumferðarstjóri. Jón Karlsson og Skarp-
héðinn Magnússon fóru fyrir hópi flugvirkja sem sáu um viðhald 
flugvélanna. Við vorum heppnir að hafa alltaf góða flugvirkja. Níls 
Gíslason seldi fljótlega sinn hlut í Flugfélagi Norðurlands. Hann var 
fyrst og fremst uppfinningamaður og leið betur í þeim skapandi 
störfum en sem flugvirki. Hann stofnaði síðar fyrirtækið DNG með 
Davíð bróður sínum.

Einu sinni kom Arngrímur og hjálpaði okkur í hálfan mánuð, ein-
hvern tímann þegar hann var milli vita. Einn daginn átti hann að 
fljúga níu sæta Piper Chieftain út í Grímsey. Þannig var að við áttum 
ekki einkennisföt á hann. Ég tek hér fram að Arngrímur á til að vera 
svolítill sprellikarl. Farþegarnir gengu út í vél eins og lög gera ráð 
fyrir og Arngrímur líka. Hann settist klæddur sínum venjulegu föt-
um aftast í vélina. Eftir smá stund stóð Arngrímur upp og sagði: 
„Hvernig er þetta, ef enginn er til að fljúga þessari vél, þá er bara 
best að ég geri það“, settist í flugstjórasætið og setti í gang. Far-
þegarnir vissu ekkert hver þetta var og varð auðvitað ekki um sel, 
áður en hann kynnti sig. Arngrímur hefur kímnigáfuna sannarlega í 
lagi.



JÓN ÓÐINN WAAGE

Beið eftir því að verða frjáls
Frásögn Jónu Waage

Eftirfarandi frásögn skrifaði höfundur eftir ömmu sinnni, Jónu 
Waage. Jóna fæddist á Hrafnseyri við Arnarfjörð 26. júlí 1914. For-
eldrar hennar voru Jóna Ágústína Jónsdóttir og Guðmundur Magnús-
son Waage. Systir Jónu sammæðra, Gyða Petrína Waage Ólafsdóttir, 
fæddist 15. apríl 1920 á Auðkúlu. Gyða var síðar húsfreyja í Grindavík 
og Kópavogi en Jóna giftist norður í Eyjafjörð Jóni Andrési Kjartans-
syni bónda í Ölversgerði 1941-1942, Kroppi 1942-1943, Ásláksstöð-
um í Kræklingahlíð 1943-1945. Síðar húsvörður á Akureyri en Jóna 
var starfsmaður Samkomuhúss Akureyrar. Feður hálfsystranna Jónu 
og Gyðu Petrínu Waage voru bræður. Guðmundur var sjómaður í 
Reykjavík en Ólafur bóndi í Tjaldanesi og Húsum í Selárdal. 

Þekktu ekki annað  
en hlýðni

Hún horfði á litlu systur sína 
þar sem hún lá í fanginu á 
henni. Þær systur sátu í skjóli 
sunnan við bæjarvegginn, sólin 
gægðist af og til á milli skýja-
nna og hlýjaði þeim systrum. 
Þannig var það núna, ylurinn 
af sólinni færði höfga yfir þær 
svo að sú yngri sofnaði í fang- 
inu á þeirri eldri.

Eldri systirin hét Jóna, sú 
yngri Gyða. Jóna var sex ára, 
Gyða aðeins nokkurra mánaða. 
Þær voru hálfsystur, dætur 
vinnukonunnar á bænum. Feð-

Ömmustrákurinn, Jón Óðinn, kallaður 
Ódi og stundum kenndur við júdó.

ur þeirra voru bræður, synir hjónanna á bænum. Það hafði verið eitt 
af verkum vinnukonunnar að sinna náttúru þeirra bræðra þegar hún 
gerði vart við sig. Þær systur voru afrakstur þeirrar vinnuskyldu.

Móðir þeirra vann myrkranna á milli og gott betur suma daga. 
Það kom því í hlut Jónu að sjá um litlu systur sína. Það gerði hún 
með ánægju. Gyða var það fallegasta og gleðilegasta sem hún hafði 
upplifað á sinni stuttu ævi, hún sá ekki sólina fyrir litlu systir sinni. 
Nú sátu þær þarna sunnan við bæjarvegginn eins og svo oft áður.

Móðir þeirra og húsmóðurin á bænum, sem jafnframt var amma 
þeirra systra, komu nú gangandi til þeirra. Jóna hafði lært að hún 
mætti alls ekki kalla húsmóðurina ömmu. Móðirin settist niður hjá 
þeim, Jónu fannst móðir sín vera döpur á svipinn.

Móðirin tók með báðum höndum um höfuð Jónu, horfði í augun 
á henni og sagði: „Þú átt að fara á bæ sem er hinum megin við 
fjörðinn, þú hittir mömmu aftur seinna.“

Tár láku niður kinnarnar á móðurinni, nú varð Jóna hrædd, hún 
fór að kjökra. 

Jóna hét fullu nafni Guðríður Jóna Guðmundsdóttir Waage. Hér er hún með 
dóttur sinni, Sigríði Ástu.

„Hér dugar ekkert væl,“ þrumaði húsmóðirin, „báturinn bíður, 
það liggur á, komdu stelpa.“

Móðirin tók Gyðu úr fanginu á Jónu, Jóna stóð á fætur og gekk á 
eftir húsmóðurinni. Þær mæðgur kunnu að hlýða, þær þekktu ekkert 
annað.

Jóna gekk niður stíginn sem lá á milli bæjarins og fjörunnar. Með 
henni í för var vinnumaður sem átti að ferja hana yfir fjörðinn. Jóna 
snéri sér við og horfði heim að bænum. Á hlaðinu stóð móðir hennar 
með Gyðu litlu í fanginu. Vinnumaðurinn tók í hönd hennar og 
talaði hlýlega við hana: „Komdu vinan, við verðum að drífa okkur.“ 

Jóna hugsaði um það sem móðir hennar hafði sagt að hún myndi 
sjá hana aftur. Það gæti ekki verið svo langt þangað til, hugsaði Jóna. 
Þetta yrði allt í lagi sannfærði hún sjálfa sig um.

Húsmóðirin sló hana
Nokkrir dagar voru liðnir, Jónu leið ekki vel á nýja staðnum. Hún 
saknaði móður sinnar mikið, en þó saknaði hún Gyðu litlu meira. 
Hennar verk höfðu verið að sjá um Gyðu, hún hafði notið þess. Þar 
sem að hún var núna þurfti hún að vinna erfiðisvinnu allan daginn. 
Henni var þvælt á milli verka. Hjálpaðu þessum, var sagt, og hjálp-
aðu hinum. Ef hún kunni ekki verkin eða var ekki nógu fljót var hún 
skömmuð. Enginn talaði hlýlega við hana. Síðustu hlýju orðin höfðu 
verið frá vinnumanninum sem reri með hana yfir fjörðinn.

Og hún var alltaf svöng, hún fékk ekki að borða með hinu fólkinu 
á bænum. Hún var látin borða skófirnar úr pottunum eftir að aðrir 
voru búnir að fá nægju sína. Þessu hlutskipti deildi hún með göml-
um manni er Sumarliði hét. Hann var með ónýtt bak og gat því lítið 
sem ekkert unnið. Þau deildu líka fleti saman. Sumarliði talaði lítið, 
Jóna sá að hann kvaldist mikið í hvert sinn sem að hann hreyfði sig. 
Margar nætur vaknaði Jóna við sársaukastunur frá honum.

Þetta líf var Jónu erfitt, hún hafði verið lífsglöð og hamingjusöm 
en nú var hún döpur. Á hverjum degi gekk hún upp á hólinn ofan við 
bæinn og horfði yfir fjörðinn. Þar sat hún og grét. Einn daginn 
gleymdi hún sér uppi á hólnum, það var farið að leita að henni, hún 
var orðin of sein til þeirra verka sem að hún átti að vinna. Þegar hún 
skilaði sér heim að bænum tók húsmóðirin á móti henni. Húsmóðir-

in var grimm á svipinn, Jóna var hrædd. Án þess að segja nokkuð sló 
húsmóðirin Jónu með flötum lófa í andlitið. Jóna féll við, hún var 
skelfingu lostinn. Þetta hafði hún aldrei upplifað áður, hún hafði oft 
verið skömmuð en enginn hafði slegið hana áður. Jóna grét sárt og 
bað um að fá að fara til mömmu sinnar, mamma hennar hefði sagt 
að hún myndi fara til hennar aftur. Húsmóðirin sló hana þá aftur og 

Jóna heldur á Nönnu Guðrúnu Marinósdóttur. Eiginmaður hennar, Jón Andrés 
Kjartansson, heldur á Jóni Hámundi Marinóssyni. Geitina átti afi en hún fór með 
hlutverk í leikritinu, Tehús ágústmánans, og bjó á karlaklósetti Samkomuhússins á 
meðan sýningum stóð. 

sagði: „Þú ferð aldrei aftur til mömmu þinnar, mamma þín má að-
eins hafa eitt barn í vistinni svo að þú munt aldrei sjá hana aftur, þú 
ert niðursetningur hér á þessum bæ og hér verður þú.“

Hatur
Þessi orð bergmáluðu í huga Jónu það sem eftir lifði dags, hún gat 
ekki hugsað um neitt annað. Um kvöldið gekk hún af stað. Hún ætl-
aði til móður sinnar og Gyðu litlu. Tilhugsunin um að fá aldrei aftur 
að sjá þær var óbærileg. Jóna gekk alla nóttina. Hún fór meðfram 
sjónum, stundum þurfti hún að fara yfir læki sem voru of breiðir til 
að stökkva yfir. Þá reyndi hún að finna stað þar sem hún gæti tiplað 
á steinum til að komast yfir. Nýr dagur kom en Jóna gekk áfram. 
Þegar langt var liðið á daginn sá hún bæinn þar sem að móðir henn-
ar og Gyða bjuggu.

Þegar hún var að verða komin heim að bænum sá hún húsmóður-
ina ganga út á hlaðið. Húsmóðirin hraðaði sér til hennar, gekk rak-
leitt að henni og sló Jónu í andlitið. Þetta högg var ekki með flötum 
lófa eins og löðrungar húsmóðurinnar handan fjarðarins, þetta högg 
var með krepptum hnefa. Húsmóðirin greip í hárið á Jónu og dró 
hana með sér heim að bænum, þar kallaði hún á vinnumann og skip-
aði honum að skila þessum krakka rakleiðis yfir fjörðinn aftur. Við 
þessi orð ærðist Jóna, hún barðist um og kallaði ákaft á móður sína, 
húsmóðirin herti takið á hárinu og lét höggin dynja á barninu með 
hinni hendinni. En Jóna fann engan sársauka, í huga hennar var ein-
hver ný tilfinning að verða til, tilfinning sem var svo sterk að hún  
yfirgnæfði sársaukann af barsmíðunum.

Jóna fékk ekki að sjá móður sína og systur. Vinnumaðurinn hélt á 
henni niður í bátinn, þetta var ekki sami vinnumaðurinn og hafði 
flutt hana í fyrra skiptið. Þessi hafði engin blíð huggunarorð, hann 
beitti bara valdi. Vinnumaðurinn kastaði barninu í skut bátsins og 
reri af stað. En nýja tilfinningin var nú algjörlega búin að ná tökum á 
Jónu. Hún réðist á vinnumanninn og gerði atlögu að augum hans, 
hún ætlaði sér að klóra í þau. Vinnumaðurinn svaraði með því að 
kýla barnið í höfuðið svo það missti meðvitund.

Þegar Jóna rankaði aftur við sér lá hún á fletinu þeirra Sumarliða. 
Sumarliði sat hjá henni. Þegar hann varð var við að hún var komin 

til meðvitundar strauk hann rökum klúti yfir andlit hennar. Hann 
talaði sefandi til hennar. Hún hafði aldrei séð þessa hlið á Sumarliða. 
Hann hélt áfram að tala við hana, hann kallaði hana ekki Jónu held-
ur Nönnu. Hann sagði henni að nú mætti hún aldrei láta þetta fólk 
sjá hana gráta, að hún mætti aldrei gefa þeim neina ástæðu til að 
leggja á hana hendur. Hann sagði að nú ætti hún að nota kraftinn 
sem að þessi nýja tilfinning sem að hún væri að kynnast til góðs. 
Hann sagði að þessi tilfinning héti hatur: „Notaðu þennan kraft til 
að eflast Nanna litla, þá kemstu héðan í burtu þegar þú hefur aldur 
til.“

Eftir þetta grét Jóna aldrei. Hún sat á kvöldin á fletinu með Sum-
arliða. Hann sagði henni sögur og kenndi henni að lesa. Hverja 
stund sem að Jóna átti lausa nýtti hún með Sumarliða. Jóna var lág-
vaxinn og fíngerð eins og mamma hennar. Hún hafði áhyggjur af 
smæð sinni. Sumarliði sagði henni þá að ganga beinni í baki og bera 
höfuðið hátt. Jóna fór að öllum ráðum Sumarliða, hatrið ólgaði 
innra með henni, það fékk útrás í öllum verkum sem hún vann. Hús-
bændur hennar gátu ekki kvartað undan vinnusemi hennar, hún átti 
engan sinn líka þegar kom að vinnusemi.

Sumarliði féll frá. Jóna vissi að hann var hvíldinni feginn. Hún átti 
engan sálufélaga lengur en það breytti hana engu. Annað fólk á bæn-
um hafði lítil samskipti við hana, þeim stóð hálfgerður stuggur af 
þessari ungu stúlku. Ef einhver ávarpaði hana horfði hún til baka 
með fyrirlitningarsvip og augun skutu gneistum, en orð hafði hún fá 
og oftast engin.

Berklar
Á þessum tíma voru berklar það sem að fólk óttaðist mest. Þessi 
veiki lagðist yfir landið með skelfilegum afleiðingum. Þegar fólk 
veiktist var það sett í einangrun svo að það smitaði ekki aðra. En það 
þurfti að sinna þessu fólki, færa því mat og hugsa um það. Engir 
voru betur til þess fallnir en niðursetningarnir, þeir máttu missa sig. 
Jóna fékk ung þetta hlutverk. En hún veiktist ekki sjálf, talað var um 
að sumt fólk væri ónæmt fyrir bakteríunni og að Jóna væri ein af 
þeim fyrst hún hafði ekki enn smitast. Hún var því barnung send á 
milli bæja til að hugsa um berklaveikt fólk. Hún horfði upp á marga 

deyja úr þessari veiki, margir dóu meðan að hún var að sinna þeim. 
Þetta fólk var henni þakklátt, þetta var eina fólkið sem að hún átti 
eðlileg samskipti við fyrir utan Sumarliða.

Jóna hafði sitt takmark, við sextán ára aldur yrðu hún frjáls og 
gæti farið. Hún ætlaði sér að finna móður sína og systur. Það var 
ekki sjálfgefið, margir niðursetningar losnuðu aldrei úr ánauðinni, 
þrældómurinn braut þá niður bæði andlega og líkamlega. Þetta vissi 
Sumarliði, hann hafði kennt Jónu vel , hún beislaði hatrið og reiðina 
og nýtti orkuna til að komast af. 

Og árin liðu og hún varð 16 ára og þá var hún laus úr vistinni. Á 
afmælisdaginn sinn gekk hún út og kvaddi engan. Hún leitaði uppi 
móður sína og systur. Hún komst að því að móðir hennar var komin 
í nýja vist í kauptúni í næsta firði. Þangað fór hún og fann fjölskyldu 
sína aftur, tíu árum eftir aðskilnaðinn, takmarkinu var náð.

Jóna lifði hamingjusömu lífi upp frá þessu. Hún flutti burt úr 
þessum landshluta, eignaðist mann og börn og náði að verða lang- 

Jóna með börnum sínum og Jóns. Talið frá vinstri, Lydia Ágústa, Marinó og 
Sigríður Ásta.

amma með stóran barnahóp sem allur tilbað hana. Hún vildi alltaf 
að þeir sem henni líkaði við kölluðu sig Nönnu, nafnið sem Sum-
arliði notaði. Hún átti aldrei í útistöðum við neinn, hún var ástrík 
með afbrigðum og var þekkt fyrir góðvild og hjálpsemi. En hún yfir-
gaf þetta líf án þess að fyrirgefa fólkinu sem hafði tekið hana frá 
móður sinni og systur.

Jóna lést árið 2006, 92 ára gömul. Jóna var amma mín, ég var 
ömmustrákur og mun alltaf verða.

Jóna Waage með barnabörnum. Frá vinstri: Jón Hámundur, Nanna Guðrún, Jón 
Óðinn og María Ragnheiður Hauksdóttir. 



ÞORSTEINN G. ÞORSTEINSSON

Hernámsárin í Hrísey

Þorsteinn G. Þorsteinsson er fæddur 1946 á 
Akureyri og ólst upp í Hrísey til 17 ára aldurs. 
Hann er mikill áhugamaður um fugla og var 

í mörg ár aðstoðarmaður dr. Finns Guðmunds-
sonar fuglafræðings. Þá hefur hann stundað 

fuglarannsóknir á eigin vegum og í samstarfi 
við aðra. Þorsteinn hefur verið í fjölmörgum 

nefndum og ráðum hjá Akureyarbæ. Hann var 
um árabil sundlaugarvörður við Sundlaug 
Akureyrar en er nú orðinn heldri borgari.

Já, það er rétt, það voru hermenn í Hrísey í seinni heimsstyrjöld- 
inni, hversu ólíklegt sem það kann að vera. Þeir voru meira að segja  
af tveim þjóðernum. Fyrst komu Bretarnir, en síðar Ameríkanarnir. 
Þeir voru á norðureynni, við vitann. Bretarnir settust hins vegar að á 
austureynni og bjuggu á Hámundarstöðum og á Bjargi, en þar voru 
offiserarnir. Á Hámundarstöðum voru hinir óbreyttu. Þar deildu 
þeir húsnæðinu með heimilisfólkinu. Síðar var reistur braggi uppi á 
túninu ofan við húsið. Þar voru líka hermenn. Yfirleitt voru þetta 
ungir menn, hálfgerðir unglingar sem söknuðu mömmu sinnar og 
stundum grétu þessir ungu hermenn. Móðir mín reyndi að hugga þá 
eftir bestu getu. Þeim fannst gott að vera í Hrísey, fjarri bardögum 
stríðsins, en svo voru þeir sumir sendir á vígstöðvarnar og ekkert 
heyrðist frá þeim framar, en aðrir komu í staðinn. 

Lá við að allt springi í loft upp
Margir þeirra sem lifðu stríðið af, héldu sambandi við foreldra mína 
í áratugi, eða allt til þess að þau létust. Eftir það skrifuðust margir á 
við systur mína, sem var enn á barnsaldri þegar þessir ungu hermenn 
voru á heimilinu. Nokkrir þeirra komu í heimsókn síðar á lífsleiðinni 

og þá gjarnan með konum sínum. Þá höfðu þeir frá mörgu að segja, 
Þeir höfðu engu gleymt, frá því að þeir dvöldu á þessari litlu eyju á 
norðurhjara. Hér var gott að vera, sögðu þeir gjarnan. 

Ég var ekki fæddur þegar þetta gerðist, en margar sögurnar 
heyrði ég um dvöl þessara hermanna á Hámundarstöðum. Sumar 
merkilegar að mér fannst. Á þessum tíma voru húsin í eynni kynt 
með kolum. Hámundarstaðir voru engin undantekning hvað það 
varðaði. Einhverju sinni að vetri til var mjög kalt í veðri. Þá tóku 
hermennirnir sig til og mokuðu þvílíku magni af kolum í ofninn að 
hann varð rauðglóandi og vatnið í miðstöðvarofnum hússins var far-
ið að sjóða. Þegar faðir minn kom heim voru þeir í þann veginn að 
sprauta vatni á  glóandi ofninn og inn í eldstæðið. Þarna hefði allt 
getað sprungið í loft upp, sagði faðir minn, þegar hann var að segja 
frá þessu atviki.

Breski herinn setti upp tvær ljósavélar á Hámundarstöðum, var 
önnur í skúrbyggingu við kjallara hússins, en skúrinn hafði verið 
byggður af hernum, undir þá ljósavél.  Hin ljósavélin var sett í Breta-
braggann, uppi á túninu. Gengu báðar þessar vélar fyrir bensíni. 
Bensínið kom til eyjarinnar í 20 lítra brúsum og var þeim raðað upp 
í kjallaranum á Hámundarstöðum. Stundum var kjallarinn þakinn 
bensínbrúsum. Ekki hefði þurft mikið til að þarna hefði allt fuðrað 
upp, bæði hús og fólk sem þar var innan dyra. En þetta slapp fyrir 
horn. Það hlýtur að hafa verið sérstakt að búa við þessar aðstæður.

Fyrir ein jólin fengu hermennirnir sendan kalkún, til þess að hafa 
yfir hátíðina. Þeir afþökkuðu alla aðstoð við matreiðsluna, töldu sig 
vera fullfæra í öllu sem þar skipti máli. Ekki tókst betur til en svo að 
þegar kalkúninn var tekin úr ofninum var hann ein brunarúst. Þeir 
urðu því að gæða sér á íslenskum jólamat á Hámundarstöðum, þau 
jólin og þeim líkaði hann víst bara ágætlega. Í Hrísey, eins og víða 
annars staðar þar sem Bretarnir settu sig niður reyndu þeir að steikja 
skyr, en með litlum árangri. 

Ekki fannst Hríseyingum merkilegur maturinn sem hermennirnir 
fengu sendan. Hann samanstóð af niðursoðnum mat í dósum og 
ósköpin öll voru af baunum, af öllum gerðum. Baunirnar komu í 
stórum blikkkössum. Ekki höfðu þeir torgað öllum baununum sem 
til þeirra voru sendar, meðan á stríðinu stóð, því þegar ég var að al-

ast upp í eynni, voru þar enn margir blikkkassar með baunum uppi í 
bretabragganum, en þá var að vísu búið að breyta honum í fjárhús. 
En í einu horni braggans var samt ýmislegt sem hermennirnir höfðu 
skilið eftir, þegar þeir yfirgáfu eyjuna og gaman var að leika sér með. 
Ég var ekki gamall þegar ég komst upp á lagið með að opna þessa 
baunakassa. Sérstaklega var ég hrifinn að hvítum baunum, sem voru 
nær því hnöttóttar. Þeim mátti skjóta úr teygjubyssu, svo nú þurfti 
ekki lengur að leita að hnöttóttum steinum og svo fóru þær líka 
mjög vel í vasa. Þær voru heldur ekki sem verstar á bragðið, svona 
beint upp úr kassanum. Ég átti því margoft leið upp í braggann og 
sló eign minni á það sem þarna var í horninu. 

Ég var heldur ekki gamall þegar ég tók eftir því að glitti í stóra 
kolamola að hálfu í jörðu við suðurvegginn á bragganum. Á árunum 
þarna á undan voru kolaskip enn á ferðinni og stundum komu þau 
við í eynni og losuðu þennan dýrmæta farm, sem þau voru með. Oft 
var sturtað úr mörgum pokum af kolum í sérstaka stíu í skúrnum við 
Hámundarstaði. Þegar þarna var komið sögu var komin olíukynding 
í íbúðarhúsið og kolin voru uppurin í stíunni. En stór þvottapottur 

Á Hámundarstöðum í Hrísey höfðu hermennirnir aðstöðu. Voru þar með sterka 
kastara og morsuðu til varðskipsins sem lá þar úti á Hafnarvíkinni og síðan til 
þeirra á Hjalteyri, sem voru þar með samskonar búnað og morsuðu til Akureyrar. 

var í kjallaranum og undir honum var ofn og þar þurfti að kveikja 
upp í eldstónni á stórþvottadögum. Eins þegar sláturkeppir voru 
soðnir í sláturtíðinni. Það gladdi móður mína þegar ég sagði henni 
frá þessum kolafundi mínum við braggann, því kolin voru betri elds-
matur en gamlar fúaspýtur. Þarna hófst ég nú handa við að grafa eft-
ir kolunum. 

Einhverra hluta vegna höfðu Bretarnir gert þarna nokkuð stóra 
holu í jarðveginn við braggann og fyllt hana síðan með kolum. Ef til 
vill til þess að eiga þau síðar ef á þyrfti að halda eða þeir einfaldlega í 
stríðslok þurft að losa sig við kolin áður en haldið var heim. En hvað 
um það, eftir nokkra daga var ég búinn að fylla gömlu kolastíuna á 
ný og kolin entust lengi. Þetta er sennilega í fyrsta og eina skiptið 
sem kol hafa verið grafin úr jörð í Hrísey. Þetta er orðinn langur 
formáli að því sem ég ætlaði mér eingöngu að skrifa um og tengist 
veru breska hersins í eynni, en þegar þessar minningar komu upp í 
hugann, lét ég þær bara fylgja hérna með. 

Þýskarinn birtist
Meðan breski herinn hafði menn sína í Hrísey var allan þann tíma 
varðskip innan við eyna. Bátar og skip sem leið áttu þar hjá, urðu að 
láta vita, hvaðan þau kæmu og hvert þau væru að fara. Var lögð rík 
áhersla á að eftir þessu væri farið. Sennilega hefur verið lítið um 
senditæki á þessum tíma, en mikið var morsað með sterkum ljós-
kösturum. Þeir voru á Hámundarstöðum, í varðskipinu og síðan á 
Hjalteyri og þaðan var svo morsað til Akureyrar. Fréttir áttu að  
berast hratt á milli, ef Þjóðverjarnir létu allt í einu sjá sig. En við því 
var alltaf búist. Símalína var á milli Ameríkananna við vitann og 
þeirra sem voru á Bjargi. Áttu þeir að láta vita í gegnum þennan 
símastreng ef sæist til þýskra herskipa á leið inn fjörðinn og þá átti 
morskerfið að fara í gang og fréttin að berast inn fjörðinn á hraða 
ljóssins, eða þannig. Sama átti við ef um þýskar flugvélar væri að 
ræða. Þess vegna voru þeir á varðskipinu með fallbyssu og úr henni 
yrði skotið ef þær flygju nú yfir. 

Það var á góðviðrisdegi í lok maí árið 1944 að faðir minn ákvað 
að fara á sjó á litlu trillunni sinni. Hann renndi við hjá varðskipinu 
og þeir gáfu honum bendingu um að hann mætti fara hjá, án þess að 

koma að skipshlið, enda þekktu þeir hann vel, því oft komu þessir 
varðskipsmenn í land á eynni til þess að hitta félaga sína á Há-
mundarstöðum og á Bjargi. 

Segir ekki af ferðum hans út að Hrólfsskeri, en þangað hafði hann 
hugsað sér að fara því góð veiði hafði verið á þeim slóðum undan-
farna daga. Nú voru þar engir bátar, sennilega farið austur fyrir 
Gjögrana í veðurblíðunni. Fiskur var á um leið og hann hafði rennt 
niður færinu og hann var niðursokkinn í veiðiskapinn þegar hann 
heyrir einhvern nið í fjarska. Hann horfði í kringum sig, en sá ekki 
neitt, en hávaðinn jókst og nú virtist honum sem fugl kæmi úr 
norðri og stefndi á bátinn. Þá sá hann flugvél nálgast og var aðeins 
rétt yfir sjónum. Þegar hún fer yfir bátinn, rétt til hliðar, sér hann 
flugmann vélarinnar veifa til sín og þegar vélin er komin fram hjá 
vaggar flugmaðurinn vélinni eins og hann sé að kveðja. 

Ekki man ég hvort faðir minn nefndi að hann hefði séð hakakross 
á vélinni, þegar hann var að segja frá þessu ævintýri sínu, en alla vega 
sagði hann að hún hefði verið þýsk. Hann var alveg viss um það. 

Hann hélt nú áfram veiðunum, því nægur var fiskur á miðunum, 
þarna utan við Hrólfssker, þennan daginn. Stuttu síðar heyrir hann 
miklar drunur í fjarska og finnst þær séu innar í firðinum. Honum 
fer nú ekki að standa á sama og hugsar til fólksins síns heima á Há-
mundarstöðum. Datt strax í hug að verið væri að ráðast á húsin, þar 
sem breski herinn var til húsa í Hrísey. Hann hættir því strax veiði-
skapnum, setur vélina í gang og heldur heimleiðis. Enn er sama veð-
urblíðan og fjöllin beggja megin fjarðar spegla sig í logninu. Gamla 
solo-vélin í trillunni er knúin til hins ýtrasta inn með eyjunni að 
austan og fyrir Eyjarhornið og allt inn á Hafnarvíkina og að varð-
skipinu. Þar voru menn á hlaupum fram og aftur um dekkið og mik-
ið virtist vera í gangi. 

Hann beið með að fara með bátinn út að bryggju á Sandshorninu, 
en renndi upp í fjöruna neðan við Hámundarstaði og hljóp upp að 
húsinu. Þar voru hermennirnir líka á hlaupum milli braggans og 
Bjargs, þar sem yfirmennirnir voru. Þar sem að undanförnu hafði 
verið ró og friður yfir öllu, var nú allt í „panic”, eins og sagt var á 
þeim tíma. Þýsk flugvél hafði komið úr norðri og flogið rétt yfir 
byggðina og varðskipið. Það hafði verið skotið úr fallbyssunni á eftir 

henni, en hún sennilega verið komin of langt í burtu, þar sem hún 
flaug inn fjörðinn. Búið var að morsa til Hjalteyrar upplýsingar um 
vélina, en þar urðu menn ekki varir við hana. Sennilega hafði hún 
farið inn með vesturfjöllunum og þaðan inn fjörðinn allt inn á Poll-
inn við Akureyri.  

Í bókinni Hernámsárin á Akureyri og Eyjafirði, eftir Jón Hjalta-
son segir svo frá þessum atburði. „Þjóðverjarnir flugu lágt yfir Poll-
inn og alveg inn að Melgerðismelum án þess að setuliðið hreyfði 
hönd eða fót. En þegar þeir ætluðu að fljúga sömu leið til baka 
kárnaði gamanið. Loftvarnabyssurnar tvær í Lozingham Camp, upp 
af Melum, spúðu eldi og eimyrju. Úti við Krossanes voru her-
mennirnir einnig við öllu búnir og skutu nú allt hvað af tók á vélina. 
Þjóðverjarnir hækkuðu flugið snarlega, sveigðu frá vesturströndinni 
og hurfu yfir Vaðlaheiði. Mikinn reykjarmökk lagði aftan úr vélinni 
og fagnandi stigu bandarísku hermennirnir upp í herjeppa og keyrðu 
í loftinu austur í heiði að finna brak vélarinnar. Það fannst þó aldrei 
og höfðu getspakir Akureyringar á orði að líklega hefði þýski flug-
maðurinn gefið hraustlega í þegar hann forðaði sér og þess vegna 
kvatt Eyjafjörðinn í þéttri reykjarslæðu.“

Smám saman komst ró á aftur hjá setuliðinu í Hrísey. 

Patrónan var leyndarmál
Strax eftir þennan atburð fór faðir minn þess á leit við þá á varðskip-
inu að fá fallbyssu-patrónu til minningar um þennan eftirminnilega 
dag í Hrísey. Töldu þeir það af og frá. Það þyrfti að senda patrón-
urnar til Englands og endurhlaða þær. Kopar væri dýrari en svo að 
hægt væri að gefa þær. En hann gafst ekki upp og einhvern daginn 
komu sjóliðar af skipinu í land á skipsbátnum og færðu honum fall-
byssupatrónu, vafða inn í strigapoka og sögðu að hann mætti engum 
segja frá því að þeir hefðu gefið honum hana. Þeir yrðu sennilega 
reknir úr hernum, ef að þetta kæmist upp.

Þegar ég, hins vegar, man fyrst eftir þessum merka grip, var hann 
geymdur inni í stofuskápnum á Hámundarstöðum og allt til þess 
tíma er við fluttum til Akureyrar. Þá fékk faðir minn kunningja sinn 
sem var rafvirki og þúsund þjala smiður, til að láta renna fyrir sig 
stálkúlu í patrónuna. Það var borað í gegn um hana og búinn til 

þessi flotti lampi, sem var nákvæm eftirlíking af fallbyssukúlunni sem 
skotið hafði verið úr varðskipi á eftir þýskri flugvél við Hrísey í 
seinni heimsstyrjöldinni árið 1944. 

Heimildir: 
Foreldrar mínir, þau Þorsteinn Stefán Baldvinsson og Ólína Eybjörg Pálsdóttir, sem 
sögðu mér ungum frá ýmsu í sambandi við dvöl setuliðsins í Hrísey og sambúðina við 
hermennina á Hámundarstöðum. 
Hernámsárin á Akureyri og Eyjafirði eftir Jón Hjaltason.

Patrónan orðin að lampa.



ÞORSTEINN E. ARNÓRSSON

Rauði búgarðurinn í Naustaborgum

Þorsteinn Einar 
Arnórsson er fyrr-
verandi formaður 

Iðju félags verk-
smiðjufólks á Akur-
eyri og í nágrenni. 

Hér er Þorsteinn við 
leifar Ungherja-

kofans.

Naustaborgir
Þegar gengið er um Naustaborgir sjá menn austan við göngustíginn 
grunn af allstóru húsi eða bragga sem þar stóð í norðurjaðri á gras-
bala sem þar er. Stærð grunnsins er um 6 x 33 metrar eða um 198 
fermetrar. Hér stóðu Naustaborgir, samkomuhús Sjálfstæðismanna. 
Skammt sunnar og vestan göngustígsins, nánast umlukið gróðri, 
mótar fyrir öðrum grunni. Það er grunnur Ungherjakofa alþjóða-
samhjálpar verkalýðsins, stærð hans var um 5,5 x 8 metrar eða rúmir 
45 fermetrar að stærð. Rúmlega fjórum sinnum minni en samkomu-
braggi Sjálfstæðismanna.

Ungherjakofinn
Alþjóðasamhjálp verkalýðsins eða A.S.V. stóð fyrir byggingu Ung-
herjakofa í Naustaborgum sagði Steingrímur Eggertsson í blaðavið-
tali 1987. Alþjóðasamhjálp verkalýðsins var ein grein sjálfsbjargar-
viðleitni hinna snauðu og rauðu verkalýðshreyfingar í þá daga. Deild 
úr þeim félagsskap var starfandi á Akureyri en tilgangur félagsins var 

að létta undir með þeim sem áttu ekki til hnífs og skeiðar, skorti 
fatnað eða áttu ekki í neitt húsaskjól að venda. 

Á þessum árum var atvinnuleysi landlægt og aðföng öll af skorn-
um skammti. Í Ungherjakofanum, sem stóð í Naustaborgum, voru 
haldin mót og þar dvöldu fátæk verkamannabörn. Þetta var lítið hús 
og börnin fengu að vera í því á sumrin til að hafa það gott og leika 
sér. Þau voru ósköp ánægð þarna en hópurinn var ekki stór því húsið 
var svo lítið. Börnin sváfu þarna og það var ótrúlegt hvað húsið rúm-
aði mörg börn þrátt fyrir smæð sína. Vistunin í Ungherjakofanum 
var foreldrum að kostnaðarlausu því á vetrum voru haldnar smá 
skemmtanir og peningar sem þannig söfnuðust geymdir og notaðir í 
reksturinn. 

Það var erfitt að fá pláss fyrir börn á þessum árum og fátækt var 
mikil. Fólk var ánægt með að koma börnunum fyrir á þessum stað 
og tíma, sérstaklega vegna þess að landið í kring bauð upp á nægilegt 
pláss fyrir leiki barnanna.

Ungherjakofinn var starfræktur í nokkur ár en reksturinn þyngd-
ist stöðugt vegna skulda sem á hvíldu vegna efniskaupa. Það verður 
að segja eins og er, sagði Steingrímur, að við áttum enga peninga en 
vorum tilbúin að vinna að svona málum. 

Öll vinna við húsbygginguna var unnin af „þeim rauðu“, sem 
nefndir voru svo, í þegnskylduvinnu. Það lögðu margir hönd á plóg 
að koma húsinu upp við hin erfiðustu skilyrði, enginn vegur var að 
staðnum og efnið þungt á höndum og baki. Það var Þorsteinn Þor-
steinsson frá Engimýri í Öxnadal sá víkingsduglegi og mæti maður 
sem var driffjöðrin í öllu verkinu. Við húsbygginguna unnu auk Þor-
steins, Steingrímur Eggertsson, Hermundur Jóhannesson, Lárus 
Björnsson og fleiri félagar. Þorsteinn var aðalmaðurinn við þessar 
framkvæmdir og sá um að útvega efnið og koma því upp eftir við 
erfiðar aðstæður. 

Ingibjörg Eiríksdóttir, kennari við Barnaskóla Akureyrar, var leið-
beinandi og foringi ungherjanna. Með henni störfuðu meðal annars 
Elísabet systir hennar og Margrét Magnúsdóttir sem var sterkur 
liðsmaður A.S.V. og vinstri manna. Í fundarboði frá stjórn ASV í 
nóvember 1936 sést hve stórhuga þeir voru, stefnt var að því að 

halda jólatrésskemmtun fyrir börnin og ræða um ræktun landsins við 
Ungherjakofann.

Bygging Ungherjakofans
Alþjóðasamhjálp verkalýðsins lét sig barnaverndarmál varða eins og 
sést í fundargerðum þeirra. Þann 30. mars 1934 var rætt um barna-
verndarmál og lagði Þorsteinn Þorsteinsson fram svohljóðandi til-
lögu: „fundurinn óskar eftir að fulltrúar verkalýðsins í bæjarstjórn 
hlutist til um að A.S.V. deildin hér fái einn fulltrúa í barnavernd- 
arnefnd bæjarins.“ 

Einnig kom fram erindi frá barnanefnd A.S.V. þess efnis að Akur-
eyrardeild A.S.V. gengist fyrir að byggður yrði kofi með sæmilegum 
útbúnaði til afnota fyrir Ungherja hér einhverstaðar í nágrenni bæj-
arins. Vill nefndin benda á að hér gæti komið til greina sameign og 
samvinna við félag ungra kommúnista F.U.K. sem einnig hafa þörf 
fyrir svona kofa. Nefndin telur nauðsynlegt að Ungherjar hefðu að-
gang að kofa þar sem þeir geti hvílt sig og borðað nesti sitt í útiferð-
um sínum, en auknar útiferðir bæði sumar og vetur eru eitt aðal lífs-
skilyrði fyrir Ungherjafélagið. Vonast nefndin til að hafist verði 
handa strax í vor. Einnig var barnanefndinni falið að rannsaka og 
undirbúa málið. 

Ungherjakofinn í byggingu.                                                Ljósm.: Jón G. Guðmann

Fljótlega urðu Naustaborgir fyrir valinu og kannski eini staðurinn 
í nágrenni bæjarins sem kom til greina. Jón Friðfinnsson einn af 
hörðustu kommúnistum bæjarins lýsti Naustaborgum í örnefnaskrá 
sinni, sem skráð var eftir honum árið 1935, sem „hrikalegu og ljótu 
landslagi“. Engu að síður var Ungherjakofanum valinn þar staður. 

Haldinn er skyndifundur 11. júlí 1934 í A.S.V. aðalmálið var kofa-
málið. Varaformaðurinn skýrði frá því að vel gengi að steypa grunn 
undir kofann og brunnur væri þegar gerður. Myndu nokkrir félagar 
ljúka við grunninn næsta kvöld. Einnig lýsti varaformaðurinn yfir 
nauðsyn á fjársöfnun. Haldinn er tombóla um haustið og söfnuðust 
þar um 380 krónur að frátöldum kostnaði. Gjaldkerinn skýrði frá  
því að enn vantaði rúmar 128 kr. upp í áfallinn kostnað við kofa-
bygginguna. Kosin var þriggja manna nefnd til að safna vinnuloforð-
um og sjá um framkvæmdirnar. Kosnir voru Jón Árnason, Ólafur  
Eiríksson og Jón G. Guðmann. 

Kofamálið er enn á dagskrá 17. nóvember ári síðar. Þá var Lárusi 
Björnssyni falið að kaupa efni í borð og bekki. Lárus bauðst til að 
smíða það ókeypis. Í nóvember 1936 skýrir formaður frá skemmdum 
þeim sem unnar höfðu verið á kofanum. Gat þess hverjir unnið 
höfðu spellvirkin og að stjórnin hafi gengið inn á að falla frá kröfu 
um lögreglumál ef þeir greiddu í bætur 460 krónur. Væri sú upphæð 
að fullu greidd. Hefur Lárus Björnsson tekið að sér að gera við 
skemmdirnar. Er því allmikill hluti af skaðabótafénu afgangs. Þá var 
rætt um að nauðsyn væri að þilja kofann að innan 

Jarðrækt
Um haustið 1936 var búið að fullvinna landið og sá í það að mestu 
leyti. Kosin var fimm manna jarðræktarnefnd. Í hana völdust Ólafur 
Eiríksson, Þorsteinn Þorsteinsson, Jón Bergdal, Halldór Halldórs-
son og Ástvaldur Jónsson. Nú skyldi selja hey og rækta kartöflur til 
að hafa einhverjar tekjur af landinu, enda búið að leggja í kostnað 
við vinnu landsins. 

Í skýrslu ári síðar segir að greitt hafi verið fyrir heyvinnu 77.00 
kr., fyrir vorvinnuna 54.00 kr. en ókominn væri reikningur fyrir kart-
öfluupptekt. Selt var hey fyrir 240 kr. Kartöflur sem settar voru nið-

ur 1938 spruttu sama sem ekkert og náðust ekki upp um haustið 
nema að litlu leyti.

Rússagullið
Það smá minnkaði Rússagullið sem streymdi til okkar kommanna, 
sagði Steingrímur Eggertsson, eftir því sem fleiri þjóðir réðust inn í 
Rússland. Heimsstyrjöldin hafði þau áhrif að Rússagullið hætti alveg 
að koma. Ekkert er minnst á Rússagullið í gögnum A.S.V. Þar sem 
rekstur Ungherjakofans gekk alltaf illa fjárhagslega komu upp 
vangaveltur um framtíð hans. Á félagsfundi 7. maí 1938 var lagt fram 
bréf frá aðalritara Íslandsdeildar A.S.V. um viðhorf og möguleika 
A.S.V. deildarinnar hér sem er ein af deildum A.S.V. sem enn er 
starfandi. Reykjavíkurdeildin hefur ákveðið að starfa áfram með 
sama skipulagi þar sem aðrir aðilar hafa ekki enn tekið upp merki fé-
lagsskaparins. Tillaga kom frá Steingrími Aðalsteinssyni um að fela 
stjórninni að leita samstarfs við Verkakvennafélagið Einingu og 
Verkalýðsfélag Akureyrar í því augnamiði að fá þessi félög til að taka 
að sér starfsemina. Tillagan var samþykkt samhljóða.   

Hinn 28. desember 1938 er stjórn deildarinnar einhuga um að 
deildin hljóti að leggjast niður svo fljótt sem eitthvert félag sem 
starfi að heill verkalýðsstéttarinnar og deildin treystir, vill taka við 
eignum deildarinnar og halda uppi barnastarfsemi á sama grundvelli. 
Álítur stjórnin að Sósíalistafélag Akureyrar sé sá félagsskapur sem 
best sé til þess fallinn.

Í janúar 1939 er lögð fram tillaga á fundi um að leggja deildina 
niður og afhenda eignir hennar Sósíalistafálagi Akureyrar með viss-
um skilyrðum. 

Á stjórnarfundi 22. feb. 1939 er farið yfir bréf frá Sósíalista- 
félaginu þar sem þeir þakka tilboðið um gjöf á erfðafestulandi og 
kofanum er A.S.V. bauð félaginu. Þar var óskað eftir að því að A.S.V. 
láti Æskulýðsfylkinguna eða Æ.F.A. landið og kofann í té, til eflingar 
þess félagsskapar og til að styrkja hann í því að sameina sundraðan 
æskulýð verkalýðsstéttarinnar  og einnig þar sem eldri deild Ung-
herjanna sé nú gengin inn í Æ.F.A. Heitir Sósíalistafélagið því að 
styðja Æskulýðsfylkinguna að því starfi þar sem þar liggi framtíð fé-
lagsins. 

Stjórnin ákvað að leggja þessar tillögur fyrir fund að viðbættu því 
að ef svo færi að Æ.F.A. legðist niður eða reyndist ekki þess megnugt 
að uppfylla sett skilyrði skildu eignir þess renna til Sósíalistafélags 
Akureyrar. Kom þá tillaga frá Jóni G. Guðmann þar sem hann segir 
að eignir A.S.V. séu samkvæmt eignareikningi 31/12 1938 ca. kr. 
5.600. Þeirra hafi verið aflað af félaginu í ákveðnum tilgangi. Lítur 
fundurinn svo á að tryggt sé við afhendingu eignanna, til afnota eða 
fullrar eignar að markmiði félagsins verði haldið á lofti, það er að 
veita börnum og unglingum úr alþýðustétt möguleika til félagslegrar 
starfsemi í líkingu við ungherjastarf A.S.V. sem starfrækt hefur verið 
eftir hugsunarhætti verkalýðsstéttarinnar. Setur A.S.V. eftirfarandi 
skilyrði:

Eignin sé afhent til endurgjaldslausra afnota fyrst um sinn, þó 
gegn því skilyrði að notandi greiði alla skatta og skyldur af eigninni 
svo sem þær kunni að vera á hverjum tíma sem notandi hefur afnota-
rétt eignarinnar.

Áfallnar skuldir eignarinnar greiðir notandi nú þegar.
Komi það í ljós að þriggja ára tíma liðnum að notandi sýni sig 

megnugan til að starfrækja eignina svo sem fram er tekið nánar í 
samningi milli aðila hefur notandi rétt til fulls eignarhalds á eigninni 
til áframhaldandi starfsemi í anda samningsins.

Til tryggingar því að samningurinn verði haldinn og eignin notuð 
sem ákveðið er, kýs A.S.V. þrjá menn úr sínum hópi til eftirlits með 
eigninni og skulu þeir hafa fullan aðgang að reikningshaldi eignar-
innar, sem skylt er að halda algjörlega aðskildu frá öðrum reikning-
um notanda. 

Þar til skorið er úr um rétt notanda til fulls eignarhalds á eigninni 
skal A.S.V. teljast starfandi félagsskapur, sem þó þarf ekki að halda 
uppi starfsemi, nema félagsmenn sjálfir óski þess. Rétt hafa þeir sem 
kosnir eru til eftirlits að kalla saman félagsfund er þeim þykir þörf á. 
Skulu þá þeir einir teljast löglegir félagar sem greitt hafa gjöld sín til 
31.12 1938.

Ársgjaldsgreiðslur félagsmanna falla niður þann tíma sem félagið 
er ekki starfandi.

Brjóti notandi af sér, sett skilyrði eða rifti í einu eða öðru samn-

ingnum geta eftirlitsmenn tekið eignina úr höndum notanda fyrir-
varalaust. Ber þeim þá að kalla saman fund í A.S.V.

Eftir allmiklar umræður var 1. liður ályktunarinnar samþykktur 
með 4 atkvæðum gegn 2.

Á fundi í mars 1940 kom afsvar Æskulýðsfylkingarinnar þar sem 
fylkingin afsalaði sér umráðarétti yfir Ungherjalandinu og kofanum. 
Kom þá tillaga frá formanni þess efnis að selja landið og kofann þar 
sem eigi væru líkur til að félagið hefði neina möguleika til að starf-
rækja eignina samkvæmt upphaflegum tilgangi. Tillagan samþykkt í 
einu hljóði og formanni falið að leita tilboða. 

Rauði búgarðurinn seldur
Kom þá íhaldið og vildi kaupa rauða búgarðinn í Naustaborgum. 
Þar mun hafa verið Helgi Pálsson, útgerðarmaður á Akureyri, róleg-
ur maður á vinstri kanti íhaldsins. Íhaldið hélt nokkrar sumarhátíðir 
á „Rauða torginu“ í Naustaborgum en með tímanum hvarf Ung-
herjakofinn en ramminn sem steypur var stendur enn. Ungherjakof-
inn er seldur 1940 eða síðar. 

Fyrsta útisamkoma íhaldsins eða Sjálfstæðismanna í Naustaborg-
um var héraðsmót, sem átti að halda í Naustaborgum í júlíbyrjun 
1943, en var frestað um 2 vikur vegna forfalla Ólafs Thors, formanns 
Sjálfstæðisflokksins, sem átti að tala á mótinu. Sjálfstæðisfélögin á 
Akureyri efndu þó til samkomu í Naustaborgum og sótti hana marg-
menni úr bænum og nágrenni. Hófst samkoman með ræðu, er Sig-
urðar Eggerz bæjarfógeti flutti um sjálfstæðismálið, en Lúðrasveit 
Akureyrar lék lög á undan og eftir. Fór þessi þáttur fram undir beru 
lofti, en síðan var samkoman flutt inn í hið stóra samkomutjald Sjálf-
stæðismanna. 

Skammt frá tjaldinu stóð lítið hús, stór stofa og eldhús. Það var 
Ungherjakofinn og var notaður til kaffiveitinga á samkomum en 
þess á milli eru ýmsar eignir staðarins geymdar þar, svo sem sam- 
komutjaldið og fleira. Karlakór Akureyrar söng þar nokkur lög, Jó-
hann Scheving kennari flutti ræðu og Lúðrasveitin lék. Ennfremur 
sungu samkomugestir nokkur ættjarðarlög saman. Að þessu loknu 
hófst dans, sem var stiginn fram til miðnættis. Allan síðari hluta dags 
og fram eftir kvöldi var fólk að koma og fara. Veitingar voru seldar á 

samkomustaðnum, kaffi í húsinu en gosdrykkir, öl og sælgæti í stóru 
veitingatjaldi. Fór samkoman ágætlega fram og skemmtu menn sér 
vel, þótt kalt væri í veðri. Blaðið Íslendingur segir svo frá:

„Naustaborgir, hinn nýi skemmtistaður Sjálfstæðismanna, stendur 
skammt fyrir ofan Akureyri, svo að vel má fara þangað gangandi, ef 
þröngt er um bílakost eins og búast má við á þessum tíma sumars. 
Mun vera nálægt hálfrar stundar ganga úr innbænum upp í Borgirn-
ar og 40-50 mín. ganga úr útbænum. Umhverfi staðarins er fagurt 
og útsýni góð yfir bæ og fjörð og skjól gott í lægðinni milli kletta-
borganna að sunnan og melhryggjarins að norðan. Þegar tré þau 
sem gróðursett voru í hvamminum á liðnu vori hafa náð meiri 
þroska, verða þau staðnum til mikillar prýði. Héraðsmótið er 
ákveðið 8. ágúst, og ættu þá þeir Sjálfstæðismenn og Sjálfstæðiskon-
ur í bænum, sem enn hafa ekki komið í Naustaborgir að ganga eða 
aka þangað til að skoða þennan skemmtistað sinn um leið og þau 
njóta þeirra mörgu og góðu skemmtiatriða, sem Héraðsmótið hefir 
væntanlega að bjóða.“

Grunnurinn að Naustaborgum, samkomuhúsi Sjálfstæðismanna.
Ljósm.: Þorsteinn E. Arnórsson

Sjálfstæðishúsið
Árið 1945 bíður Naustaborgaráð sjálfstæðisfélaganna á Akureyri til 
kaffidrykkju í Naustaborgum. Tilefnið var að þau höfðu komið sér 
upp samkomuhúsi þar. Jakob Pétursson, formaður ráðsins skýrði frá 
framkvæmdunum á staðnum og tilgangi félagsins að koma upp fé-
lagsheimili. Einnig talað Lárus Thorarensen, elsti félagi, rúmlega 
áttræður að aldri. Eftir kaffidrykkju var húsið skoðað og síðan  
dvalist úti við söng og leik, um kvöldið var dansleikur. Til að  
standa undir uppbyggingarkostnaðinum var félagsmönnum boðið að  
kaupa skuldabréf í rekstrarláni til samkomu- og skemmtistaðarins 
Naustaborga vaxtalaus til 10 ára. Útgáfa bréfanna gat numið allt að 
60.000 krónum.

Sjá mátti auglýsingar þar sem auglýst er að Naustaborgir verði 
fjölsóttasti skemmtistaðurinn. Opið laugardags og sunnudagskvöld. 
Dansað frá 7 bæði kvöldin. Sunnudagskvöld leikur Lúðrasveit Akur-
eyrar. Sætaferðir frá B. S. A. Einkabílar frá B. S. A. - B. S. O. Hljóm-
sveit Óskars Ósbergs leikur fyrir allmörgum dansleikjum í Nausta-
borgum.

Síðasti auglýsti dansleikur Naustaborgaráðs var 7. júní 1950, þar 
auglýstu Naustaborgir að fyrsti dansleikur sumarsins yrði næstkom-
andi laugardag kl. 21—2 og að Hljómsveit Óskars Ósbergs myndi 
leika fyrir dansi. 

Helstu heimildir: 
Héraðsskjalasafnið á Ak. F 288 /1 /2 Alþjóðasamhjálp Verkalýðsins Akureyrardeild.
Verkamaðurinn 21. nóvember 1936.
Íslendingur 30. júlí 1943.
Morgunblaðið 4. júlí 1945.
Íslendingur í júní 1950.
Naustaborgir. Skemmtinefndin  27/8 1943.



ANITA ELEFSEN safnstjóri
ÖRLYGUR KRISTFINNSSON fyrrv. safnstjóri

Saga Síldarminjasafnsins
Formáli

Hvernig minnumst við fyrri tíðar, reynslu okkar og sögu? Skipta 
minningar og saga genginna kynslóða einhverju máli? Við sjáum 
hlutina ólíkum augum og minnumst liðins tíma á mismunandi vegu, 
það er ekki að efa. Einnig höfum við misjafnar skoðanir á gildi safna 
og sýninga sem standa vörð um söguna. En samt er söfnum komið á 
fót án þess að fjöldinn sé spurður álits eða kosið sé um þau í lýð-
ræðislegum kosningum. Svo sjálfsagt þykir safnið í nútíma samfélagi.
Hugmyndin um safn er ekki gömul í okkar nærsamfélagi - eða gæti 
nokkrum hafa dottið það í hug á Siglufirði um aldamótin 1900 að 
vert væri að reisa safn um sögu þessa „guðsvolaða útnára“? Kannski 
var það hin öra þróun atvinnuhátta og umbylting samfélagsins á 20. 
öld sem olli því að staldrað er við og litið um öxl: Mikið er allt orðið 
breytt! Og nýjungarnar þurfa ekki alltaf að vera fagnaðarefni: Það er 
margs að minnast og sakna!

Hugsjónin um safn er fólgin í að varðveita og sýna það sem dýr-
mætt má kalla frá fyrri tíð – eða að safn sé staður þar sem tíminn 
hefur hætt að líða. Og segja má að safn sé skipulegt og menningar-
legt uppgjör við fortíðina. Menningarlegt samfélag sýnir sögunni 
virðingu - og með vönduðum hætti.

Í þessari grein er leitast við að rekja söguna um það hvernig 
Síldarminjasafn Íslands á Siglufirði varð til. Eftir þriggja áratuga 
barning á vegum bæjarfélagsins og mislukkaðar tilraunir til að koma 
á fót safni má tala um nokkuð óvenjulega leið sem farin var með 
stofnun Félags áhugamanna um minjasafn, FÁUM, árið 1989 og 
hvernig framtakssemi þeirra sem að félaginu stóðu leiddi af sér eitt 
stærsta safn á Íslandi sem hlotið hefur margs konar verðlaun og 
viðurkenningar. Greinin byggir á fundargerðabókum Byggðasafns 
Siglufjarðar, FÁUM og Síldarminjasafnsins - auk reynslu og þekk-
ingar höfunda á þessum málum allt frá árinu 1978. 



Upphafið
Á þúsundasta fundi Bæjarstjórnar Siglufjarðar þann 13. mars 1957, 
tæpum 39 árum eftir stofnun kaupstaðarins, var „samþykkt að stofna 
Byggðasafn Siglufjarðar.“ Kosin var fimm manna stjórn: Guðbrand-
ur Magnússon kennari, Hlöðver Sigurðsson skólastjóri, Jón Kjart-
ansson bæjarstjóri, Pétur Björnsson kaupmaður og Sigurður Gunn-
laugsson bæjarritari. Sá síðasttaldi var kosinn formaður. Á sama 
fundi var samþykkt að afhenda stjórninni efri hæð húseignarinnar að 
Gránugötu 18 og 20.000 krónur til að stofna safn.

Í júlí sama ár kom Ragnar Ásgeirsson ráðunautur í Reykjavík á 
fund stjórnarinnar og lagði áherslu á söfnun muna tengdum sjávar-
útvegi byggðarlagsins. Óljóst er hvað varðveist hefur af söfnuðum 
munum frá þessum fyrstu árum vegna ófullkominnar skráningar og 
bágborinnar varðveislu þeirra.

Á árunum 1957 til 1965 hélt stjórnin alls níu fundi þar sem helst 
var rætt um húsnæðismál verðandi safns. Á fundi í ársbyrjun 1964 
var orðið ljóst að áðurnefnt húsnæði væri tilbúið til notkunar. En 
ekkert gerðist frekar miðað við fundargerðabók. Á næsta fundi 
Byggðasafnsstjórnar, heilum átta árum síðar, í lok janúar 1972, var 

Róaldsbrakki og síldargengið.                                          Ljósmynd: Sigurður Ægisson

bókað að eldsvoði sem átti sér stað árið 1964 hafi komið í veg fyrir 
fyrri áætlanir um byggðasafn. Þar við sat.

Í nóvember árið 1975 var aftur fundað og fram kemur vilji stjórn-
arinnar um að hefja viðræður við Húsafriðunarnefnd um friðun húsa 
á Siglufirði - ásamt því að biðja bæjarstjórn um húsnæði til afnota 
fyrir muni „safnsins“.

Frá upphafi voru jafnan valdir til setu í Byggðasafnsstjórn full- 
trúar þeirra flokka sem náðu kjöri í bæjarstjórn. Líklegt má telja  
að mögulegur áhugi á safnamálum eða sagnfræði hafi getað ráðið 
nokkru um valið auk flokkspólitískra tengsla.

Eins og fyrr segir hafa tiltölulega fáir gripir varðveist frá þessu 
fyrsta skeiði byggðasafnsáforma, en eitt skráningarblað er þar á 
meðal. Þar sem gerð er grein fyrir gripum þeim sem „finnanlegir“ 
voru árið 1972, 28 að tölu og geymdir á þremur stöðum. Sumir 
fengu ekki háa einkunn á skráningarblaðinu, t.d. „sporaskja [sennilega 
frá 19. öld] botnlaus og ræfilsleg, ónýt og ógeðsleg.“

Að þessari munatalningu stóð þáverandi Byggðasafnsstjórn og 
undir blaðið skrifaði einn stjórnarmanna þann 22. mars 1972.

Árið 1977 dró til nýrra tíðinda um safnamál á Siglufirði. Þann 29. 
janúar mættu á fund Byggðsafnsstjórnar fulltrúar klúbbanna þriggja, 
Rótary, Kiwanis og Lions; þeir Anton Jóhannsson, Hannes Baldvins-
son og Sigurður Gunnlaugsson til að ræða „um möguleika á að hefja 
starf til þess að safna á tryggan og ákveðinn stað því sem enn væri 
hægt að bjarga frá eyðileggingu er varðaði sögu Siglufjarðar.“

Þarna má sjá svart á hvítu að verulegur áhugi var til staðar meðal 
bæjarbúa um uppbyggingu safns. Nöfn annarra fulltrúa klúbbanna 
koma við sögu í áframhaldandi umræðum, þeirra Braga Magnússon-
ar, Jóns Dýrfjörð og Óla Blöndal. Stjórnarmenn Byggðasafns voru 
þá Guðbrandur Magnússon, Konráð Baldvinsson, Jónas Halldórsson 
og Jón Hjálmarsson.

Við lestur fundargerða bæjarráðs og stjórnar Byggðasafns um 
miðjan júlí þetta ár er ljóst að Frosti F. Jóhannsson nemandi í þjóð-
háttafræði kom til starfa um 20. júní og hóf athuganir og söfnun á 
svokölluðum síldarminjum og hafði honum „orðið allvel ágengt.“

Engar heimildir finnast um hvernig ráðningu Frosta var háttað en 
líklega var það að tilhlutan stjórnar Byggðasafnsins og haft er fyrir 

satt að bæjarstjóri, Bjarni Þór Jónsson, hafi fengið Frosta í þessa 
vinnu eftir ábendingu Þórs Magnússonar þjóðminjavarðar.

Söfnun Frosta
Árið 1977 hófst nýr kafli í langvinnri forsögu Síldarminjasafnsins og 
strax við komu Frosta F. Jóhannssonar færðist mikið líf í safnamál 
Siglufjarðar. Þann 18. júlí 1977 var haldinn tímamótafundur í stjórn 
Byggðasafnsins. Auk stjórnarmanna og Frosta sátu þennan fund Þór 
Magnússon þjóðminjavörður og fulltrúar frá Rótarý-, Lions- og 
Kiwanisklúbbum Siglufjarðar. 

Samþykkt var áætlun í 10 liðum um að friða þrjú söguleg hús, 
kaupa Ísfirðingaplanið (Róaldsbrakka), útvega skrifstofu- og 
geymsluhús, bjarga tveimur nótabátum, ljósmynda skipulega gömlu 
síldarmannvirkin, ráða Frosta F. Jóhannsson til starfa og hvernig 
fjármagna mætti verkefnin.

Við munasöfnun þetta sumar var megináherslan lögð á hvers kyns 
verkfæri, báta og veiðarfæri sem tengdust fyrst og fremst veiðum og 
vinnslu síldar.

Hin friðuðu hús voru: Norska sjómannaheimilið, byggt 1915, og 
átti að hýsa hið almenna byggðasafn, Róaldsbrakki, byggður 1907, 
ætlaður síldarsögunni og Sæbys hús frá árinu 1886 skyldi varðveitt 
sem heimili alþýðufólks. 

Loks er þess að geta að Frosti Jóhannsson starfaði við það síðasta 
sumarið sitt á Siglufirði, árið 1979, að rannsaka atvinnusögu 
Siglufjarðar og skilgreina allar sjávarlóðir þar sem hin margvísleg-
ustu fyrirtæki risu og störfuðu.

Hvernig safn?
Áður en lengra er haldið í uppbyggingarsögunni er ástæða til að 
staldra við og skoða það hvernig Siglfirðingar sáu fyrir sér verðandi 
safn sitt.

Eins og fram kemur fyrr í þessari grein fjallaði Byggðasafnstjórn 
Siglufjarðar í mörg ár um húsnæðismál safnsins. Það hefur sennilega 
ekki hvarflað að nokkrum manni á þeim tíma að gamalt síldarhús 
sem stóð á staurum frammi í sjó yrði að lokum fyrir valinu sem safn-
hús, eins og síðar varð raunin. 

Þó ekki sé ljóst hver stefnan var í upphafi um verðandi minjasafn 
þá má skoða hvert hið almenna viðmið til safna var á þessum tíma. 
Segja má að söfn og safnastarf hafi þá verið á nokkru frumstigi á Ís-
landi, en telja má að hugmyndin eða ímyndin um safn hafi verið all-
skýr meðal manna. Nokkur dæmi: Safnahúsið tignarlega við Hverfis- 
götu í Reykjavík var byggt á árunum 1906-8 og hýsti forngripasafnið 
auk þriggja annarra safna. Þjóðminjasafnið hóf starfsemi sína í nýrri 
og glæsilegri byggingu árið 1950 með sýningu á helstu djásnum og 
dýrgripum þjóðarsögunnar. Byggðasafn Skagfirðinga var sett upp 
árið 1948 í Glaumbæ, fornu höfuðbóli og prestsetri frá miðri 19. öld. 
Minjasafnið á Akureyri var opnað 1962 í Kirkjuhvoli, reisulegu 
íbúðarhúsi sem byggt var 1934 fyrir danskan kaupmann.
Telja má það nokkuð víst að hugmyndir manna um söfn hafi verið í 
þessa veru; glæsihús með vönduðum og „verðmætum“ gripum sem 
sýndu betri hliðar mannlífs fyrri tíðar. Eða gæti það skeð að hin sigl-
firska skráning frá 1972 segi nokkuð um hug manna til fyrstu 
minjasöfnunarinnar á Siglufirði? - „sporaskja botnlaus og ræfilsleg, ónýt 
og ógeðsleg.“

Árin 1975 og 1976 var gefin út af Sögufélagi Siglufjarðar, Sigl-

Í Róaldsbrakka.

firðingabók, með fjölda greina um sagnfræðileg málefni staðarins. Í 
báðum bókum skrifar Gunnar Rafn Sigurbjörnsson skólastjóri for-
mála. Gunnar Rafn er menntaður sagnfræðingur og bera þessi skrif 
vott um góðan skilning hans á rannsóknum og varðveislu á sögunni 
- og vel má líta svo á að skoðun hans slái tóninn fyrir munasöfnun 
og safnhugmyndir á næstu tveimur til þremur árum. 

Siglfirðingabók ´75:
„Enginn staður er svo aumur, svo lítilfjörlegur, að hann eigi sér ekki 
sögu. Því gleymum við oft og þá jafnframt þeirri skyldu okkar að 
geyma og varðveita söguna og þá bregðumst við jafnframt því hlut-
verki að skapa ókomnum kynslóðum þann bakgrunn, sem tengir þær 
sterkustum böndum við átthaga sína og heimabyggð.“

Siglfirðingabók ´76. 
„ … tilgangur þessa rits er tvenns konar, annars vegar að festa á blað 
og rannsaka atburði liðins tíma og ekki síður hitt að varðveita þá 
sögu sem gerist á okkar tímum. … Við þurfum að skrá miklu meira 
um sögu síldariðnaðarins, varðveita lýsingar á öllum vinnubrögðum, 
festa á blað öll þau sérheiti sem tengd eru og voru þessum atvinnu-
vegi og sögu einstakra manna úr öllum stéttum og starfshópum … 
Ekki megum við gleyma sögu mannvirkja og húsa. … Verum 
minnug þess, að hvorki saga þessa bæjar eða nokkur saga er annað 
en saga hins vinnandi fólks. Alexander mikli lagði ekki undir sig hálf-
an heiminn einsamall, togararnir fiska ekki áhafnarlausir, verk-
smiðjurnar vinna ekki sjálfkrafa og síldin saltar sig ekki sjálf. Við 
erum öll þátttakendur í sögunni og sköpum hana sjálf, á okkur sjálf-
um hvílir sú skylda að varðveita hana“. 

Útskýra breytta þjóðfélagshætti
Eins og fram hefur komið reis snemma árs 1977 upp safnumræða 
meðal félaga í siglfirsku klúbbunum þremur. Í kjölfarið réðu bæjar-
stjórnendur Frosta F. Jóhannsson til starfa. 

Brátt fór Frosti að kynna hugmyndir sínar um hverrar gerðar safn 
Siglfirðinga ætti að vera og lagði hann fram stórhuga áætlun um 
hefðbundið byggðasafn og sérstakt síldarminjasafn. Í hliðartillögu 

hans lýsir hann síldarminjum sem deild í einu allsherjar Sjóminja- 
safni Norðurlands á Siglufirði. 

Úr greinargerð Frosta: „Atvinnuhættir, athafnir hins vinnandi 
manns, eru undirstaða allrar mannlegrar tilveru og gefa íslensku 
þjóðlífi þann svip, sem það hefur á hverjum tíma. Það sem við köll-

Örlygur Kristfinnsson skoðar rústir gömlu Þróarinnar árið 1989. Þar átti 
Bátahúsið að vera samkvæmt fyrstu hugmyndum.

um íslenska menningu á rætur sínar að rekja til íslenskra þjóðlífs-
hátta. 

Hlutverk minjasafna, byggðasafna, er fyrst og fremst að vera 
fræðandi. 

Þau eiga að útskýra á lifandi og sannan hátt atvinnuhætti viðkom-
andi byggðarlaga, frá fortíð og nútíð.

Þau eiga að setja safnmuni í sögulegt samhengi með ljósmyndum, 
teikningum og fræðandi textum.

Þau eiga að útskýra ástæður breyttra þjóðfélagshátta.“
Með komu Frosta F. Jóhannssonar færðist líf í alla umræðu um 

safnamál á Siglufirði - bæði innan stjórnar og meðal bæjarbúa.
Áður en lengra er haldið er rétt að vísa í bókun á fundi stjórnar 

Byggðasafnsins frá 13. júlí 1977: „Menn voru sammála um að síldar-
minjasafn þyrfti að vera nr. 1 í byggðasafnsmálum í Siglufirði. Þar á 
eftir komi svo hvers konar aðrir munir og myndir.“ Ekkert vafamál 
var að hugmyndir og fyrirætlanir Frosta nutu fulls stuðnings bæjar-
stjórnenda. Um það vitna fundargerðir Byggðasafnstjórnar og síðan 
samþykktir bæjarstjórnar.

Að loknum bæjarstjórnarkosningum vorið 1978 var kjörin ný 
stjórn Byggðasafnsins: Anton Jóhannsson, Guðbrandur Magnússon, 
Konráð Baldvinsson, Sigurjón Sigtryggsson og Örlygur Kristfinns-
son, formaður.

Bruðlað með almannafé?
Mikill hugur var í mönnum árin 1977 og 1978. En á næstu misser-
um fór vaxandi efi að láta á sér kræla, eða um svipað leyti og Frosti 
kunngerir að safn yrði ekki sett upp fyrr en að loknum kostnaðar-
sömum viðgerðum friðaðra húsa og eftir að sögurannsóknum hans 
lyki - en þær hygðist hann nýta sem doktorsverkefni í námi sínu - og 
að þetta tæki að minnsta kosti tvö til þrjú ár. 

Í stað þess að fagna því að ungur þjóðháttafræðingur yrði doktor í 
atvinnusögu Siglufjarðar fór vaxandi andstaðan við margsamþykkt 
áform Byggðasafnsstjórnar. Á ágústfundi stjórnar 1979 var þetta 
bókað: „Vegna þeirra orða ýmissa manna hér í bæ um að verið sé að 
bruðla með almannafé í framkvæmdum byggðasafnsins, þá vill stjórn 
byggðasafnsins benda á að verið er að bjarga menningarverðmætum 

með viðgerð á Ísfirðingabragga [Róaldsbrakka] um leið og það er 
liður í því að fegra svipmót bæjarins.“ 

Á haustdögum 1978 hafði Byggðasafnsstjórn sent fjölmiðlum 
fréttabréf til kynningar á markmiðum sínum og framkvæmdum. Að-
eins eitt af fjórum staðarblöðum Siglufjarðar sá ástæðu til að birta 
bréfið. Gagnrýnin og andstaðan óx og dafnaði og samkvæmt minni 
þáverandi formanns stjórnar og óljósum bókunum var andinn á 
stjórnarfundum orðinn allerfiður og hluti stjórnarfunda fór í til-
gangslitlar rökræður og deilur. Lítið sem ekkert var bókað um 
ágreining en lítil bókun á fundi í lok ágúst 1979 gefur þó eitthvað til 
kynna: „ … fór F.F.J. [Frosti F. Jóhannsson] af fundinum. Varð þá  
ýtarleg umræða um framtíðarstarf hans hér hjá safninu en ekki sam- 
komulag og fundi frestað.“

Sögusagnir voru á kreiki um að gagnrýni utan úr bæ kæmi jafnvel 
frá vel metnum bæjarfulltrúum: „Þetta er til mikillar skammar.“ Og: 
„Hver er tilgangurinn eiginlega að safna þessu dóti sem er allstaðar í 
notkun nema hér?“

Í mars 1979 stakk stjórnarformaður, Örlygur, niður penna í bæjar-
blaðinu Mjölni. Þar eru áform byggðasafnsstjórnar kynnt og lýst yfir 
eindregnum stuðningi við hugmyndina um síldarminjasafn og sjó-
minjasafn Norðurlands - með hvatningu um stuðning bæjarbúa og 
bæjarfulltrúa við þetta „stærsta menningarmál Siglufjarðar.“

Örlygur rekur í stuttu máli sögu Siglufjarðar á 20. öld og segir:  
„Á elleftu stundu var ráðist í það stórvirki að koma á fót safni sem 
geymir þessa sögu, sögu sem ekki má glatast, því þá glatast stór 
þáttur í Íslandssögunni.“

Á stjórnarfundi í febrúar 1980 var bókuð afsögn formanns, Örlygs 
Kristfinnssonar, úr Byggðasafnstjórn. Á sama fundi lagði Guðbrand-
ur Magnússon, ritari, fram greinargerð sína, „15 handskrifaðar fólíó-
síður. Allmiklar umræður urðu um öll þessi mál. Samþykkt að menn 
fengju að kynna sér þessi mál og hafa fund fljótlega.“ Hvorki var 
meira bókað um greinargerð Guðbrands né hún finnanleg síðar í 
skjalasafni Fjallabyggðar.

Ósætti innan Byggðasafnsstjórnar og óánægjuraddir frá einstaka 
bæjarfulltrúa eða „utan úr bæ“ gátu varla farið fram hjá Frosta F. Jó-
hannssyni. Í fundargerð stjórnar Byggðasafns sem var haldinn 14. 

október 1980 var lesið bréf frá Frosta „sem tilkynnir að hann geti 
ekki lengur starfað að þessum málum hjá Siglufjarðarbæ.“ Þótt ekki 
sé vitað frekar um innihald bréfsins þarf varla fjörugt ímyndunarafl 
til að skilja samhengi hlutanna. 

Kom Frosti ekki meira við safnsögu Siglfirðinga en lengi hafa 
þeir búið að verkum hans í munasöfnun, húsafriðun og hugmynda-
fræði allri.

Hér hefur nokkuð verið getið þeirra hugmynda sem lágu fyrir um 
það hverrar gerðar minjasafn Siglufjarðar ætti að vera. Í næsta kafla 
hér á eftir þar sem sagt er frá björgun Róaldsbrakka eru enn önnur 
sjónarmið nefnd;  leysa hinn stóra og dýra safnavanda með gerð lík-
ana. Rétt er að halda því til haga að sú hugmynd var lögð fram í 
fullri alvöru. Á næst síðasta fundi stjórnar Byggðasafnsins, 31. júlí 
1989 má nefnilega finna þessa litlu bókun: „... rætt um módelsmíði. 
Frekari bókun bíður síns tíma.“

Róaldsbrakka bjargað
Enn tóku við mörg mögur ár í safnastarfi Siglufjarðar. Frá 1981 til 
1989 var haldinn að meðaltali einn fundur á ári í stjórn „Byggða- 
safnsins“ sem í raun var ekki enn til, þrátt fyrir að Byggðasafnsstjórn 
hefði starfað í nær aldarfjórðung. Á meðan voru varðveittir gripir og 
munir á hrakhólum og friðlýst hús dröbbuðust niður.

Á vordögum 1984 spurðist það út meðal bæjarbúa að á bæjar-
stjórnarfundi hefði legið á borði tilbúin tillaga um að rífa Róalds-
brakka - friðlýst húsið! En áður en til þess kom að tillagan væri lögð 
formlega fram var henni kippt til baka að ráði glöggra manna.  
Hugsunin hefur sennilega verið sú að með því að jafna Brakkann  
við jörðu yrðu öll vandamál í kringum „byggðasafnið“ úr sögunni í 
eitt skipti fyrir öll. Ljóst var að innan sömu „herbúða“ voru uppi 
hugmyndir um að í staðinn mætti smíða módel af öllu heila klabb-
inu; veiðum, síldarplani, síldarverksmiðju og sýna í Ráðhúsi bæjar-
ins!

Ef hægt er að tala um einn einstakan atburð sem markaði tíma-
mót í baráttunni fyrir verndun gamalla húsa á Íslandi, þá er það 
þegar hópur fólks tók sig til um miðja nótt vorið 1973 og hóf að 
mála húsaröðina á Bernhöftstorfu í Reykjavík. Húsin voru mjög illa 

farin og höfðu verið dæmd til niðurrifs því yfirvöld voru afhuga 
verndun þeirra. 

Eftir að Bernhöftstorfan hafði verið máluð fór fram endurskoðun 
hugmynda um niðurrif gamalla og merkra timburhúsa. Þau sjónar-
mið giltu fyrst og fremst um Reykjavík en á næstu árum fóru þau 
viðhorf að festa rætur víða um land. 

Sumarið 1984, eftir fréttirnar af bæjarstjórnarfundinum „fræga“, 
höfðu Bernhöftstorfu-áhrifin greinilega borist til Siglufjarðar því 
hópur fólks tók sig til og lét hendur standa fram úr ermum. Bókun á 
fundi byggðasafnsstjórnar 6. mars 1985: „Á sl. sumri var Ísf.braggi 
[Róaldsbrakki] lagfærður og málaður að utan. Útlit hans er nú allt 
annað en var. Verk þetta var að mestu unnið af áhugafólki í sjálf-
boðavinnu. Byggðasafnsnefnd þakkar því ágæta fólki fyrir sitt fram-
lag en án þess hefði verk þetta varla verið unnið.“

Þegar húsið hafði verið málað átti flestum bæjarbúum að vera 
orðið ljóst hve hinn umdeildi og hrörlegi Róaldsbrakki var í raun 
glæsileg bygging!

Af öðru friðlýstu húsi, Norska sjómannaheimilinu, var það helst 
að frétta að á sjaldgæfum fundum Byggðasafnsstjórnar um miðjan  

Teikning Örlygs Kristfinnssonar af Róaldsbrakka.

9. áratuginn voru bókaðar ályktanir um þrálátan þakleka þar - síðast 
snemma árs 1985. En ári síðar, eftir miklar viðgerðir, var Sjó- 
mannaheimilið tekið í notkun í þágu Tónlistarskóla Siglufjarðar. Þar 
leið áætlunin um „Byggðasafn Siglufjarðar“ undir lok án nokkurra 
athugasemda eða bókunar í fundargerðabók stjórnarinnar.

Aldarþriðjungssögu stjórnar Byggðasafns Siglufjarðar lauk á fundi 
6. október 1989 - þar mætti einn stjórnarmaður. 

Byggðasafnsstjórn in memoriam
Áður en lengra er haldið er rétt að staldra við og spyrja hvers vegna 
áætlanir um stofnun minjasafns strönduðu svo rækilega þegar til 
kastanna kom? Svarið gæti verið margþætt.

Í fyrsta lagi má vel halda því fram að þótt söfnun gripa árið 1977 
hafi verið full tímabær og mátti í rauninni ekki bíða lengur þá hafi of 
skammur tími verið liðinn frá hvarfi síldarinnar til þess að íbúar 
Siglufjarðar sannfærðust um gildi fyrirhugaðs safns og þeirra menn-
ingarverðmæta sem fólust í gripum tengdum síldariðnaðinum.

Í öðru lagi var andstaðan við kostnaðarsama uppbyggingu safns 
einfaldlega af fjárhagslegum toga. Meðan önnur brýn verkefni voru 
hálfunnin eða biðu óunnin - til dæmis niðurrif síldarmannvirkja og 
hreinsun hafnarinnar, malbikun gatna, uppbygging íþróttamann-
virkja o.þ.h. - þótti það ótækt að skuldugt bæjarfélag verði háum 
upphæðum í margra ára „dekurverkefni“ sem fáir aðhylltust.

Í þriðja lagi má ímynda sér að hin „alþýðlegu“ sjónarmið þeirra 
sem leiddu verkefnið hafi ekki átt upp á pallborðið hjá sumum sem 
stýrðu málum bæjarfélagsins.

Þessu til viðbótar mætti spyrja hvort Siglfirðingar hafi verið reiðu- 
búnir að horfast í augu við niðurlægingu staðarins. Að minnsta kosti 
heyrðist það sjónarmið að fortíðin væri best grafin og gleymd.

Engin ástæða er til þess að áfellast stjórnarmenn Byggðasafns  
fyrir mótþróa og gagnrýni á uppbyggingaráætlanir á árunum 1978-
80. Halda má því fram að þessi afstaða sem mótaði mjög stjórnar-
fundi hafi ekki verið annað en endurómur eða framlenging á um-
ræðu sem fór fram meðal bæjarbúa. 

Líklegast, og ekki má gera ráð fyrir öðru, hafa fulltrúar í stjórn 



SAGA SÍLDARMINJASAFNSINS� 61

Byggðasafns alltaf verið að reyna að gera sitt besta í þágu staðarins. 
Rétti tíminn var bara ekki kominn fyrir stórbrotnar hugsjónir!

FÁUM stofnað
Nú var runnið upp árið 1989 og enn bárust óljósar fregnir úr Ráð-
húsinu um mögulegt niðurrif Róaldsbrakka. Ástand hans aftur orðið 
hið dapurlegasta og ljóst að „þrotabú“ Byggðasafnsins var í stór-
hættu.

Orðrómurinn hreyfði við Örlygi Kristfinnssyni sem hafði stýrt 
aðgerðum við Róaldsbrakka sumarið 1984. Það mátti vel sjá fyrir sér 
að fyrst fólki, venjulegum bæjarbúum, tókst með samtakamætti sín-
um og vinnu að framlengja líf Brakkans um nokkur ár þá mætti al-
veg gera tilraun til að skapa honum nýjan búning og verðugt hlut-
verk. Í því sambandi var hugsað um samfélagslega ábyrgð og skyldur. 
Svo gerðist það þann 23. september 1989 að allmargir bæjarbúar 
stigu fram og stofnuðu Félag áhugamanna um minjasafn, FÁUM, í 
þeim megintilgangi að byggja upp minjasafn. Í stjórn voru kosin: 

FÁUM fólkið í maí 1991. Frá vinstri: Guðný Róbertsdóttir, Guðný Pálsdóttir, 
Kristrún Halldórsdóttir, Regína Guðlaugsdóttir, Ása Árnadóttir, Anton Jóhanns- 
son, Þór Jóhannsson, Birgir Steindórsson, Hafþór Rósmundsson og Örlygur Krist-
finnsson. 

Örlygur Kristfinnsson formaður, Kristrún Halldórsdóttir varafor-
maður, Anton Jóhannsson gjaldkeri, Hinrik Aðalsteinsson ritari og 
Regína Guðlaugsdóttir meðstjórnandi. Varamenn: Birgir Steindórs-
son, Bragi Magnússon og Guðný Róbertsdóttir.

Í október sama ár var gerður samningur við bæjarstjórn Siglu- 
fjarðar um að FÁUM tæki „eigur Byggðasafns“ í sínar hendur,  
Róaldsbrakka, þar sem flestir safngripir voru geymdir, og nokkra 
báta. Það var grunnurinn sem safnið skyldi byggt á - grunnur sem 
Frosti F Jóhannsson hafði lagt 12 árum fyrr.

Í upphafi var nokkuð velt vöngum yfir því hverrar gerðar fyrir-
hugað safn yrði, hvað safnið ætti að heita; byggða-, sjóminja- eða 
síldarminja-? En segja má að valkosturinn hafi í raun aðeins verið 
einn; enda kom nafnið Síldarminjasafn Íslands fyrir í hvatningarræðu 
formanns við stofnun félagsins. 

Annað var fastákveðið: miðað við fyrri reynslu skyldi leitað allra 
leiða til að ná samfélagslegri og „pólitískri“ sátt um safnhug-
myndina. Liður í því var að biðja ekki um fjárframlög úr bæjarsjóði 
til framkvæmda. Við það var staðið. 

Róið var á önnur mið, sótt um styrki þar sem slíkt bauðst, má þar 
nefna ýmsa menningarsjóði og Siglfirðingafélagið syðra – en allra 
drýgstir urðu styrkirnir úr Húsafriðunarsjóði. Þar vóg friðlýsing, 
fagurfræðilegt og sögulegt hlutverk Róaldsbrakka mjög þungt í 
hæstu úthlutunum næstu ára – og segja má að hlutur sjóðsins hafi 
skipt sköpum um endurgerð hússins og uppbyggingu Síldarminja- 
safnsins. 

Samtímis því að viðgerð Róaldsbrakka hófst komu félagar FÁUM 
á fót sýningu á síldarminjum í íbúðarhúsi sem Síldarútvegsnefnd 
lánaði í þeim tilgangi. Þar var opið fyrir gesti í tvö sumur.
Strax á þessum árum, blés mjög byrlega fyrir starfi FÁUM. Margir 
lögðu mikið af mörkum í sjálfboðastarfi, það skapaði góða stemm-
ingu og traust. Bók Birgis Sigurðssonar, Svartur sjór af síld og sam-
nefnd sjónvarpsþáttaröð hans árið 1991 undirbjuggu jarðveginn hjá 
þjóðinni. Síðast en ekki síst hafði Síldarævintýrið, hin glæsilega bæj-
arhátíð frá 1991, undir kraftmikilli stjórn Theodórs Júlíussonar, 
mjög góð áhrif á alla framvinduna.

Nú var rétti tíminn upp runninn fyrir Siglfirðinga að byggja upp 
minjasafn sitt með glæsibrag!

Róaldsbrakki
Fyrsta verkefni áhugamannafélagsins FÁUM var að bjarga Róalds-
brakka frá glötun - eins og fyrr getur. Húsið sem reist var árið 1907 
og hafði lengi verið meðal myndarlegri húsa staðarins var orðið 
mjög illa farið. Árið 1991 gaf FÁUM út kynningarblað þar sem 
framtíðaráformum um uppbyggingu safnsins var varpað fram. Þar 
mátti sjá draumsýn um reisulegt húsið, endursmíðað síldarplan sem 
stóð fram í lítið lón og báta við bryggju. Allt í því augnamiði að líkja 
eftir umhverfi síldaráranna. En endurbygging Róaldsbrakka gekk 
ekki áfallalaust fyrir sig. Í ágúst 1991 fauk húsið af nýjum grunni sín-
um, skall á hliðina og skemmdist allmikið. Annað stórt fiskvinnslu-
hús, Bein, sem stóð sunnan við brakkann og var hluti af framtíðarsýn 
FÁUM, féll eins og spilaborg í öðru fárviðri sama haust. Sjálfboða-
liðarnir gáfust ekki upp þótt á móti blési. Haldið var áfram við 

Týr hífður inn í húsgrunn Bátahússins, við hlið Draupnis. Örlygur Kristfinnsson 
fylgist með.

endurbyggingu Róaldsbrakka og brak hússins Bein var rifið í sundur 
í þeim tilgangi að nýta húsviðina til viðgerða og nýsmíði.

Það er vert að minnast þess að árið 1994 bárust fyrstu fjárfram-
lögin frá sveitarfélaginu, að frumkvæði bæjarstjórnenda, sem farnir 
voru að greina hve dýrmætt verðandi safn gæti orðið fyrir Siglufjörð. 
Fjárframlagið flýtti fyrir framkvæmdum og á næstu misserum var 
lokið við ytra byrði hússins og sýningu á neðstu hæð. Þann 9. júlí 
1994 vígði Ólafur G. Einarsson menntamálaráðherra Róaldsbrakka 
sem safnhús við hátíðlega athöfn.

Húsið var síðan tekið í notkun í áföngum á næstu tveimur árum 
en endurbyggingu þess lauk vorið 1996. Öll endurgerð hússins tók 
mið af teikningum arkitektanna Stefáns Arnar Stefánssonar og Grét-
ars Markússonar. Sýningargerðin miðaðist við að endurskapa það 
sem áður var. Stundum hefur verið talað um natúralisma í sýningar-
gerð Síldarminjasafnsins og á það sannarlega við um Róaldsbrakka. 
Þar er flest eins og var á árum áður þegar síldarstúlkur bjuggu í hús-
inu sumarlangt og húsið var notað til ýmissa annarra hluta.

Ljóst er að Róaldsbrakki nýuppgerður, eins og í sparifötum, hafði 
áhrif á hugarfar bæjarbúa og skoðanir þeirra á uppbyggingu safnsins. 

Síldarsöltun á planinu við Róaldsbrakka. Birna Björnsdóttir leggur niður í tunnu. 

Jafnvel má segja að margir hafi séð söguna í nýju ljósi og öðlast 
skilning á þessu mikla og þarfa verkefni. Skýrt dæmi um það var 
upphaf Síldarævintýrisins, bæjarhátíðarinnar sem fyrr er nefnd. Þá 
varð heimafólki og öðrum á sama tíma ljóst að með tilkomu Síldar-
minjasafnsins væri lagður grunnur að ferðaþjónustu á Siglufirði. 

Grána
Við endurreisn Róaldsbrakka var safnamálum Siglfirðinga komið í 
gott horf og stórum áfanga lokið. Á vordögum 1996 var Örlygur 
Kristfinnsson ráðinn í launað starf safnstjóra og eitt af fyrstu verkum 
hans eftir ferðamannasumarið var að skipuleggja og teikna upp 
áframhaldandi uppbyggingu Síldarminjasafnsins. Safnið var þá orð- 
inn vinsæll áningarstaður ferðafólks, en gestir voru fyrstu árin á bil-
inu 4 - 7.000 árlega - og að megninu til Íslendingar.

Árið 1994 var Hafþór Rósmundsson kjörinn formaður FÁUM, 
auk hans skipuðu stjórn félagsins á þessum árum: Anton Jóhannsson, 
Birgir Steindórsson, Guðný Pálsdóttir, Hinrik Aðalsteinsson, Regína 
Guðlaugsdóttir, Sigurður Guðmundsson, Sveinn Björnsson, Stur-
laugur Kristjánsson og Þór Jóhannsson.

Nýr kynningarbæklingur var gefinn út árið 1997 þar sem stór-
huga framtíðaráform voru kynnt. Í Róaldsbrakka hafði fyrst og 
fremst verið horft til síldarsöltunar – en nauðsynlegt var að gera 
öðrum þáttum sögunnar, bræðsluiðnaðinum og veiðunum, góð skil.

Fyrsti þátturinn í áframhaldandi vexti Síldarminjasafnsins var 
bygging bræðsluminjahússins Gránu. Árið 1998 var grunnurinn 
steyptur og húsið reis ári síðar og þar nýttust vel viðir úr Bein. Frá 
árinu 1993 höfðu FÁUM-félagar ekið þvert um landið á vörubílum í 
þeim tilgangi að sækja gamlan tækjabúnað í yfirgefnar síldarverk-
smiðjur á Hjalteyri og Ingólfsfirði til að setja upp heildstæða sýn-
ingu um sögu bræðsluiðnaðarins. Allt var unnið eftir fyrirfram gerð-
um áætlunum og teikningum en stöðugt reyndi á útsjónarsemi 
manna, vinnusemi og metnað. Gripirnir voru margir mjög stórir og 
níðþungir og í slæmu ástandi. 

Á árunum 2000–2003 var mikil vinna lögð í verksmiðjusýninguna 
í Gránu þar sem gestir kynnast sögu síldarbræðslunnar, mjöl- og  
lýsisframleiðslunnar. Tækjabúnaður er að miklu leyti frá því um 

1935-1940 og settur upp í sem eðlilegustu samhengi hlutanna. Þar 
munaði mjög um Chris Bogan, ungan kanadískan sagnfræðing, sem 
kom til starfa um sinn og vann ötullega að hreinsun gripa og upp-
setningu sýningar með safnstjóra.

 Allt frá því að viðgerð Róaldsbrakka hófst voru iðnaðarmenn 
ráðnir til hinna fjölbreytilegustu starfa en sjálfboðaliðar ætíð reiðu-
búnir til ýmissa sérverkefna. Smám saman dró úr beinni vinnu  
FÁUM-félaga en þeim mun meira var fundað og lagt á ráðin. Þar má 
sérstaklega nefna óbilandi áhuga Sveins Björnssonar og Hafþórs 
Rósmundssonar. Þá hafði Hinrik Aðalsteinsson verið til staðar allt 
frá stofnun félagsins.

Bátahúsið
Á þessum árum hafði FÁUM mörg járn í eldinum og framkvæmdir 
gengu hratt fyrir sig. Samhliða uppbyggingu Gránu var unnið að 
skipulagsmálum fyrir stórbyggingu sem hýsa skyldi fjölda báta safns-
ins. Fyrstu drög að þessu nýju sýningarhúsi voru lögð fram árið 
2000, um það leyti sem lokið var við að reisa Gránu. Áfram gengu 
menn rösklega til verks og rétt eins og þegar gamlar yfirgefnar 

Safnhúsin þrjú: Róaldsbrakki, Grána og Bátahúsið.  Ljósmynd: Jón Steinar Ragnarsson



SAGA SÍLDARMINJASAFNSINS� 67

síldarverksmiðjur voru heimsóttar, var farið skipulega um landið í 
leit að skipum sem hentuðu sýningunni. Áfram var unnið með 
nokkurs konar „natúralisma“ í sýningagerðinni því ekki kom annað 
til greina en að varðveita síldarskip og nótabáta í fullri stærð við 
bryggjur – og endurskapa þannig lítið sýnishorn af einni gamalli 
síldarhöfn. Árið 2001 var Sigurjón Jóhannsson leikmyndahönnuður 
fenginn til þess að gera líkan að sýningu sem byggð var á teikning-
um safnstjóra. Ári síðar var samið við Árna Pál Jóhannsson leik-
myndahönnuð um að leggja fram tillögur að hönnun hússins, sem 
samþykktar voru af safnstjórn.

Árið 2002 var skipið Týr SK 33 flutt sjóleiðis frá Sauðárkróki til 
Siglufjarðar og síðasta spölinn „sigldi“ Týr um þröngar götur bæjar-
ins, að sinni endanlegu heimahöfn inn í grunn Bátahússins. Þar var 
Draupni EA 70 sömuleiðis komið fyrir. Hafist var handa við að reisa 
sjálft húsið sumarið 2003 undir styrkri stjórn Gunnars St. Ólafssonar 
verkfræðings – og einu ári síðar var sýningin vígð við mikla við- 
höfn þegar blásið var til hátíðar til að minnast 100 ára síldarsögu  
Íslendinga. Meðal gesta var, auk forseta Íslands, Hákon Magnús, 

Í Bátahúsinu.                                                                          Ljósmynd: Fiann Paul

krónprins Noregs, sem kominn var til þess að vígja Bátahúsið sem 
nýtt safnhús þann 29. júní 2004.

Það kom í hlut Örlygs safnstjóra að ljúka því verki, sem hann hóf 
sjö árum fyrr. Að móta í smáatriðum þessa sérstæðu sýningu í Báta-
húsinu, þar sem skip og bátar liggja við tjörubornar bryggjur og í 
fjarska hljóma ljúfir tónar síldaráranna og heyra má sjávarnið og 
mávagarg. Neta- og beitningaskúrar standa til hliðar sem minn-
isvarðar um þá fjölbreyttu iðju sem fram fór við höfnina áður fyrr.
Þarna, um mitt ár 2004, þegar liðin voru fimmtán ár frá stofnun 
FÁUM og tíu ár frá því Róaldsbrakki var vígður sem safnhús, var 
Síldarminjasafnið orðið meðal stærstu safna í landinu að umfangi og 
það þótti því ekki eðlilegt að rekstur þess væri í höndum áhuga-
mannafélags. Það var því samið við Siglufjarðarkaupstað um stofnun 
sjálfseignarstofnunar; FÁUM og Siglufjarðarkaupstaður urðu þannig 
stofnendur Síldarminjasafn Íslands ses. og lögðu hvor um sig fram all-
ar þær eignir sem talist höfðu til Síldarminjasafnsins. Samhliða  
þessum skipulagsbreytingum urðu breytingar á skipan stjórnar 
safnsins, sem nú var skipuð fulltrúum FÁUM, Siglufjarðarkaupstaðar 

Salthúsið endurreist á Siglufirði árið 2014.

og Þjóðminjasafnsins. Skömmu síðar tók Guðmundur Skarphéðins-
son við stjórnarformennsku af Hafþóri Rósmundssyni.

Þrotlaus vinna og erfið viðfangsefni lýsa líklega best því sem á 
gekk á árunum 1989-2004. Farið var af stað með viljann að vopni, án 
nokkurrar vissu um fjárstuðning frá ríki eða sveitarfélagi. Auk þess 
efuðust margir heimamenn um framkvæmdirnar og höfðu ekki trú á 
málstaðnum og spurðu hvort Síldarminjasafn hefði virkilega eitt-
hvert gildi eða aðdráttarafl. Þegar hér er komið sögu efaðist þó lík-
lega enginn. Verkefnið hafði sannað sig – safnið stóð fyrir sínu og 
naut aukinna vinsælda ár frá ári.

Þegar fram í sótti þótti uppbygging Síldarminjasafnsins á Siglu-
firði svo mikilvæg að tvisvar sinnum var fjallað um hana á fundum 
ríkisstjórnar Íslands, þar sem samþykktar voru ríkulegar fjárveitingar 
til að greiða fyrir framkvæmdum við Bátahúsið.

Slippurinn
Meðal skilgreindra hlutverka Síldarminjasafnsins er að standa vörð 
um forna þekkingu við smíði opinna tréskipa. Með það markmið að 
leiðarljósi var allt frá árinu 2003 unnið skipulega að því að safnið 
eignaðist Gamla Slippinn – en hann er elsta smábátasmíðastöð 
landsins, frá því um 1930 og mikilvægt að varðveita hana sem slíka.

Síldarminjasafnið hóf samstarf við Bátaverndarmiðstöð Norður- 
Noregs í Gratangen sem fólst í því að skipst var á bátasmiðum og 
smíðaðir tveir súðbyrðingar, annar norskur og hinn íslenskur.

Slippurinn komst loks í eigu Síldarminjasafnsins í mars 2012 og 
er í senn sýningarstaður fyrir sögu skipasmíði á Siglufirði og verk-
stæði, lifandi vettvangur fyrir viðgerðir báta og nýsmíði. Árlega eru 
haldin bátasmíðanámskeið í Slippnum, þar sem leiknir og lærðir  
takast á við viðgerðir gamalla súðbyrðinga.

Salthúsið
Sumarið 2012 var lögð lokahönd á hönnun safnsvæðisins og safn-
húsin tengd saman með bryggjupöllum og heimasmíðuðum ljósa- 
staurum. Um svipað leyti voru eftirstöðvar bankaskuldar vegna upp-
byggingarinnar greiddar og safnið því skuldlaust. Starfsfólkið velti 

því fyrir sér hvort kominn væri tími til að leggja árar í bát og láta 
gott heita? 

Þá gerðist það að Margrét Hallgrímsdóttir þjóðminjavörður 
óskaði eftir því við stjórn Síldarminjasafnins að Gæruhúsið svo- 
kallaða yrði endurreist á Siglufirði. Boð þjóðminjavarðar var mjög 
freistandi. Ekki síst vegna þess að viðunandi safngeymslur skorti sár-
lega. Safnkostur Síldarminjasafnsins er gríðarlega umfangsmikill og 
stór hluti hans óskráður. Gripir eru margir hverjir grófir og þungir; 
bátar, vélar og hvers kyns verkfæri til síldveiða og vinnslu. Erfitt er 
að henda reiður á, hve margir safngripirnir eru í raun, en áætla má, 
að þeir telji að minnsta kosti fimmtíu þúsund og aðeins 40-50% séu 
skráðir. Það var þannig að þegar söfnun FÁUM hófst á Siglufirði 
1989 var um einskonar björgunarstarf að ræða – öllu var safnað og 
allur kraftur lagður í nýjar sýningar og uppbyggingu safnhúsa. 
Geymslur hafa verið til bráðabirgða frá upphafi og fullnægja ekki 
settum skilyrðum safnaráðs til viðurkenndra safna.

Niðurstaðan varð sú að boði Þjóðminjasafnsins var tekið. En 
nokkur vandi var fyrir höndum. Húsviðirnir voru staðsettir á Akur-
eyri og eina leiðin til að koma þeim til Siglufjarðar var um sjóveg. 

Nýjar safngeymslur á Salthúslofti að taka á sig mynd.

Húsið hafði verið tekið niður í einingum; stökum röftum og stórum 
flekum. Flutningur hússins er enn eitt dæmið um ævintýraleg verk-
efni Síldarminjasafnsins. Húsviðirnir voru fluttir á gömlum her- 
pramma til Siglufjarðar – í tveimur ferðum. Óhætt er að segja að 
húsið hefði ekki komist á áfangastað ef ekki hefði verið fyrir ein-
stæða framtakssemi Gunnars Júlíussonar, eins helsta velunnara og 
hjálparhellu safnsins.

Salthúsið, eins og það nefnist eftir endurreisn þess á Siglufirði, er 
gamalt og víðförult og hefur staðið á fjórum stöðum. Upprunalega 
var það reist við Hvítahafsströnd Rússlands, sem hluti hvalstöðvar. 
Árið 1893 var það flutt til Íslands, nánar tiltekið Tálknafjarðar, 1942 
til Akureyrar og loks til Siglufjarðar sumarið 2014.

Salthúsið verður fyrst og fremst varðveisluhús, en það er alls 600 
fermetrar á tveimur hæðum. Um tveir þriðju hlutar hvorrar hæðar 
verða að varðveislurýmum; annars vegar köld geymsla fyrir tækja-
búnað og grófa muni á neðri hæð og upphituð geymsla fyrir við-
kvæmari muni á efri hæð. Jafnframt er gert ráð fyrir nýrri sýningu á 
efri hæð hússins og safnverslun, gestamóttöku og kaffiaðstöðu í 
hluta neðri hæðar. Unnið er eftir tíu ára verkáætlun, og er farið tölu-
vert hægar í sakirnar en áður var – enda miðast framkvæmdir hvers 
árs við tekjur af rekstri safnsins og styrkfé. Með tilkomu hússins 
breytast allar aðstæður til faglegra starfa og varðveislu safnkosts.

Eftirmáli
Það má með sanni segja að uppbygging Síldarminjasafnsins sé ævin-
týri líkust – þar sem hugsjónir og hugrekki þeirra sem að upp-
byggingunni stóðu skiptu sköpum og eru í raun grundvöllur alls þess 
sem á eftir fór. 

Síldarminjasafnið hefur vakið athygli út fyrir landsteinana og hafa 
erlend söfn leitað nokkuð eftir samvinnu við það. Þannig hefur til að 
mynda verið unnið skipulega að samstarfsverkefnum með Sjó-
minjasafni Póllands í Gdansk og Byggðasafninu í Gamvik í Norður- 
Noregi. Síldarminjasafnið hefur tekið virkan þátt í samnorrænum 
strandmenningarhátíðum í Svíþjóð, Álandseyjum, Danmörku og 
Noregi auk þess sem forsvarsmenn safnsins hafa kynnt sögu þess og 
starfsemi á ráðstefnum og fundum víða um Evrópu.

Safngestum hefur fjölgað jafnt og þétt og hafa þeir flestir orðið 
tæplega 28.000 á einu ári og hlutfall erlendra gesta 75%. Bæði hafa 
greiðari samgöngur um Héðinsfjarðargöng haft mikil áhrif, sem og 
auknar komur skemmtiferðaskipa til Siglufjarðar - en iðulega heim-
sækja farþegar slíkra skipa safnið í skipulögðum ferðum. Miklar 
gestakomur krefjast þjónustu af hálfu safnsins og þannig hefur fjölg-
að jafnt og þétt í starfsliðinu undanfarin ár. Á sama tíma hafa fagleg 
störf hlotið meira vægi og grunnþáttum safnastarfs; söfnun, skrán-
ingu, rannsóknum, varðveislu og miðlun sinnt skipulega samhliða 
því að starfsfólki hefur fjölgað.

Sjaldan er ein báran stök - og telja má nokkuð víst að Síldar-
minjasafnið hafi haft áhrif til góðs á bæjarbraginn. Eftir endurreisn 
Róaldsbrakka gengu mörg hús í endurnýjun lífdaga með aðferða-
fræði húsafriðunar. Setur og söfn hafa orðið til; svo sem Þjóðlagaset-
ur, Ljóðasetur, Saga Fotografica - og menningarlíf ýmiss konar blóm-
legt. Rekstur margra veitingahúsa hefur byggst á auknum ferða-
mannastraum og síðast en ekki síst má nefna hið glæsilega Sigló  
Hótel sem vígt var 2015. Að þessu samanlögðu telja margir að Siglu-
fjörður hafi endurheimt fyrri reisn og frama.

Stundum höfum við notað orðið þjóðarátak um uppbyggingu 
safnsins okkar – svo víðtækur var stuðningurinn frá einstaklingum, 
félögum, fyrirtækjum, opinberum menningarsjóðum, ríki og bæ. 
Framreiknað til núvirðis má ætla að heildarkostnaðurinn hlaupi á 
hundruðum milljóna króna. Þessar staðreyndir minna okkur á eitt: 
hve síldin og Siglufjörður eiga mikil ítök hjá þjóðinni.

Annað orð höfum við einnig talsvert notað um þessa reynslu, 
hvernig okkur tókst að byggja upp eitt stærsta safn landsins. Safn 
sem virðist njóta vinsælda og virðingar – og hefur sópað til sín verð-
launum – það eina hérlendis sem hefur hlotið alþjóðleg verðlaun, 
Evrópuverðlaun safna, árið 2004 - auk þess hlotið Íslensku safnverð-
launin þegar þau voru veitt í fyrsta sinn árið 2000. 

Orðið er gæfa.



ÞÓRDÍS GUÐRÚN ARTHURSDÓTTIR

Saga ömmu minnar, 
Helgu Guðrúnar Guðmundsdóttur

Þórdís Guðrún Arthursdóttir er fædd árið 
1953 á Akureyri. Foreldrar hennar voru 
Arthur Guðmundsson innkaupastjóri hjá 

Kaupfélagi Eyfirðinga og Ragnheiður Bjarna-
dóttir, húsmóðir. Þórdís varð stúdent frá MA 

1973, nam lífeindafræði og starfaði við fagið í 
15 ár.  Lærði síðar verkefnastjórnun og frá ár-
inu 1990 hefur hún starfað innan ferðaþjón-

ustunnar, var meðal annars leiðsögumaður, 
ferðamálafulltrúi Akraness, ritstjóri yfir ferðahandbókunum Around 
Reykjavík, Á ferð um Ísland og á samsvarandi útgáfum í Færeyjum, 
Around the Faroe Islands. Á árunum 2005 - 2011 var Þórdís verk-

efnastjóri hjá ferðaþjónustuklasa sem starfaði á Vesturlandi og nú síðustu ár 
var hún ritstjóri yfir ferðakortum og öðrum útgáfum hjá Vegahandbókinni. 

Þórdís Guðrún býr í Reykjavík.

Mig hefur lengi langað til að vita meira um ömmu mína, Helgu 
Guðrúnu, sem var 86 ára þegar ég fæddist og lést þegar ég var rúm-
lega árs gömul eða 7. apríl 1954. Í mínum eyrum var hún alltaf köll-
uð Guðrún. Ég vissi fyrst að hún hét Helga Guðrún þegar ég fékk 
nælu frá Fanneyju frænku með stöfunum HGG, en amma hafði átt 
þessa nælu með upphafsstöfunum sínum.

Lítið var talað um ömmu Guðrúnu í mínum uppvexti. Pabbi 
talaði sjaldan um hana, en ef svo var gerði hann það með virðingu. 
Mamma talaði um að hún hafi alltaf verið dökkklædd, gjarnan setið 
við stofugluggann og horft út. Mamma minntist oft á að amma 
leyfði pabba aldrei að fara að heiman yfir nótt fyrr en hann var 18 

ára. Þá fékk hann að fara út í Hrísey. Pabbi vildi ekki að við systkinin 
fengjum samskonar uppeldi og því vorum við send að Ástjörn (sem 
er sumardvalarstaður fyrir börn) eða í sveit aðeins fjögurra ára og 
innan við fermingu vorum við send til útlanda í vinnu.

Ég heyrði nær aldrei talað um afa Guðmund en hann lést 2. ágúst 
1925, þá 60 ára (f. 8. september 1864). Hann var þremur árum eldri 
en amma. Ég vissi að hann var með skósmíðaverkstæði í við-
byggingu við heimili þeirra að Spítalastíg 1 á Akureyri. Hann var alla 
tíð með mállausa menn í vinnu. Pabbi kunni þess vegna fingramál og 
kenndi okkur að segja „Gleðileg jól“ á fingramáli svo við gætum sagt 
það við einn af vinnumönnunum, Pjetur mállausa eins og hann var 
kallaður. Pjetur dvaldist lengi á dvalarheimilinu Skjaldarvík og við 
heimsóttum hann alltaf á aðfangadag. Eina sem ég heyrði sagt um 
afa, en það var alltaf á lágu nótunum, var að hann hefði átt við 
drykkjuvandamál að stríða og að hann hafi drukknað við Höepfners-
bryggju skammt frá heimili þeirra. Gylfi frændi sagði mér að hann 
hefði verið kominn með Alzheimer sjúkdóm og komið hefði fyrir að 
hann hafi ekki ratað heim. Gylfi taldi líklegt að hann hafi villst, 
dottið í höfnina og drukknað. 

Heimilishaldið var erfitt eftir lát afa. Dagný, systir pabba, var flutt 

Amma Guðrún og afi Guðmundur með börnin sín, pabbi er yngstur. Efri röð frá 
vinstri; Dagný, Helga Guðrún Guðmundsdóttir og Guðmundur Vigfússon. Fremri 
röð; Fanney, Arthur, Lára og Garðar.

heim á Spítalastíginn með tvö börn, orðin ekkja, en maður hennar 
Karl H. Guðnason hafði látist fjórum árum áður (árið 1921). Dagný 
giftist tvítug, átti Hæja (Harald) 21 árs og Öggu (Ragnheiði) 24 ára. 
Agga var eins árs þegar faðir hennar lést. Um dánarorsök veit ég 
ekki. Pabbi var 17 ára þegar afi Guðmundur dó og tók hann þá að 
sér að vera fyrirvinna heimilisins.

Þetta var nærri það eina sem ég vissi um afa minn og ömmu. Mér 
verður oft hugsað til barnabarnanna minna, hvað ég er lánsöm að fá 
að kynnast þeim og geta sagt þeim frá forfeðrum sínum og -mæðr-
um. Við skírn Grétars Júlíusar, elsta barnabarns míns, voru viðstadd-
ar 7 ömmur. Hann er heppinn að fá að kynnast þeim allt aftur í 5. lið 
eða langalangömmu sinni. 

Ég sagði að þetta væri nærri það eina sem ég vissi. Þó var eitt sem 
pabbi sagði mér þegar ég var orðin fullorðin og það var að amma 
hefði verið trúlofuð manni sem sveik hana í tryggðum. Hún hafi 
fengið peninga vegna heitrofsins og byggt fyrir þá reisulegt hús að 
Spítalavegi 1. 

Höfundur fyrir framan húsið að Spítalavegi 1. Myndin er tekið sumarið 2013.

Seinna meir er ég var að fara yfir pappíra frá pabba, að honum 
látnum, fann ég handskrifað blað með stuttri lýsingu á þessum at-
burðum. Óvíst er hver hefur skrifað þessar upplýsingar. Þar stóð:

„Þórný Jónsdóttir f. 1834.
Jón Magnússon f. 1859, d. 1926. 
Skrifari Amtmanns 1884 – 1889.
Fór til Hafnar 1891 og tók próf til lögfræði.
Guðrún fréttir að Jón er giftur 1892 og orðinn sýslumaður í Vest-

mannaeyjum.
Hljóp inn til Akureyrar til Þórnýjar móður sinnar sem var ráðs-

kona hjá Hansen lyfsala. Hann fylgdi heitrofinu eftir með málsókn 
og vann það mál. Guðrún fékk peningabætur og reisti húsið við 
Spítalastíg 1 (í seinni tíð er talað um Spítalaveg).“

Átti barn með syni Trampe greifa
Þessar upplýsingar vöktu upp forvitni mína. Mig langaði til að kynn-
ast þessari merku konu, henni ömmu minni Guðrúnu. Skilja betur af 
hverju hún sat við gluggann dökkklædd og var hrædd um að missa 
fólkið sitt frá sér, samanber að leyfa pabba ekki að gista annars staðar 
fyrr en hann varð 18 ára gamall.

Ég hóf leitina á Héraðsskjalasafninu á Akureyri árið 2006 og síðar 
í Þjóðskjalasafni Íslands, talaði við Gylfa frænda, son Láru systur 
pabba og Sigurð Líndal, lagaprófessor. Erfitt var að leita fanga því 
aðrir aðilar sem þekktu til voru látnir. Ég hef skráð það sem ég hef 
orðið vísari um svo fleiri fjölskyldumeðlimir fái að kynnast sögu 
ömmu Guðrúnar.

Móðir Guðrúnar hét Þórný Jónsdóttir (f. 22. júlí 1834), hún var 
32 ára er hún átti Guðrúnu. 

Foreldrar Þórnýjar, Jón og fyrri kona hans, Ingibjörg, bjuggu í 
Haukatungu, skammt frá Eldborg á Mýrum. Langalangafi Jón átti 
líklegast 20 börn þar af 15 með Ingibjörgu. Eitt þeirra var Jón dýrð- 
arsöngur, hann var forsöngvari og talinn frábær söngmaður. Mig 
minnir að ég hafi heyrt að amma Guðrún hafi spilað á gítar. Tónlist-
arhæfileikar fjölskyldunnar, sem reyndar eru mismiklir, eru ef til vill 
komnir frá þessum kempum.

Í Íslendingabók fann ég ýmsar áhugaverðar upplýsingar um for-

feður mína og sá þá að Þórný langamma mín hafði misst móður sína 
þegar hún var 7 ára og að hún hafði átt stúlkubarn, Maríu Bóthildi 
Jacobine Sigurðardóttur (1856 – 1886) þegar hún var 22 ára í vist í 
Reykjavík. Stúlkan var sett í fóstur á Tjaldabrekku á Mýrum og ólst 
því ekki upp hjá Þórnýju. Hvers vegna hún var sett í fóstur veit ég 
ekki. 

Þórný fór í vist til Trampe greifa, dansks aðalsmanns sem var stift-
amtmaður á Íslandi á árunum 1850 – 1860. Tveimur árum eftir fæð- 
ingu Maríu Bóthildar eignaðist hún son með Anastasíus Sophus 
Trampe syni greifans og var hann skírður Sófus Franz Sófusson 
Trampe (f. 30. júlí 1858 – d. 4. feb. 1891). Sófus ólst upp frá tveggja 
ára aldri og fram yfir fermingu að Saurbæ á Kjalarnesi. Ég hef ekki 
fundið hvar hann var fyrstu tvö ár æfi sinnar. Hann fluttist til Akur-
eyrar 18 ára gamall og tók meðal annars þátt í leiklistarstarfsemi.  
Í minningargrein um hann er sagt að hann hafi verið einn af fáum 
sem ávallt léku vel og stundum snilldarlega, en hann lést aðeins 33 
ára. Hann átti fjögur börn, þrjú komust til fullorðinsára.

Gylfi frændi hafði eftir Láru móður sinni að Trampe greifi hafi 
neitað syni sínum um að ganga að eiga Þórnýju og sent hann til 
Danmerkur. Eflaust hefur það vegið þungt að hún var af fátæku fólki 
komin og þegar búin að eignast eitt barn. Einnig má ætla að það hafi 
haft áhrif að Anastasius var 6 árum yngri en Þórný, rétt orðinn 18 
ára þegar barn þeirra fæðist. Gylfi sagði að þar sem þau fengu ekki 
að giftast hafi þau heitið hvort öðru því að giftast aldrei. Langamma 
giftist aldrei en átti síðar tvö börn með giftum manni. Anastasius 
gekk hins vegar að eiga danska konu og eignaðist með henni tvö 
börn.

Skömmu eftir þetta fer Þórný sem ráðskona norður á Skaga. Það 
hefur verið erfitt fyrir unga 24 ára konu að vera búin að gefa frá sér 
tvö ung börn sín og mega ekki giftast elskhuga sínum. Á Skaga 
kynntist hún Guðmundi Guðmundssyni prentara og bóksala á Odd-
eyri á Akureyri. Í Íslendingabók kemur fram að hann hafi gifst Sal-
björgu Guðvarðardóttur árið 1860 og þau eignast eina dóttur, 
Katrínu Sesselju Guðmundsdóttur Jacobsen, árið 1862. Salbjörg lést 
1873, ekki er getið um að þau hafi skilið. 

Jón Magnússon forsætisráðherra
Þórný og Guðmundur eignast tvö börn (1866 og 1871) en þau 
bjuggu ekki saman, hann var líklega enn í hjónabandi. Amma Guð-
rún, dóttir þeirra, fæddist á Njálsstöðum skammt norðan Blönduóss, 
á heimili föðurforeldra sinna. Yngri bróðir hennar hét Kristján 
Iraníus Ágúst fæddur fjórum árum síðar, árið 1871, og var hann tek-
inn í fóstur að Stafnholti í Þingeyjarsýslu. Hann var einnig bóksali á 
Akureyri. Kristján var ókvæntur og barnlaus og lést 1933.

Langamma Þórný gerðist ráðskona hjá dönskum manni, Hansen 
lyfsala á Akureyri, að Aðalstræti 4 sem er á móti ísbúðinni Brynju í 
Innbænum. Hvort langamma var bara ráðskona hjá Hansen eða 
einnig ástkona er ekki gott að segja. Í samantekt um hús í Innbænum 
stendur: „Hansen var ókvæntur. Hann þótti vel gáfaður en undarleg-
ur í tali svo að ókunnugir héldu að hann væri ekki með öllum mjalla. 
Hann var manna gestrisnastur og stóð hús hans opið öllum mönn-
um. Seinustu ár hans kom varla sá dagur að ekki sætu þrír eða fjórir 
menn að morgunverði með honum og stóð hann þá gjarnan yfir í 
þrjár klukkustundir. Maturinn var venjulegur góður íslenskur matur 
og brennivínsflaska var alltaf við höndina.“1

Það hefur eflaust verið mjög erfitt að alast upp hjá einstæðri móð-
ur í þá daga. Líf Þórnýjar, og þar með uppeldi ömmu, hlýtur að hafa 
borið þess merki að hún lét frá sér þrjú ung börn í fóstur. Svo virðist 
sem Guðrún amma hafi verið eina barnið sem hún ól upp sjálf.

Amma Guðrún kynntist Jóni Magnússyni einhvern tíma á árun-
um 1884 – 1888. Hann var 7 árum eldri en hún. Jón var sonur 
Magnúsar Jónssonar prests að Laufási í Eyjafirði. Jón lauk stúd-
entsprófi 1881 og hélt þá til Kaupmannahafnar í laganám „en lítið 
var úr, meðal annars vegna óreglu. Hvarf hann heim 1884 og gerðist 
skrifari hjá Júlíusi Havsteen amtmanni á Akureyri. Haustið 1889 hélt 
hann til Kaupmannahafnar og hóf nám að nýju. Las hann nú af því-
líku kappi að einsdæmi má telja.“2

Ekki hefur mér tekist að finna út hversu lengi þau hafi verið 
saman en í Prestsþjónustubók Laufáss árið 1888 stendur: „Skráð 

1 Hjörleifur Stefánsson: Akureyri. Fjaran og Innbærinn. Byggingarsaga, (án útgáfu- 
    staðar, 1986), bls. 66.
2  Forsætisráðherrar Íslands, bls. 101.

innkomin í sóknina, Helga Guð-
rún Guðmundsdóttir, 22 ára ung 
stúlka. Innkomin frá Akureyri.“

Jón fór í Prestaskólann í Reykja-
vík haustið 1888 og þá hefur 
Guðrún farið til tengdaforeldr-
anna. Jón fór síðan til Kaup-
mannahafnar 1889.

Í Sóknarmanntölum fyrir Lauf- 
ássókn (skráð 31. mars) stendur 
um Laufás að þar sé til húsa 
1889, Helga Guðrún Guð-
mundsdóttir, heimasæta 23 ára. Árið eftir er hún enn í Laufási, titluð 
„ung stúlka,“ 24 ára gömul og sögð heita Guðrún Helga Guð-
mundsdóttir. Hún er fædd á Akureyri 31. des. 1866. Skírnarnöfnin 
hafa víxlast á milli ára. Sóknarmanntalið var tekið í mars þannig að á 
tímabilinu frá apríl til nóvember fór hún til mömmu sinnar á Akur-
eyri því hún er skráð til húsa hjá Hansen apótekara 1. nóvember 
1890.

Hvort hún hefur hlaupið alla leið frá Laufási er ég ekki viss um.
Það er aftur móti af Jóni að frétta að hann kom til landsins með 

skipi vorið 1891 og fór beint til Vestmannaeyja. Hann var þá trúlof-
aður Þóru Jónsdóttur, giftist henni 1892 og varð sýslumaður í Vest-
mannaeyjum frá 1891 – 1896. Hann varð síðar forsætisráðherra í 
fyrstu ríkisstjórn Íslands. Jón og Þóra eignuðust ekki barn en áttu 
kjördóttur, Þóru sem lést ung úr Spænsku veikinni. Jón byggði stórt 
og tignarlegt hús í Reykjavík, við hlið Þjóðleikhússins.

Angraði hann heitrofið?
Sigurður Líndal tjáði mér að móðir hans hafi verið vinkona konu 
Jóns og þar sem þau áttu ekki uppkomin börn hafi móðir Sigurðar 
tekið það loforð af honum að skrifa um Jón. Sigurður stóð við það 
loforð og í bókinni Forsætisráðherrar Íslands skrifar hann; „Ekki 
mun Jón hafa verið ýkja mannblendinn – en þó ljúfur í viðmóti. 
Hannes Þorsteinsson, svili hans en þó enginn vinur, segir Jón hafa 
verið gleðimann á ungum aldri en síðar orðið nokkuð dulur í skapi 

Næla ömmu með fangamarki hennar. 
Gjöf frá Jóni Magnússyni?

og fályndur og sjaldan með fullu gleðibragði. Hafi verið eins og eitt-
hvert farg lægi jafnan á honum sem hamlaði gleði hans og munu því 
hafa valdið einhverjar óþægilegar minningar frá fyrri dögum.“

Var heitrofið að angra hann? Ég hef ekki getað fundið neitt um 
þetta heitrofsmál og hef þó víða leitað og notið hjálpar fagmanna. 
Sigurður Líndal er helst á því að Jón hafi gert samkomulag um að 
greiða heitrofspeninga en ekki viljað fara með málið fyrir dóm þar 
sem hann var líklega á þeim tíma sýslumaður í Vestmannaeyjum (til 
1896) eða landsritari 1896 –1904.

Efni í húsið að Spítalastíg 1 var pantað frá Danmörku og lokið við 
byggingu þess 1904.

Amma Guðrún og afi Guðmundur giftu sig 1894 eða fjórum 
árum eftir að hún fór frá Laufási og eignast þau Dagnýju 1896, 
Garðar 1898, Láru 1901, Fanney 1904 og Arthur 1908.

Gylfi sagði mér að eitt sinn hafi virðulegur maður gengið lengi 
vel fyrir framan húsið við Spítalastíg 1. Líklegast hefur Jón verið þar 
á ferð en amma fór ekki út til að tala við hann.

Ég velti mikið fyrir mér hvers vegna Jón greiddi fyrir heitrofið, 
sem ég held að hafi ekki verið algengt í þann tíma og alla vega ekki 
nú um stundir. Snemma árs 2016 sýndi ég vinkonu minni, Helgu 
Guðrúnu Johnson, samantektina um ömmu og þá kom hún með 
upplýsingar sem vörpuðu nýju ljósi á heitrofsmál ömmu Guðrúnar.

Heitrof Jóns Magnússonar í nýju ljósi
Hálfsystir Þóru Jónsdóttur, konu Jóns Magnúsar, var Jarþrúður 
Jónsdóttir f. 1851. Hún trúlofaðist skáldinu Þorsteini Erlingssyni 
árið 1882, þá 31 árs. Hann var sjö árum yngri. Jarþrúður sat í festum 
í Reykjavík meðan Þorsteinn var við laganám í Kaupmannahöfn.

Þorsteinn var fátækur námsmaður og vildi Jarþrúður styrkja heit-
mann sinn. Hún hafði erft jörðina Hamar í Borgarfirði eftir móður 
sína en seldi jörðina og sendi Þorsteini fé til uppihalds. Eitthvað fór 
Jarþrúði að lengja eftir Þorsteini og sigldi hún því til Kaupmanna-
hafnar til að leita hans. Bankaði hún upp á þar sem hann bjó. Dönsk 
kona kom til dyranna og sagðist ekkert kannast við Þorstein og vildi 
ekki hleypa henni inn. Jarþrúður sá hins vegar á stólbaki axlabönd 
sem hún hafði krílað og sent Þorsteini, hún var því viss um að hann 

væri þar inni en vildi ekki hitta 
hana.

Jarþrúður gafst ekki upp held-
ur leitaði til frænku sinnar Elín-
borgar Pétursdóttur, sem bjó í 
Kaupmannahöfn og náðu þær 
loks tali af Þorsteini. Þá kom í 
ljós að hann bjó með danskri 
ekkju og vildi ekkert af Jarþrúði 
vita. Hann hafði samt skrifað 
henni ástarbréf öll þessi ár og 
þegið fjárstuðning frá henni. Við 
þessar fréttir lauk sambandi 
þeirra Jarþrúðar og Þorsteins.

Þegar Jarþrúður var 38 ára 
gekk hún í hjónaband með 
Hannesi Þorsteinssyni þjóð-
skjalaverði, sem minnst er á hér 
að framan og urðu Jón, fyrrum 
heitmaður ömmu, og Hannes 
þar með svilar.

Ekki er ólíklegt að Jón hafi 
hugsað sinn gang með fébætur 
til ömmu Guðrúnar þegar hann 
fékk að vita um svik Þorsteins 
við mágkonu hans. Jón og Þóra komu til landsins 1891 en Jarþrúður 
og Hannes giftu sig tveimur árum fyrr.

Sumarið 2016 kom ég við í Þorsteinslundi í Fljótshlíðinni, sem 
tileinkaður er Þorsteini Erlingssyni. Brjóstmynd af Þorsteini er þar á 
stöpli. Á hann er grafið: 

„MIG LANGAR AÐ SÁ / ENGA LÝGI ÞAR FINNI / 
SEM LOKAR AÐ SÍÐUSTU / BÓKINNI MINNI“.
 Þetta er mjög athyglisvert í ljósi þess hvernig hann fór með heit-

konu sína, hana Jarþrúði.

Ég við minnismerkið af Þorsteini 
Erlingssyni.

Takk, amma
Þetta grúsk mitt hefur verið mjög skemmtilegt og gefandi og varpað 
nýju ljósi á lífshlaup ömmu minnar og langömmu. Leiða má líkur að 
því að lífið hafi ekki alveg farið á þann veg sem þær óskuðu sér, ef-
laust var uppvöxtur þeirra beggja erfiður og höfnun ástmanna þeirra 
þungbær raun að bera.

Langamma lét frá sér þrjú ung börn í fóstur. Dóttir ömmu, Dag-
ný, varð ung ekkja með tvö börn og flutti inn á heimilið. Garðar, 
sonur ömmu lést 34 ára gamall úr berklum. Sjálf varð hún ekkja 58 
ára og líklega hefur afi verið með Alzheimer um nokkurn tíma áður 
en hann lést. 

Mikið vildi ég hafa kynnst ömmu Guðrúnu og heyrt hennar hlið á 
málunum. Mér hefur oft fundist eins og hún væri með mér í þessum 
pælingum vísandi mér veginn þegar ég var strand. Takk, amma.

Mér finnst ég nú þekkja betur uppruna minn og skil á margan 
hátt hvers vegna líf pabba og síðan mitt hefur verið eins og það er. 
Ég átta mig nú betur á því af hverju amma var hrædd um að sjá ekki 
aftur sitt fólk ef það færi í burtu en svo er spurning hvort það var 
Jón Magnússon sem gaf ömmu fallegu næluna með fangamarkinu 
hennar.

Viðar Hreinsson er frá Hríshóli í Eyjafjarðar-
sveit, fæddur 1956. Hann lauk mag. -art. 
-prófi í bókmenntafræði frá Kaupmanna-
hafnarháskóla árið 1989. Hann kenndi í 

framhaldsskóla í tvö ár og í tvö ár við Mani- 
tobaháskóla en var síðan sjálfstætt starfandi 

fræðimaður, lengst af við ReykjavíkurAkadem-
íuna og framkvæmdastjóri hennar í nokkur ár. 

Nú starfar hann sem sérfræðingur við Nátt-
úruminjasafn Íslands. Hann ritstýrði enskum 

þýðingum Íslendingasagna, hefur haldið ótal fyrirlestra og birt fjölda  
fræðigreina á Íslandi og erlendis og ritað þrjár ævisögur, m.a. sögu Stephans 

G. Stephanssonar og Jóns Guðmundssonar lærða.

1
Lesendur mega ímynda sér að þeir séu staddir síðla árs 1820 í kirkj-
unni á Grund, risminna guðshúsi en því sem nú er þar. Við altarið 
stendur vörpulegur klerkur, raddmikill en klökkur og skjálfraddaður. 
Söfnuðurinn agndofa undir orðum síns siðavanda sálusorgara að 
biðjast afsökunar á barneignarbroti dóttur sinnar. Til að herða refs-
inguna og undirstrika smánina hafði hann skipað dótturinni að sitja 
á krókbekk úti við dyr sem ætlaður var ómögum og förufólki. Þar  
sat líka og lagði þetta á minnið ellefu ára stelpukorn af barnmörgu 
ómegðarheimili. Smánunarvopnið snerist í höndum prestsins þegar 
við hlið dótturinnar settist mesta hefðarkona sveitarinnar, sjálf sýslu-
mannsfrúin sem oft líknaði smælingjum sem undir högg áttu að 
sækja. Það kann að hafa hlakkað í stöku sóknarbarni sem gæti hafa 
haft horn í síðu hans.

Þetta er þekkt saga sem hefur víða verið sögð af tilfinningahita, 
um harðneskjulega meðferð séra Jóns Jónssonar lærða í Möðrufelli á 
Sigríði dóttur sinni. Menn hafa viljað kenna klerki það beinlínis að 
Sigríður fæddi andvana barn þann 17. nóvember árið 1820.1 

Við vitum ekki hvort klökkur rómur klerksins hafi verið hræsn-
isleg sviðsetning, sem þýðir að hann hafi verið siðblindur, eða djúpur 
trúarhiti, að hann hafi orðið að gera þetta að boði guðs til að halda 
andliti gagnvart söfnuði sínum eða að boði kóngs og kirkju til að 
halda húsaga af röggsemi. Nema samviskubit hafi brotist út í klökkv-
anum. Úr því verður seint skorið með fullri vissu. Sagan er ljót en 
„frúin á Grund“ gæðir hana dýpt með því að mynda sterka andstæðu 
við óbilgirni Jóns og sýnir um leið að mannúð var ekki útilokuð á 
tímum sem voru ærið ómildari en okkar. Það gat varla verið einber 
harka tíðarandans sem fékk klerkinn til að koma svona fram við 
dóttur sína.

2
Hér verður svipast um í kringum þennan klökka harðneskjuklerk í 
því skyni að átta sig á fleiri hliðum á honum og samtíma hans. Til 
þess að fá fyllri mynd verður öðrum lærdóms- og embættismanni 
smeygt inn í söguna, Jóni sýslumanni og sagnaritara Espólín því leið 
hans lá nærri séra Jóni. Einnig verður leitað í smiðjur mætra Eyfirð- 
inga. 

Séra Jón Jónsson lærði, oft kenndur við Möðrufell, fæddist 28. 
ágúst árið 1759 á Guðrúnarstöðum í Saurbæjarhreppi sáluga, sonur 
séra Jóns Jónssonar prests til Grundarþinga. Hann var sonur hjón-
anna Jóns Oddssonar lögréttumanns á Bakka í Svarfaðardal og Mar-
grétar Jónsdóttur frá Stafni í Svartárdal. 

Þrír Jónar Jónssynir í röð þjónuðu Grundarþingum. Séra Jón 
Jónsson elsti var á dögum 1719-1795, Jón lærði 1759-1846 og Jón 

1  �Jón Helgason ritstjóri skrifaði tvo afbragðsgóða sagnaþætti í Tímann sunnudagsblað, 
12. og 19. apríl 1964. Sá fyrri, „Balsamið frá Gíleað“ er um séra Jón, persónu hans, 
trúardeilur og ýmislegt vafstur en hinn síðari um það mál sem hér er rakið: „Ber-
synduga stúlkan í Möðrufelli“. Þá ritaði séra Ágúst Sigurðsson tilfinningaheita 
þætti um þetta efni í Íslendingaþætti Dags-Tímans 6. og 20. september og 4. október 
1997: „Heittrúaður prestur og illur“, „Þeim lærða laus höndin“ og „Harkaleg fóst-
ureyðing hins „lærða“ og illa“. 

helsingi sonur hans 1787-1869. Elsti Jón var fyrst djákni í Möðru-
vallaklaustri en fékk Grundarþing árið 1758 og var þar til æviloka. 
Kona hans hét Sigríður Bjarnadóttir frá Björgum (1722-1806). Jón 
„var prýðilega að sér og fjölhæfur, kenndi nokkurum nemöndum 
skólalærdóm, var hinn liprasti í öllum prestsverkum, læknir góður, 
fekk með konungsúrskurði 13. apr. 1778 3 rd. styrk til lyfjakaupa,“ 
segja Íslenzkar æviskrár2 en lækningar voru með nokkuð öðru sniði 
þá en nú. Hann var einn lærðasti prestur norðanlands á sínum dög-
um, sílesandi heimspekingur, guðhræddur og samviskusamur í 
prestsverkum. Hann var þekktur fyrir dagbækur sínar og veðurbæk-
ur sem Jón sonur hans hélt áfram að skrifa. Þá er varðveittur latínu-
kveðskapur eftir hann.

Það má ímynda sér að sonurinn hafi fengið þokkalegasta uppeldi. 
„Hann nam skólalærdóm allan af föður sínum, en varð stúdent úr 
heimaskóla frá Hálfdani rektor Einarssyni 6. júlí 1780“ segja ævi-
skrárnar3 – þ.e. hann lærði heima en fór í próf til Hálfdanar rektors 
Hólaskóla sem var einn lærðasti maður sinnar tíðar. Sex árum síðar 
kvæntist hann systurdóttur Hálfdanar, Helgu Tómasdóttur prests á 
Grenjaðarstað en Álfheiður Einarsdóttir móðir hennar var systir 
Hálfdánar skólameistara. Helga þótti afar fríð kona.

Jón var kallaður stúdíós á þessum árum og fékkst við fleira en 
guðsorð. Til er „Ríma af Þórsteini skélk kveðin af stúdíós Jóni Jóns-
syni á Grund 1782“, uppúr skemmtilegum Íslendingaþætti sem leyn-
ist í sögu Ólafs Tryggvasonar Noregskóngs í Flateyjarbók. Nútíma-
fólki finnst hann fyndinn því hann segir af þeirri þrekraun ungs  
Íslendings að þurfa að fást við skrækjandi púka sitjandi á kamri en 
vera má að Jón hafi séð dýpri boðskap um freistingar, trúartraust, 
þolgæði og hetjulund. Þorsteinn Þorkelsson Ásgeirssonar æðikolls 
Auðunarsonar skökuls var við hirð Ólafs konungs og óhlýðnaðist 
þeirri skipun að fara aldrei út á tólf setu kamarinn einn síns liðs að 
nóttu til. Þar lenti hann í púkum sem líktu með ærandi hljóðum eftir 
öskrum vondra manna í víti. Verst voru hljóðin í Starkaði gamla sem 
var í eldinum upp að ökklum, það er að segja, aðeins ökklarnir stóðu 

2  �Páll Eggert Ólason, Íslenzkar æviskrár III, Reykjavík, Hið íslenzka bókmenntafélag 
1950, bls. 182-183. 

3  �Páll Eggert Ólason. Íslenzkar æviskrár III, bls. 189. 



86� TÍMARITIÐ SÚLUR

uppúr. Kirkjuklukkan bjargaði stráknum frá því að ærast og þá var 
honum næstum skotinn skelkur í bringu. Konungur gaf honum það 
viðurnefni.

Sagan er skemmtileg en ríman ekkert skáldskaparafrek. Hún er 
135 erindi og hér eru sýnishorn; fyrstu tvær vísurnar og vísur 101 og 
102 sem lýsa óhljóðum púkans:

Eikinskjalda mjöður mér,
mest er valdan þrái,
svala Baldurs sæti hér
sældar haldi nái. 

 Ef að móðu röðuls rind, 
reiðist ljóðum eigi, 
kvæða bjóða mun eg mynd 
máls um lóðar vegi.

---

Kjaftinn gerfið flenna fer, 
Fjölnis sverfur hegra, 
augum hverfir um í sér, 
öllum herfilegra.

Gaul upprekur geysi hátt, 
gjörla frekar hinum, 
bófinn sekur allri í átt, 
undirtekur hrinum.4 

Þorsteins ríma skelks er varðveitt í örfáum handritum og hér  
er fylgt uppskrift Ólafs Eyjólfssonar (1786-1858) sem yfirleitt er 
kenndur við Laugaland eða Uppsali. Hann var til að mynda eins 
konar ritari Sigfúsar Jónssonar skálds, hreppstjóra og dannebrogs-

4  �ÍB 37 8vo, 117r–124r, blaðsíðutal handritsins er 233–247. Myndir eru af handritinu 
á vefnum handrit.is: https://handrit.is/en/manuscript/view/is/IB08-0037. Stafsetn-
ing færð til nútímahorfs. 

manns á Laugalandi. Í Eyjafirði ríkti blómleg bókmenning um daga 
Jóns, fyrst og fremst handritamenning. Frá fyrri öldum má nefna 
klaustrið á Munkaþverá þar sem bókleg iðja var stunduð og þar lærði 
Staðarhóls-Páll Jónsson fyrir siðaskipti. Jón biskup Arason var all-
gott skáld og frá 17. öld má nefna Ásmund Sæmundsson bónda í 
Samkomugerði sem orti ágætar rímur af Hervöru Angantýsdóttur. 
Af samtímamönnum Jóns sem iðnir voru við skriftir og yrkingar má 
nefna Jón sýslumann Jakobsson, Þorstein á Hrafnagili, Grundarfólk, 
Þorstein Gíslason á Stokkahlöðum og Halldór Jónsson í Öxnafelli.5 

En nú voru að verða breytingar, tækninýjung var loks að ganga í 
garð og bókmenningin vóg salt milli handrita og prents. Prentverkið 
losnaði undan oki kirkjunnar á síðari hluta 18. aldar. Þetta var breyt- 
ing sem líkja má, að breyttu breytanda, við umskiptin sem nú standa 
yfir frá prenti til rafrænna miðla. Jón hafði nef fyrir nýjungum og 
nýtti sér uppgang prentsins við útgáfu ýmissa rita á langri ævi.

Jón var vígður tæplega 24 ára gamall sem aðstoðarprestur föður 
síns, 1. júní 1783, viku áður en Skaftáreldar hófust, á hvítasunnudag 
8. júní.

3
Nú má víkja ögn af leið og leita fanga um uppeldismál átjándu aldar 
hjá Jóni Espólín (1769-1836) með milligöngu hins mikla sagnarit- 
ara Gísla Konráðssonar (1788-1877) sem var fræðilegur lærisveinn 
Espólíns og þýddi úr dönsku og jók verulega sjálfsævisögu hans. 

Espólín var úr Eyjafirði fram, sonur Jóns Jakobssonar (1738-
1808) sem var ættaður af Snæfellsnesi en sýslumaður Eyfirðinga 
lengi, frá 1768 til æviloka og bjó á Espihóli frá 1769 (Espólín er 
dregið af Espihóli). Jón Jakobsson var mætur um margt, ágætur 
fræðimaður og annálaður fyrir gjafmildi við fátæka. Espólín segir, í 
gegnum Gísla:

Jón ólst upp hjá foreldrum sínum við aga þann, er þá var tíðr á heldri 
börnum, til þess at hann var 12 vetra, er all-alvörumikill var ok heldr 
þraungvan viðhöfð; nam Jón heima barnalærdóm sinn ok nokkuð í 

5  �Nokkuð er fjallað um bóklega iðju framfirðinga í grein höfundar í 57. hefti Súlna 
(2018), „Frá Rútsstöðum til Uppsala – Brot úr framfirskri bókmenntasögu“, bls. 
121-137.

látínu, en at engu öðru var æft nám hans, og var þannig á þeim dögum 
alment uppeldi barna. Jón faðir hans var ágætismaðr mikill ok afarein-
arðr, en nokkuð svá sérlyndr; kendi hann ok syni sínum sem hæfilegaz 
kristindóm. – Mjök var Jóni Jakobssyni unt af alþýðu ok bar mart til 
þess, ok með öðru, at hann var höfðínglegr álitum ok hinn gjörfileg-
asti; var hann ok manna örlátastr við snauða menn, en Sigríðr kona 
hans var heldr sínk kölluð at sögn Eyfirðínga; var þat því opt á vorum, 
at hann fól mjölvöru í heytóptum ok vísaði þeim til, er hann gaf, at 
síðr skyldi á bera. En þat var jafnan, at hann hvatti Jón son sinn til 
dugnaðar með brigzlyrðum meira en hæfilegu hrósi, er þó mundi nyt-
samara við eðli hans, því mjök var hann auðsveipr ok hlýðinn, stæri-
lætislaus ok meira hneigðr til mikilsháttar starfa, er fylgdi hetjuhugr 
en dagligra athafna; – var þó mjök seinlátr ok heldr þúngsinna í æsku; 
– bættiz þat ok á, at móðir hans, er mjök ann börnum sínum, afsakaði 
hann jafnan ok lofaði góðlyndi hans, en betr hefði hún gjört, at sýsla 
minnr um þat, ok hvetja hann heldr til dugnaðar; en ei kallar Espólín 
sjálfr móður sína um þat lastandi, því at því er á stóð, mundi hver önn-
ur góð kona svá gjört hafa; – en mjök unnu þau honum bæði sem öðr-
um börnum sínum, en reglur engar kendu þau þeim at hafa siðferði 
með öðrum mönnum, ella at stýra búi, ok nálega var þeim þat at öllu 
dulit; – var sá ok háttr á með mörgum meiri háttar foreldrum.6

Þessi uppvaxtarsaga veitir innsýn í almennar hugmyndir um upp-
eldi. Fyrir utan ítroðslu kristindóms var það ekki mjög strangt. Að-
ferðir foreldra Espólíns voru annars heldur misvísandi, mild móðir 
og strangur faðir. Því var öfugt með gjafmildina út á við, frúin nísk 
en sýslumaður gjafmildur. Hins vegar skorti á kennslu í mannasiðum 
og bústjórn.

Kristín Sigfúsdóttir segir líka skemmtilega frá gjafmildi sýslu-
manns, sem virðist hafa gengið í arf til Valgerðar systurdóttur hans 
sem ólst upp hjá honum en hún giftist Gunnlaugi Briem og varð 
þekkt sem frúin á Grund, einstaklega gjafmild og góð við þá sem 
minna máttu sín. 

Var hann mjög vinsæll af alþýðu, ljúfur í máli við alla og gekk ekki 
hart eftir greiðslum hjá snauðum mönnum. Komu þeir oft á manntals-
þing með hnappheldur, teyminga, gjarðir og reipi, og tók hann þetta 
upp í þinggjöldin. Kom mörgum það vel, því peningar voru þá í fárra 

6  �Gísli Konráðsson: Saga Jóns Espólíns hins fróða, sýslumanns í Hegranesþingi. Rituð af 
sjálfum honum í dönsku máli, en Gísli Konráðsson færði hana á íslenzkt mál, jók 
hana og hélt henni fram. Kaupmannahöfn 1895, bls. 4-5.

höndum. Sagt er að hann hafi tekið svo nærri sér að geta ekki bætt úr 
vandræðum allra, að hann hefði oft tárazt yfir því. Þó var hann karl-
menni í sjón og að burðum svo að kraftasögur af honum fóru víða um 
landið.7

Þroskaár Espólíns og séra Jóns Jónssonar undir lok 18. aldar voru 
erfið. Stefán Þórarinsson, stjúpsonur Jóns sýslumanns var orðinn 
amtmaður gerði honum svo erfitt fyrir að hann lagðist nánast í 
þunglyndi og það bitnaði á sveininum Espólín. Í ævisögu hans getur 
að líta aðra svipmynd af uppeldishugmyndum þessa tíma og þar 
leggjast ofan á hörmungar Skaftárelda. Þegar Espólín var orðinn 
sýslumaður var hann þekktur fyrir ómilda dóma og hér er sú skýring 
gefin að sú harka hafi mótast í kjölfar óaldarinnar uppúr Móðu-
harðindunum. Raunir Jóns sýslumanns á Espihóli urðu til þess að 
hann varð

opt undarlegr í stað mikillar híbýlaprýði, ok þýngdi þat á syni hans 
Espólíni með ýmsa þvíngun, því þó hann berði ei á honum né héldi 
við strángan starfa, vítti hann hann opt undarlega ok bannaði honum 
umgengni alla með fólki; varð sveinninn við það kaldsinna með hug-
leysi; gékk sýslumanni þó gott til, því mjök unni hann syni sínum. Þó 
vóx þverúð sú með þeim, þá barnaaga hefði borit niðr at leggja; dugði 
þá eigi þó sveinninn væri at eðli bæði góðlyndr ok hlýðinn ok tæki 
allri umvöndun föður síns vel, er góð var, en opt vítti sýslumaðr hann 
um þat, er engir aðrir löstuðu. Slæfðiz við þetta hyggja sveinsins til 
nytsamrar hyggju ok þóttiz hann missa færi til þess. – En þat var nú 
eptir eldgosit, at harðindi mikil leiddu af ok þjófnað, er harðlega var at 
lögum refsað; sá Espólín þá á refsíngar margar ok harðnaði hugr hans 
vit þat mjök, því áðr hafði hann engan mildari drengskap numit, ok er 
allt slíkt blendiz í skap hans, ok hann enn gjörfilegasti með fjöri miklu, 
er hann tók at þroskaz, var þess engi kostur, at forðaz gæti hann ósið-
láta menn ok vél þeirra, ok er hann skorti skemtan at öðru sótti hann 
tíðum selskap þeirra; – en sjálfr lofaði hann guð fyrir, at tíðlega sæi 
hann voða þann, og sækti síðan meira ok meira at komaz úr honum.8

Espólín komst sem sagt í vondan félagsskap sem greinilega var til 
og þá var brugðið á það ráð að senda hann af bæ til náms. Jón sýslu-
maður óttaðist reyndar siðspillandi áhrif almennra skóla svo hann 

7  �Kristín Sigfúsdóttir, Rit Kristínar Sigfúsdóttur, I. bindi, Reykjavík 1949, bls. 260-261.
8  �Gísli Konráðsson: Saga Jóns Espólíns hins fróða, bls. 9-10.

sendi drenginn fyrst til prests austur í Grenjaðarstað fyrir fermingu, 
en uppúr fermingu suður í Odda. Þar kynntist hann eintómum 
heimskingjum, segir sagan, en um síðir hætti sýslumaður að leita 
langt yfir skammt um menntunarkosti og voru því Jón og Jakob 
bróðir hans settir til náms um haustið hjá séra Jóni Jónssyni í Núpu-
felli. 

Jón prestr á Núpufelli var gamall, trúmaðr mikill ok lærðr; var þá Jón 
sonr hans aðstoðarprestr hans þar heima; líktizt hann at drengskap 
föður sínum, en alþýðlegri ok lærðari honum; bjó hann síðan at 
Möðrufelli ok var kallaðr hinn lærði, ok munu flestir kalla sannnefni. 
–
Ok voru þeir bræðr þar ij vetr at námi, ok þó at lítt væri þar við þá at 
vistum búit, féll þeim vel, því allt var þvíngunarlaust ok sæmilegt. – 
Þar nam Espólín fyrst skák at tefla at nokkru ok skemtu þeir sér í við-
ræðum við hinn unga prestinn, er jafnan var þeim velviljaðr.9

Vistin var greinilega nokkuð góð í Núpufelli og séra Jón yngri 
þegar farinn að slá karli föður sínum við í lærdómi og býsna við-
ræðugóður. Kannski var það hann sem kenndi Espólín að tefla, enda 
virðist góð vinátta hafa tekist með þeim nöfnum. 

4
Átjánda öldin var erfið. Dönsk stjórnvöld stóðu að ýmsum umbótum 
eða tilraunum til umbóta, allt frá því manntal var tekið og jarðabók 
sett saman í upphafi aldar til að öðlast nokkra yfirsýn og síðan var 
nokkur viðleitni til framfara alla öldina. Umbótum var þó spillt jafn-
óðum með margvíslegum hörmungum, bólusóttum, fjárkláða, eld-
gosum og harðindum. Árið sem Jón tók prestvígslu var eitt hið 
versta því ekki var nóg með að Skaftáreldar brytust út viku eftir 
vígsluna heldur hafði veturinn á undan verið bölvaður. Jón sýslu-
maður á Espihóli skrifar í annál sinn:

Vetur frostamikill með hörkufrostum og áfreðum, so menn mundu ei 
slíkt, og harðnaði því meir, er útá leið. Frusu tún mjög. Fylgdi þessu 
mörg ónáttúra, horun skepna og undarlegir sjúkdómar. Einkum í 
þremur sýslum varð vart við höfuð- og liðabólgu, ofsakláða og þvílíkt.

9  �Gísli Konráðsson: Saga Jóns Espólíns hins fróða, bls. 10-11.

Landfarsótt gengur norður undan. – Næsta heylítið, en þó tók yfir, 
hversu ónotasamt hey var. Orsakaðist af eldinum fyrir austan.10

Jón lýsir hörmungunum af völdum gossins, gulu og eitruðu grasi 
og áhrifum þess á skepnur, harðindum, sjúkdómum og uppflosnun 
fólks. Fólk varð hálfgalið, kona í Melgerði hvarf í Eyjafjarðará og 
sjálfur sýslumaður Þingeyinga 

verður so frá sér numinn á Hrafnagilsþingi, hvar hann skyldi sátta-
dómaraverk gjöra þann 23. sept., að hann vísaði burt alvarlega án allra 
orsaka málspörtum og þingmönnum, hljóp frá staðnum út í Eyja-
fjarðará og vóð meir en hálfa bæjarleið með landi fram. Þar var hann 
tekinn með tilstyrk prófasts síra Erlends með mönnum (á eina byttu) 
úr ánni.11 

Áður en skip komu með matbjörg sumarið 1784 át fólk „allt, hvað 
sem tönn á festi, so sem skóbætur, horn og jafnvel af sumum hundar, 
að ég tala ekki um hrossakjöt, sem var almenn fæða, meðan fékkst og 
jafnvel úldið og stórskemmt,“ skrifar Jón í annálinn.12 Jón eldri í 
Núpufelli lýsir Móðuharðindunum á átján blöðum aftan við veður-
dagbókina 1883: „Lítil fráskýring hversu mistrið eður jarðbruna-
reykurinn auglýsti sig í þessari sveit sumarið 1783 með nokkrum 
þess verkunum framvegis.“ Þar lýsir hann veðri, skriðuföllum og 
skemmdum á jörðum en ekki mannfalli.13 

Fyrstu ár Jóns í prestskap voru mörkuð Móðuharðindunum og 
hörmungar linnulausar með harðviðrum og náttúruhamförum á 
borð við vatnagang og skriðuföll. Annálar tíunda grasbrest, van-
skapninga, hundafár, þjófnaði, mývarg, hafís, eldgos, hungursneyðir 
og glæpi. Eina bótin var að oft voru sjávarnytjar góðar, hvalrekar, 
selveiði, og á prestsetri einu lifði fólk í hálfan mánuð á skelfiski ein-
um saman. Laxgengd var sumstaðar, strákur veiddi til að mynda 400 

10  �Annálar 1400-1800 V, Reykjavík, Hið íslenzka bókmenntafélag 1955-1988, bls. 
173. 

11  �Annálar 1400-1800 V, bls 177-178.
12  �Annálar 1400-1800 V, bls. 180.
13  �Hannes Þorsteinsson. „Æfir lærðra manna“, 34. bindi, bls. 6 (um Jón eldri, hver 

þáttur er með sér blaðsíðutal). 

laxa í Fnjóská eitt sumarið og menn tóku uppá því að borða ólafs-
súru og strandkál, helst saman við skyrsafn.14 

5
Heldur rættist úr þegar frá leið. Séra Jón tók við Grundarþingum af 
föður sínum 23. júlí 1795. Hann bjó fyrst á Grund, síðan í Núpufelli 
en flutti í Möðrufell 1798 og var þar í rúm 30 ár, eða þangað til hann 
fékk Möðruvallaklaustursprestakall 16. mars 1839 og bjó í Dunhaga 
til dánardags 4. september 1846. Þar hafði hann ráðskonu sem  
Þorbjörg hét, Bergsdóttir, „var hún karlmanns ígildi við stritvinnu, 
en síður fyrir hannyrðir“ segir séra Pétur Guðmundsson í Annál 
nítjándu aldar.15 
 Ekki þarf að fjölyrða um dugnað séra Jóns og framkvæmdasemi. 
Fyrir utan preststörf má nefna spítalahald í Möðrufelli, umsjón með 
eignum Munkaþverárklausturs og þátttöku í sveitarmálum. Þar við 
bætast feykileg afköst við skriftir og útgáfu. Evangelísk smárit fór 
hann að gefa út árið 1815 og munu 67 hafa komið út meðan hann 
lifði. Hann gaf út rit um búskap og hússtjórn, átti í orðmörgum deil-
um um sálmabækur og þótti kreddufastur, einkum um friðþægingar-
kenninguna. Hann skrifaði og þýddi fjölbreyttar guðfræðipælingar 
sem sumar virðast hafa verið látnar ganga meðal sóknarbarna, bún-
aðarritgerðir, heimsfræði og náttúrufræði. Ein þekktasta þýðing hans 
er Sá guðlega þenkjandi náttúru-skoðari eftir P. F. Suhm. Hann fylgdist 
með nýjungum fram á elliár og þýddi til að mynda árið 1841, þegar 
hann var rúmlega áttræður, nýja þýska lækningabók um undirlífs-
sjúkdóma Útskýring um þá ráðgátufullu veru undirlífssjúkdómanna ept-
ir dr. Moriz Strahl í Berlín sem prentuð hafði verið 1839.16 

Mikið af þrakki séra Jóns í bréfum og á opinberum vettvangi snerist 

14  �Annálar 1400-1800 V, bls. 175-192.
15  �Pétur Guðmundsson, Annáll nítjándu aldar III, Akureyri, Hallgr. Pjetursson 1931, 

bls. 59.
16  �Hannes Þorsteinsson. „Æfir lærðra manna“, 34. bindi. Þátturinn um Jón lærða er 

26 bls. Ritið um undirlífssjúkdómana er í eiginhandarriti Jóns, ÍB 560 8vo. Sá guð-
lega þenkjandi náttúru-skoðari, það er hugleiðing yfir Byggingu Heimsins, eður Handa-
verk Guðs á Himni og Jørðu. Ásamt annari, hugleiðíngu um Dygðina. Útdregnar af 
Ritsøfnum Kammerherra og konúngl. Sagnaskrifara Péturs Frideriks Súhms, og á 
Islendsku útlagðar af Jóni Jónssyni, Sóknarpresti til Grundar og Møðruvalla í 
Eyjafirði. Leirárgörðum við Leirá, 1798. 

um trúarstefnu. Þá hafði lengi ríkt píetismi, heittrúarstefna þrungin 
guðrækinni alvörugefni þar sem sterk trúrækni átti að tryggja dygð-
ugt líferni. Píetisminn hafði bakhjarl í harkalegum agareglum kóngs 
og kirkju sem birtist best í húsagatilskipuninni sem út var gefin 1746 
og gilti um langa hríð. Hún ýtti vissulega undir læsi en guðrækni-
kröfurnar um allskyns bænahald voru ofurstrangar og aginn harður. 
Húsbændum bar hreinlega að hirta heimilisfólk sitt og ef hörð orð 
og gapastokkurinn dugðu ekki, þá með hönd og hrísi. Það var þó 
bannað að slá í höfuðið.17 Sjaldan hefur karlveldið lotið lægra í 
sögunni. Þegar kemur fram yfir aldamótin 1800 eru valdatökin farin 
að trosna, nýjar og frjálslyndari hugmyndir farnar að láta á sér kræla 
í kjölfar upplýsingarinnar svokölluðu og um leið fór að bera á meira 
stjórnleysi. Það var kallað lausung, og stundum hefur þetta tímabil 
verið nefnt glæpaöld. Það er skiljanlegt að los hafi komist á fólk með 
vaxandi frelsi samfara batnandi tíð eftir stórfelldar hörmungar. Það 
vill reyndar svo til að nú hafa tveir ágætishöfundar skrifað tvær ólík-
ar bækur um þetta tímabil upplausnar, frelsis og glæpa, Einar Már 
Guðmundsson með skáldsöguna Skáldleg afbrotafræði og Þórunn 
Erlu Valdimarsdóttir með sagnfræðiritið Bærinn brennur um síðustu 
aftöku á Íslandi árið 1830 og tildrög hennar. 

6
Víkjum að því sem tína má til úr heimildum um persónu Jóns og 
heimilislífið. Ein þekktasta sagan af honum hefur verið prentuð víða 
og á að hafa gerst þegar hann var nýlega orðinn aðstoðarprestur föð-
ur síns. Lynge verslunarstjóra á Akureyri líkaði ekki ösin rétt fyrir 
jólin þegar bændur flykktust í kaupstað að versla og borga skuldir. 
Hann lokaði búðinni, hleypti bara einum inn í einu og fór sér hægt 
svo margir biðu úti upp á von og óvon:

Veðurátt var köld og hörð. Þoldu menn því illa að rjátla um stræti 
bæjarins, og hafa hvergi skýli, og lá við voða, því margir voru nær kali 
og sumir veiktust. Og er þannig stóð, kemur séra Jón; mátti hann 
einnig bíða úti. Var þá og hinn mesti kurr í lýðnum. Kærðu þeir mál 
sitt fyrir presti, og hét hann að ráða nokkra bót á, gekk að búðarglugg-

17  �Lovsamling for Island II (1724-1740), Útg. Oddgeir Stephensen og Jón Sigurðsson, 
Kaupmannahöfn 1853, bls. 605-620, einkum bls. 609. 

anum og ræddi við kaupmann og beiddi hann léti búðina standa opna, 
svo fólkið gæti staðið af sér gust í henni. Kaupmaður neitaði tilmælum 
prests og þótti hann slíkt engu varða. Og er prestur fékk ekki af hon-
um utan hroka og gaguryrði, sló í heitingar, og við það skildu þeir. 
Litast prestur þá um úti fyrir, og ákveður nokkra menn úr flokknum, 
þá sem hann treysti bezt. Býður hann þeim að fylgja sér að búðar- 
dyrunum, og ef svo ólíklega verði, að hann komist inn um þær, skuli 
þeir djarflega ganga inn og gera hark mikið af sér við inngönguna. 
Mennirnir hétu því fúslega. Búðin var ramlega læst, með sterkri, 
plægðri hurð, úr þykkum borðum fyrir. Prestur hikar ekki, hleypur 
hann skeið að hurðinni síðan og setur við öxlina, og í einni svipan 
klofnar hurðin og brotnuðu tvær miðfjalirnar úr henni. Komst prestur 
inn um gáttina og menn hans eptir honum. Fara nú æstir mjög, og 
prestur í broddi fylkingar. Nú víkur sögunni til kaupmannsins. Við 
brestinn af hurðarbrotinu varð honum hverft mjög, en þó batnaði 
honum ekki, þá er hann sá, hversu hvatskeytlega inn var gengið, og 
skalf hann mjög af hræðslu, og drengir hans, en þó reyndi hann að 
hreyfa hótunum um lögsókn og dóm yfir prestinum um húsbrotið. En 
prestur kvað á móti, að sjálfur hann skyldi lögsókn og dómi sæta, fyrir 
lokun búðarinnar, og skyldi hann nú um það velja, eður hitt, að þegja 
sem seppi, bæta á eigin kostnað hússkemmdina og gefa öllum fylgjur-
um prests góða hressingu, samt láta búðina jafnan opna standa, meðan 
hann verzlaði í henni, samkvæmt því sem verzlunarfélögin ákveða. 
Kaupmanni sýndist að kjósa sér allt hið síðara. Hann lét smíða að 
hurðinni, og eru síðan tvær fjalirnar í henni hvítleitari og nýlegri. 
Þótti það hið mesta þrekvirki, að brjóta hurðina, eins og líka hug- 
rekki á þeim dögum, að bjóða sér slíkt ofríki við danskan kaup- 
mann.18

Sé fótur fyrir þessari sögu var séra Jón áræðinn og framkvæmda-
samur, en hún getur líka bent til þess að hann hafi alveg verið til í 
þras og átök. Nokkrum sögum fer af deilum hans við sveitunga sína 
um ýmis málefni. 

Í þann mund sem Jón Jakobsson sýslumaður var að láta af emb-
ætti hóf séra Jón málarekstur gegn honum, meiðyrðamál vegna bréfa 
þar sem sýslumaður kvartaði nokkuð harkalega yfir presti. Þjarmaði 
séra Jón illa að gamla manninum.19

Þá átti prestur oft í illdeilum við séra Hallgrím Thorlacius ná-

18  �„Séra Jón lærði í Möðrufelli“ [Eptir hdr. séra Benedikts Þórðarsonar í Selárdal í 
Lbs. 536 4to]. Blanda. Fróðleikur gamall og nýr III, Reykjavík, Sögufélag, 1924-
1927, bls. 282-284.

19  �Hannes Þorsteinsson. „Æfir lærðra manna“, 34. bindi. Þáttur um Jón Jakobsson. 

grannaprest í Miklagarði og lá við málsókn vegna þess að Hallgrím-
ur hafði skammað Jón svo aðrir heyrðu. Þeir fóru suður og voru í 
viku hjá biskupi sem tókst að sætta þá. Biskup skrifaði Bjarna Thor-
steinssyni amtmanni um málið og lýsti prestunum svo (athugasemdir 
í hornklofum eru Hannesar Þorsteinssonar): 

„Lærði ég þá að þekkja þá báða góðu menn [þá er þeir voru í Rvk] 
sem í sannleika eru originalar. Sá eini [séra Jón] er dugnaðarmaður, vel 
að sér, fastheldinn og fær í flestan sjó, enda finnur hann sig, að hann er 
flestum meðalmönnum meiri; mun hann og engin vopn spara, nær á 
þarf að halda. Hinn [séra Hallgr.] framgjarn og illgjarn, og hefur eitt 
það mesta hrekkjavit, þar hjá gamalvanur processum og treystir á 
mammon, sem þar hefur valið sér vandlegan húsbónda.“20

Þá er frá því sagt að málaferli hafi verið út af spítalahlut sem Jón 
vildi rukka séra Hallgrím um. Þeir hafi hist ölvaðir að kvöldlagi á 
heimleið úr kaupstað. Jón sagður karlmenni, skapmaður og stirður 
en Hallgrímur léttur og fimur. Heim komu þeir undir morgun, fötin 
rifin og jafnvel eitthvað flumbraðir. Þeir sögðu engum frá en sagt var 
að heldur mýkra hafi verið á milli þeirra eftir þetta.21 

Fleiri sögur eru til um erjur við sveitunga en menn hrósuðu líka 
séra Jóni fyrir ýmsa mannkosti. Daði Níelsson hrósar honum en vill 
þó ekki alveg breiða yfir skapsmuni hans: „Er fyrirtak allra presta 
norðanlands að lærdómi í mörgum vísindum, guðhræðslu og vöndun 
sinna embættisverka, gæddur mörgum mannkostum, stjórnsamur og 
spaklátur, friðsamur, að sönnu nokkuð skapstór af náttúru, en vit-
urleg stilling yfirgnæfir; ekki vantar hann heldur útsjón í búnað-
arháttum, meðalmaður vexti.“22

Sighvatur Grímsson Borgfirðingur nappaði lýsingu Daða fróða 
en segir að auki að hann hafi verið „gildur meðalmaður á vöxt, 
hraustmenni til burða, fríður að áliti, bjartur á hár, eygður ágæta  
vel, hafði mikið og slétt enni, handfagur og að öllu vel á sig kom- 
inn. Söngróm hafði hann háan, þó nokkuð stirðan, var þó lagsæll. ... 

20  �Hannes Þorsteinsson. „Æfir lærðra manna“, 34. bindi.
21  �Blanda. Fróðleikur gamall og nýr III, Reykjavík, Sögufélag, 1928-1931, bls. 256.
22  �Sjá Hannes Þorsteinsson. „Æfir lærðra manna“, 34. bindi, bls, 23. Handrit Daða 

er Lbs 965 8vo. 

Mælskumaður var hann ágætur og predikaði jafnan upp frá brjósti 
sínu. Skáld var hann sæmilegt“.23 

Skoski presturinn, trúboðinn og biblíudreifarinn Ebenezer Hend-
erson (1784-1858) dáðist að guðrækni Jóns og hug hans til að út-
breiða guðs kristni:

Jeg fann, að hann var innilega trúaður maður, postullegur í einfaldleik 
sínum, hafði lifandi áhuga fyrir velferð meðbræðra sinna og hafði ritn-
ingarlegar og víðsýnar skoðanir á guðlegum hlutum. Hann er rjettvel 
lærður maður og ásamt því, hve hann er í öllu sjálfum sjer samkvæm-
ur, hefir þetta aflað honum virðingar hjá yfirboðurum hans, eða rjett-
ara sagt hjá öllum, sem til hans þekkja. Ekki gæti stjórn Smárita-
fjelagsins hafa komist í betri hendur, og mikils góðs má vænta af út-
breiðslu þeirra ritgerða, sem þessi ágæti vinur sannleikans hefir ritað, 
eða fjallað um.24

Miðað við þessar lýsingar virðist Jón hafa verið þrasgjarn, fylginn 
sér, afar umvöndunarsamur og ráðríkur. Hvernig það gat farið saman 
að skoðanir væru í senn „ritningarlegar“ og „víðsýnar“ eins og 
Henderson segir er dularfullt því að „ritningarlegar“ skoðanir benda 
frekar til kreddufestu eða bókstafstrúar. Fyrir utan málaferli átti Jón 
í ritdeilum við Magnús Stephensen konferensráð um nýja sálmabók 
en hins vegar er hann nokkuð umburðarlyndur í umsögn um tíma- 
ritið Fjölni en það kann að hafa verið af persónulegum ástæðum eins 
og síðar verður vikið að. Hann hélt vinnuþreki fram á gamals aldur 
og lét sér fátt mannlegt óviðkomandi. 

7
Börn Jóns og Helgu sem upp komust voru þessi: 

Jón prestur „helsingi“ í Grundarþingum f. 5. júlí 1787, d. 17. nóv-
ember 1869. Hann var löngu farinn að heiman og til Danmerkur 
þegar þessi saga gerist en hann sneri aftur til Íslands og tók við 
prestskap af föður sínum.

Sigríður f. 14. janúar 1790, d. 17. júlí 1864.

23  �Sighvatur Grímsson, „Presta æfir á Íslandi. XV. bindi, Eyjafjarðar - prófastdæmi“ 
bls. 721. Lbs 2372 4to 1. Stafsetning færð til nútímahorfs.

24  �Ebenezer Henderson, Ferðabók. Frásagnir um ferðalög um þvert og endilangt Ísland 
árin 1814 og 1815 með vetursetu í Reykjavík. Snæbjörn Jónsson þýddi. Reykjavík, 
Snæbjörn Jónsson & co., 1957, bls. 371.

Margrét f. 4. des. 1792, d. 23. október 1883. Hún var gift og farin 
að heiman er sagan gerist.

Álfheiður f. 25. júní 1794, d. 24. júlí 1833. 
Guðrún f. í Möðrufelli 5. okt. 1801, d. 17. júní 1843.25 
Auk þess voru þar viðloðandi þegar þessi saga gerist fóstursonur-

inn Hálfdan Einarsson, systursonur Maddömu Helgu, og Hákon, 
sonur Jóns Espólín sem var þar til náms. Skemmtileg frétt er í Annál 
19. aldar af tveimur systkinanna árið 1824: 

Þá kom út Jón sonur Jóns prests Jónssonar í Möðrufelli, með konu 
sína og börn, hafði hann verið kennari í Kaupmannahöfn, en var nú 
vegalaus. Í fylgd með honum var Álfheiður systir hans, er utan hafði 
farið; hafði hún með sjer prjónavjel og danskan mann, er skyldi kenna 
henni að hagnýta sjer hana og þótti þar vinnast upp kostnaður og 
ábati. Var og með Jóni presti Hálfdán Einarsson prests Tómassonar, 
fóstursonur hans.26

Margar lýsingar hér að framan ýja að skaphörku Jóns en minnast 
ekki á hvernig hann var heimafyrir. Sagan um óheppilega barneign 
Sigríðar dóttur hans er þó til vitnis um ógeðfellda harðstjórn. Meg- 
indrættir þeirrar sögu eru staðfestir af samtímaheimildum, bréfi Álf-
heiðar systur Sigríðar til kærasta síns, ævisögu Espólíns og kirkju-
bókum. Lýsingar manna á Jóni eru flestar úr smiðju heldri manna úr 
stétt Jóns eða bergmál slíkra skoðana. En til er býsna ítarleg frásögn 
af heimilishaldinu í Möðrufelli, þar sem sjónarhornið er neðanfrá, 
frásögn ómaga sem átti heima í Möðrufelli í mörg ár. Fræðaþulurinn 
Hólmgeir Þorsteinsson ritaði hana eftir minni. Þar er reyndar tvö-
föld fjarlægð í tíma. Hann ritar á efri árum eftir minni það sem göm-
ul kona sagði honum á bernskuárum hans, og það voru bernsku- 
minningar hennar. Fjarlægð í tíma milli atburða og skráningar er 
tæp 150 ár en þó aðeins tvær kynslóðir. 

Minni manna er brigðult og á svo löngum tíma getur margt skol-
ast til, sumt magnast í minningunni og annað dofnar. Það er alltaf 
matsatriði hve víðtækar ályktanir má draga en þó má reikna með að 

25  �Stefán Aðalsteinsson, Eyfirðingar framan Glerár og Varðgjár I. Akureyri, Sögufélag 
Eyfirðinga 2019, bls. 512-513.

26  �Pétur Guðmundsson, Annáll nítjándu aldar I, Akureyri, Hallgr. Pjetursson 1912, 
bls. 338-339.

sagan sé í aðalatriðum nokkuð sönn, auk þess sem Hólmgeir kannaði 
kirkjubækur af kostgæfni til að styðja frásögnina. Hann getur þess þó 
ekki að um þetta leyti var stráklingur nokkur á þrettánda ári, Jónas 
Hallgrímsson að nafni, í læri hjá séra Jóni. Í vitnisburði þótti klerki 
hann „hæfur til að setjast til æðri lærdómsmennta, ... því þó hann 
ekki hafi sérlegt næmi til að læra utanbókar og sé enn þá nokkuð 
seinn til að útlista með orðum það sem hann þó annars veit og skil-
ur, hefur hann samt allgóðar gáfur til skilnings og eftirtektar,“ og 
með aldri og ástundun ætti hann að geta „vel á móti tekið nauðsyn-
legri skólalærdóms kennslu, með því hann hefur ogsvo lyst til bók-
náms.“ Þá var hann vel hlýðinn og siðaður.27 Eflaust hafði séra Jón 
hugann við það hvort strákurinn gæti orðið dugandi heittrúarklerk-
ur. Þetta kann að vera skýringin á því að Jón amaðist ekki við frjáls-
lyndi Fjölnismanna. 

Gamla konan hét Guðný Guðmundsdóttir og var frá barnmörgu 
og fátæku heimili í Torfum en af góðu fólki, móðir hennar náskyld 
Benedikt Gröndal eldra og Stephani G. Stephanssyni. Guðný var 
fædd 9. mars 1809 og fór á sveitarframfæri til séra Jóns og maddömu 
Helgu í Möðrufelli. Hún var því ellefu ára þegar þessir atburðir 
urðu. Niðursetningurinn Guðný átti lítið saman við systurnar að 
sælda nema Sigríði sem var henni góð og kenndi henni að lesa og 
skrifa. Hólmgeir Þorsteinsson hefur eftir henni: „Sigríður Jónsdóttir 
var að eðlisfari fíngerð og mild í skapi og harla ólík föður sinum. 
Líktist hún meira móður sinni, sem var hæglát og laus við dramb og 
stærilæti. — Hennar gætti heldur lítið á heimilinu, enda algjörlega 
beygð undir járnhæl bónda síns, séra Jóns.“28

Að sögn Guðnýjar var óhemju strangur heimilisagi í Möðrufelli 
og hnefi séra Jóns stöðugt á lofti svo fólk þorði varla að brosa hvað 
þá meira. Eitt sinn varð Hákoni Espólín það á að brosa undir hús-
lestri séra Jóns og við það fuðraði klerkur upp, rak piltinum mikinn 
löðrung og sagði „Þú skalt ekki aftur hlæja undir húslestri hjá mér.“ 

27  �Ritverk Jónasar Hallgrímssonar IV. Skýringar og fræði. Ritstjórar Haukur Hannes-
son, Páll Valsson og Sveinn Yngvi Egilsson. Reykjavík, Svart á hvítu 1989 bls 20. 
Páll Valsson, Jónas Hallgrímsson. Ævisaga. Reykjavík, Mál og menning 1999, bls. 
17. 

28  �Hólmgeir Þorsteinsson, „Langlífur lítilmagni“. Heima er bezt, 17. árgangur (1967), 
6. hefti, bls. 202. 

Guðný fékk óspart að kenna á hnefum Jóns og bjargaði sér stundum 
á flótta eða með því að fara í felur. Eitt sinn undir pilsi stórvaxinnar 
vinnukonu og í annað sinn með því að príla uppundir loft í bæjar-
göngunum svo prestur sá hana ekki.29 

Séra Jón var sérlega afskiptasamur um ástalíf fólks, stíaði elskend-
um í sundur og neyddi fólk í hjónaband ef barn kom undir. Hann 
gat þó ekki komið í veg fyrir ástarævintýri dætra sinna og þær fengu 
stundum Guðnýju til að standa á verði fyrir sig þegar þær áttu leyni-
fundi. Samdráttur var á milli Álfheiðar og Hálfdanar frænda hennar 
og það endaði með hjónabandi. Þá höfðu séra Jón og Jón Espólín 
samið um það sín á milli að Hákon Espólín skyldi kvænast Sigríði en 
hún skyldi sitja í festum meðan hann væri í námi. Það fór þó svo  
að Sigríður og annar vinnumaðurinn á bænum felldu hugi saman. 
Hann hét Jóhannes Kristjánsson frá Björk í Sölvadal, fæddur 1796, 
sex árum yngri en Sigríður. Hann hafði komið í Möðrufell um tví- 
tugt, „myndarpiltur í sjón, hæglátur og fáskiptinn“, segir Hólmgeir. 
Jóhannes var sá dugnaðarmaður að hann hafði komið sér upp rúm-
lega 20 kindum sem hann fékk að hafa í kofa í túnjaðrinum. Ekki er 
að orðlengja að Sigríður varð barnshafandi. Þegar kom fram á 
haustið var varla hægt að leyna óléttunni en vinnufólkið þagði sem 
fastast og ýjaði að því að sverleiki Sigríðar stafaði af meinlætum, þ.e. 
sullaveiki. Jón komst ekki að óléttunni fyrr en í nóvember og tryllt-
ist. Gefum Hólmgeiri orðið:

Samstundis rak hann Jóhannes Kristjánsson burt af heimilinu, og 
sjálfsagt hefur hann ekki sloppið með skammir og formælingar einar, 
heldur einnig orðið að kenna á hnefum prests svo um hefir munað. 
Yfir dóttur sína lét prestur dynja heiftarlega hirtingarræðu. Segja 
munnmæli, að í æðiskastinu hafi hann einnig misþyrmt henni hroða-
lega með barsmíði.
Hvað sem satt kann að vera í því, er það víst, að Sigríður lagðist í rúm-
ið og stóð ekki á fætur aftur fyrr en einhverntíma á jólaföstu. Þann 17. 
nóvember ól Sigríður ófullburða, andvana barn.30 

Kindur Jóhannesar og aleigu gerði Jón upptækar og varla hefur 
það verið löglegt. Séra Jón brást aukinheldur embættisskyldum sín-

29  �Hólmgeir Þorsteinsson, „Langlífur lítilmagni“. bls. 201. 
30  �Hólmgeir Þorsteinsson, „Langlífur lítilmagni“. bls. 202. 

um og lét undir höfuð leggjast að skrá fæðinguna og foreldrana í 
kirkjubækur eins og reglan var. Hins vegar er það bersýnilega þetta 
barn sem er skráð án foreldra á blaðsíðu stúlkubarna í registrinu yfir 
dána og grafna. Hún fæddist þann 17. og var grafin þann 19. nóvem-
ber. „Andvana fæðt fóstur“ stendur í dálkinum þar sem venjulega 
stóðu nöfn hinna látnu og í næsta dálki þar sem getið skal um dánar-
orsök segir: „orsök til dauða meinast undangangandi meinlæti móð-
urinnar“ sem er greinilega sett fram gegn betri vitund. Í athuga- 
semdadálki stendur: „Endurlífgunar tilraunar allar möguligar giörð-
ar af Eiðsvarinni Jarðamóður og so til forgefins.“ Þrem línum ofar 
er tíundað annað andvana fætt fóstur, en það er rétt skráð í kirkju-
bókina með foreldrum frá Holtsseli þannig að vanræksla séra Jóns er 
augljós.31 Í dagbók hans er færsla sem aldrei þessu vant er á latínu, 
kannski svo almúgafólk færi ekki að gera sér mat úr henni ef það 
kæmist í dagbókina. Jón Helgason þýddi hana svo „Ó, fæddi Sigríður 
fyrir tímann dautt barn“.32

Hólmgeir Þorsteinsson ályktar svo um færslur Jóns í kirkjubæk- 
urnar: 

Naumast verður hjá því komizt, að grunur læðist að manni um, að hér 
sé prestur að reyna að friða sína eigin samvizku vegna meðferðarinnar 
á dóttur sinni og slá ryki í augu annarra. Ef til vill hefur hann ekki ver-
ið grunlaus um, að aðfarir hans og aðbúð að Sigríði hafi einhvern þátt 
átt í dauða barnsins. En það varð að reyna að þagga niður.33

Séra Jón kórónaði alltsaman með því að láta Sigríði taka aflausn 
og biðjast sjálfur afsökunar í kirkjunni um leið og hún gat staðið í 
fæturna og farið til kirkju þar sem hún var látin sitja á krókbekk 
meðal lægst settu smælingjanna. Jón Helgason lýsir því vandlega 
hvernig sú athöfn gæti hafa farið fram34 en Álfheiður systir Sigríðar 
lýsir athöfninni nokkuð í bréfi til Hálfdanar unnusta síns og þótti 
ekkert athugavert við: 

31  �Þjóðskjalasafn Íslands. Prestsþjónustubók Grundar 1817-1886, bls 163. Færslan er 
nærri samhljóða í Prestsþjónustubók Grundarþinga, með sömu rithönd. 

32  �Jón Helgason, „Bersynduga stúlkan í Möðrufelli“. Tíminn sunnudagsblað, 19. apríl 
1964, bls. 351.

33  �Hólmgeir Þorsteinsson, „Langlífur lítilmagni“. Heima er bezt, 1967, bls. 203.
34  �Jón Helgason, „Bersynduga stúlkan í Möðrufelli“ bls. 352.

Í fyrsta sinnið þegar hún fór til kirkju, sagði faðir minn henni að sitja á 
krókbekk, eftir að hún átti barnið, og svo þegar búið var að blessa fyrir 
altarinu, kallar hann upp með mikið voldugri raustu, en þó klökkri og 
skjálfandi, til safnaðarins og segist biðja það forláts vegna síns barns á 
hneykslinu því, sem því hefði á orðið, sem öllum kunnugt væri, og svo 
fram eftir því. Það fannst mér vera rétt ánægja í því fyrir hana að 
heyra það, og svo þegar hún fór næst, sagði hann henni að sitja fyrir 
innan okkur alltjent.35

Skjálfandi klökkvi í voldugri raust virkar kannski ekki mjög sann-
færandi. Hólmgeir Þorsteinsson var afar vandvirkur og grandvar al-
þýðufræðimaður og efaðist ekki um að tilgangur Jóns hafi verið að 
niðurlægja dóttur sína „sem mest í augum kirkjugesta“ og hann held-
ur áfram af óvenjulegum þunga: 

Talið var víst, að allar þessar athafnir hefði séra Jón gert til að sýna 
söfnuðinum hve fjarri það væri honum að fara í manngreinarálit í því 
efni. Hann hugðist með þessu hefja sig í áliti safnaðarins, og lét sér, í 
því augnamiði, ekki muna um að fórna viðkvæmum tilfinningum og 
mannlegum metnaði barnsins síns, og troða það niður í svaðið.36

Kirkjuleg vopnin snerust þó eftirminnilega í höndum prestsins. 
Kristín Sigfúsdóttir skáldkona úr Möðruvallaplássi segir vel frá þess-
um atburði. Hún hafði heyrt tvær konur tala um hann og framgöngu 
frúarinnar á Grund af djúpri lotningu. Hún lýsir því hvernig Sigríð-
ur sat á krókbekknum „ein og útskúfuð“ meðan beðið var eftir að 
messan hæfist:

Þá opnaðist kirkjan hægt og hljóðlega, og frúin á Grund stóð í dyrun-
um. Allra augu litu til hennar. Hún stóð þarna tíguleg og svipmikil og 
renndi djúpum alvöruaugum eftir bekkjaröðunum. Svo námu þau 
staðar við krókbekkinn, þar sem prestdóttirin sat, hnípin og skjálfandi. 
Þangað sveigði frúin, settist við hlið hennar, og horfði á hana eins og 
ástrík móðir sem er að hugga veikt barn.37

35  �Bréf Álfheiðar Jónsdóttur til Hálfdanar Einarssonar. Konur skrifa bréf. Sendibréf 
1797-1907. Íslenzk sendibréf III, Finnur Sigmundsson bjó til prentunar, Reykja-
vík, Bókfellsútgáfan 1961, bls. 62. 

36  �Hólmgeir Þorsteinsson, „Langlífur lítilmagni“, bls. 203.
37  �Kristín Sigfúsdóttir, Rit Kristínar Sigfúsdóttur, I, Reykjavík 1949, bls. 266.

Hólmgeir ályktar að framganga Valgerðar Briem hafi snúið mörg-
um upp í mikla og jafnvel hatramma andúð á séra Jóni það sem eftir 
var ævi hans og jafnvel lengur. Hann segir ennfremur að séra Jón 
hafi aldrei fyrirgefið Sigríði, varla virt hana viðlits og systur hennar 
hafi litið niður á hana. „Það er höfðinglegt, þetta“ á önnur þeirra 
sem heima í Möðrufelli voru að hafa sagt við Sigríði eftir fæðinguna 
og bent á barnslíkið.38

Sigríður skrifaði Hákoni heitmanni sínum og bað hann fyrirgefn-
ingar á broti sínu og að festarmál þeirra yrðu fullkomnuð. Því tók 
hann og þau gengu í hjónaband árið 1822. Síðar fór Guðný til þeirra 
sem vinnukona. Fróðleg saga af frekari skiptum hennar við Jónsdæt-
ur verður ekki rakin hér en það gerir Hólmgeir Þorsteinsson í 
Heima er bezt. Guðný átti á köflum erfiða ævi, lést í hárri elli og átti 
marga afkomendur. 

Hrösunin loddi lengi við Sigríði. Í litlu safni kveðlinga Hálfdanar 
Einarssonar, sem skrifað er frá júlíbyrjun árið 1824, eru fáeinar ást-
arvísur til Álfheiðar. Þeim fylgir „Vísa til Jómfrú Sigríðar Jóns-
dóttur“: 

Á palli píka grá,
prests dóttir situr,
lízt mér ei ljóta á,
lifir enn krytur.39

8
Sjónarhorn hinna lægra settu er oft vanrækt í rannsóknum en það 

hefur breyst mjög á síðari árum og telst nú jafngilt öðrum. Óþarfi er 
spyrja hvort séra Jón hafi verið hræsnari eða jafnvel siðblindingi. Því 
er torvelt að svara og ástæðulaust að leita að óyggjandi niðurstöðu 
eða svarthvítri. Fæstum er alls varnað og mikilhæfir menn geta verið 
breyskir í dugnaði sínum. Ekki þarf að efast um hug Jóns til framfara 
og eflingar guðs kristni en hann sat fastur í hugsananeti takmark- 
lauss feðraveldis sem píetisminn studdi við af öllum kröftum. Því 

38  �Jón Helgason, „Bersynduga stúlkan í Möðrufelli“ bls. 352; Rit Kristínar Sigfús-
dóttur, I, bls 265.

39  �Konur skrifa bréf. Sendibréf 1797-1907, bls. 64

fylgdu líkamlegar hirtingar húsbænda og annarra valdsmanna, geist-
legra og veraldlegra. Jón var enginn hugsuður sem dró í efa hið við-
tekna heldur atorkusamur boðari grunnhugmynda valdakerfisins og 
sótti frekar í viðurkennd valdboð, þrasaði með þau að bakhjarli, 
deildi og drottnaði heimafyrir með ofbeldi sem í dag þykir einfald-
lega ógeðfellt. Hann var valdsmaður með andleg og veraldleg valda-
kerfi á bak við sig, kerfi sem höfðu verið í stöðugri vörn gagnvart 
hugmyndum sem drógu þau í efa og sóttu á með vaxandi þunga. 

Varnir valdakerfa standa enn yfir þótt um þessar mundir séu rösk-
lega höggvin skörð í múra feðraveldisins og skömm skilað ótt og títt. 
Frú Valgerður Briem skilaði séra Jóni Jónssyni í Möðrufelli skömm- 
inni fyrir ofbeldið gagnvart dóttur sinni. Hafi Eyfirðingarnir Guðný 
Guðmundsdóttir, Hólmgeir Þorsteinsson og Kristín Sigfúsdóttir 
heila þökk fyrir að fleyta þeim skilum áleiðis til síðari tíma.  

Heimildir 
Prentaðar
Annálar 1400-1800 V, Reykjavík, Hið íslenzka bókmenntafélag 1955-1988. 
Ágúst Sigurðsson, „Heittrúaður prestur og illur“, „Þeim lærða laus höndin“ og 

„Harkaleg fóstureyðing hins „lærða“ og illa“. Íslendingaþættir Dags-Tímans 6. og 
20. september og 4. október 1997.

Blanda. Fróðleikur gamall og nýr III, Reykjavík, Sögufélag, 1924-1927.
Ebenezer Henderson, Ferðabók. Frásagnir um ferðalög um þvert og endilangt Ísland árin 

1814 og 1815 með vetursetu í Reykjavík. Snæbjörn Jónsson þýddi. Reykjavík, Snæ-
björn Jónsson & co 1957. 

Gísli Konráðsson, Saga Jóns Espólíns hins fróða, sýslumanns í Hegranesþingi. Rituð af 
sjálfum honum í dönsku máli, en Gísli Konráðsson færði hana á íslenzkt mál, jók 
hana og hélt henni fram. Kaupmannahöfn 1895. 

Hólmgeir Þorsteinsson, „Langlífur lítilmagni“. Heima er bezt, 17. árgangur (1967),  
6. hefti. 

Jón Helgason, „Balsamið frá Gíleað“ og „Bersynduga stúlkan í Möðrufelli“. Tíminn 
sunnudagsblað, 12. og 19. apríl 1964.

Konur skrifa bréf. Sendibréf 1797-1907. Íslenzk sendibréf III, Finnur Sigmundsson bjó 
til prentunar, Reykjavík, Bókfellsútgáfan 1961. 

Kristín Sigfúsdóttir, Rit Kristínar Sigfúsdóttur, I. bindi, Reykjavík 1949.
Lovsamling for Island II (1724-1740), Útg. Oddgeir Stephensen og Jón Sigurðsson, 

Kaupmannahöfn 1853. 
Páll Eggert Ólason, Íslenzkar æviskrár III, Reykjavík, Hið íslenzka bókmenntafélag 

1950. 
Páll Valsson, Jónas Hallgrímsson. Ævisaga. Reykjavík, Mál og menning 1999. 
Pétur Guðmundsson, Annáll nítjándu aldar I og III, Akureyri, Hallgr. Pjetursson 1912 

og 1931.



104� TÍMARITIÐ SÚLUR

Ritverk Jónasar Hallgrímssonar IV. Skýringar og fræði. Ritstjórar Haukur Hannesson, 
Páll Valsson og Sveinn Yngvi Egilsson. Reykjavík, Svart á hvítu 1989. 

Stefán Aðalsteinsson, Eyfirðingar framan Glerár og Varðgjár I. Akureyri, Sögufélag Ey-
firðinga 2019.

Viðar Hreinsson, „Frá Rútsstöðum til Uppsala – Brot úr framfirskri bókmenntasögu“, 
Súlur 57 (2018), bls. 121-137.

Handrit
Landsbókasafn Íslands
ÍB 37 8vo. Samtíningur með hendi Ólafs Eyjólfssonar. 
Lbs 2372 4to 1. Sighvatur Grímsson, „Presta æfir á Íslandi. XV. bindi, Eyjafjarðar - 

prófastdæmi“. 

Þjóðskjalasafn Íslands 
Prestsþjónustubók Grundar 1817-1886, bls. 163. 
Hannes Þorsteinsson, „Æfir lærðra manna“, 34. bindi. 



Mix
Sagan leiðrétt

Systkinin Valgerður Valdemarsdóttir, Þórhildur Valdemarsdóttir, Hólmgeir 
Valdemarsson og Baldvin Valdemarsson hafa sett saman þessa fróðlegu og 
tímabæru leiðréttingu við það sem sagt er í Sögu Akureyrar, V. bindi, eftir 
Jón Hjaltason sem út kom 2009.

„Skítamix“
Í Sögu Akureyrar V. bindi, bls. 160-161, er fjallað um gosdrykkja-
verksmiðjuna Flóru og framleiðsluvörur hennar. Þar er er líka sögð 
saga af tilurð þess vinsæla gosdrykkjar sem ber nafnið MIX. 

Þar sem málið er okkur skylt, viljum við koma á framfæri eftirfar-
andi athugasemdum til leiðréttingar á þeim missögnum sem þarna 
er að finna. Sum okkar störfuðu einnig í verksmiðju Efnagerðar Ak-
ureyrar/Sana á þessum tíma svo við þekkjum málið vel frá fyrstu 
hendi. 

Sagan sem í bókinni er sögð af því hvernig Mixið varð til er hin 
skemmtilegasta en gallinn er sá að hér er einfaldlega um hreinan 
skáldskap að ræða. Þarna er einnig fullyrt að Mixið hafi verið fram-
leitt í Flóru sem er einfaldlega alrangt. 

Saga um tilurð Mix var einnig birt í Fréttablaðinu 27. febrúar 
2010 þar sem segir að Mix hafi fyrst verið blandað og framleitt hjá 
Efnagerðinni Flóru á Akureyri og að það hafi verið Björgvin Júníus-
son sem hafi búið til þennan drykk fyrstur manna með aðstoð vinnu-
félaga sinna. Mistök hafi orðið í sendingu á blönduðu ávaxtaþykkni 
til verksmiðjunnar sem átti að nota til framleiðslu á Valash, þannig 
að í því hafi verið of lítið af appelsínuþykkni og of mikið af ananas-
þykkni. Síðan segir í þessari grein: „Björgvin náði að blanda drykkj-
arhæfan mjöð úr þykkninu og kallaði til vinnufélaga sína til að 
smakka „skítamixið“ eins og hann kallaði útkomuna. Mönnum féll 
drykkurinn ágætlega en töldu ófært að kalla hann Skítamix svo 
niðurstaðan varð einfaldlega Mix og Mixið er drukkið enn í dag.“ 

Ekki er vitað hvort höfundur þessarar greinar, Dr. Gunni, hafði 
heimildir sínar úr Sögu Akureyrar en hvað um það, sagan er ekki 

síður röng varðandi það hvar Mixið varð til og hverjir bjuggu það til 
í upphafi. Þarna er líka á því byggt að Valash hafi verið framleitt í 
Flóru sem er einfaldlega alrangt. Valash var danskur drykkur sem 
hérlendis var í upphafi framleiddur af Efnagerð Siglufjarðar og síðar 
af Efnagerð Akureyrar/Sana. Sú niðurstaða, að höfundur Mix sé 
Björgvin Júníusson og að það hafi verið framleitt í Flóru á sér því 
enga stoð. 

Mistök í sendingu
Hér á eftir verður gerð grein fyrir því hver er í raun og veru uppruni 
þess ágæta gosdrykkjar, Mix, sem framleitt er enn í dag og nú hjá 
Ölgerðinni. 

Á Akureyri var á þeim tíma sem þarna er rætt um, starfrækt önnur 
og stærri gosdrykkjaverksmiðja en Flóra. Sú verksmiðja átti uppruna 
sinn að rekja til Siglufjarðar og hét þá Efnagerð Siglufjarðar, stofn- 
uð 1939, þar sem framleiddir voru gosdrykkir og efnagerðarvörur. 
Verksmiðja þessi var síðan flutt til Akureyrar árið 1945 og var þá 
nafni félagsins breytt í Efnagerð Akureyrar og síðar í Sana, en það 
nafn hafði lengi verið notað á framleiðsluvörur fyrirtækisins. Árið 
1958 festu þeir kaup á verksmiðjunni, faðir okkar Valdemar Bald- 
vinsson og félagar hans, Jón M. Jónsson (JMJ) og Skarphéðinn Ás-
geirsson í Amaró. Faðir okkar var sá eini af eigendunum sem vann 
við verksmiðjuna og var þar framkvæmdastjóri. Valdemar seldi hlut 
sinn 1966 eftir breytingar sem orðið höfðu á eignarhaldi félagsins og 
kom hann ekki að rekstri þess eftir það. 

Á Siglufirði var Valash uppistaðan í gosdrykkjaframleiðslunni en 
Morgan Cream Soda var einnig framleitt þar og ýmsar fleiri tegund-
ir. Á Akureyri bættust við nýjar tegundir svo sem Jolly Cola, sem var 
danskt að uppruna. Þá var haldið áfram með Valash og Cream Soda 
og svo komu fleiri tegundir í viðbót og þar á meðal var drykkur sem 
nefndur var Mix. 

Segja má að uppruni þess hafi verið nokkurs konar tilviljun en 
það atvikaðist þannig að við framleiðslu á Valash var notað innflutt 
appelsínuþykkni enda var sá drykkur danskur að uppruna. Nú gerð-
ist það eitt sinn að mistök urðu í sendingu þannig að í stað appel-
sínuþykknis kom ananasþykkni. Þá voru góð ráð dýr, hvað átti að 

gera við þetta ananasþykkni? Því björguðu Indriði Jakobsson, sem 
var verkstjóri í framleiðslunni og Þórhildur Valdemarsdóttir sem þar 
starfaði einnig. Þau tóku sig saman og blönduðu þessu ananasþykkni 
saman við annað ávaxtaþykkni og útkoman varð blanda sem þau 
nefndu Mix. Þetta þótti snjallt nafn og Mixið naut strax vinsælda og 
seldist vel. 

Í áðurgreindri umfjöllun um Efnagerðina Flóru í Sögu Akureyrar, 
segir einnig að þar hafi drykkurinn Cream Soda verið framleiddur. 
„Á flöskunum var mynd af þremur glöðum körlum með pípuhatta 
sem börnin héldu að væru akureyskir betri borgarar“ segir þar. Þetta 
er ekki rétt. Flóra framleiddi að vísu sína útgáfu af Cream soda en á 
þeim flöskum var engin mynd af glöðum körlum, aðeins nafnið  
Cream Soda. Í Efnagerð Akureyrar/Sana var aftur á móti framleitt 
Morgan Cream Soda og þar var flöskumiðinn með myndinni af hin-
um kátu körlum. Þetta var að uppruna erlendur gosdrykkur sem 
fyrst var framleiddur hérlendis hjá Efnagerð Siglufjarðar og áfram á 
Akureyri eftir að verksmiðjan fluttist þangað. Það stenst því ekki að 
Flóra hafi framleitt þann ágæta drykk sem um er rætt í Sögu Akur-
eyrar. 

Varðandi áðurnefnda drykki það er Valash, Jolly Cola og Morgan 
Cream Soda þá voru þeir, eins og fram hefur komið, af erlendum 
uppruna og því framleiddir hér samkvæmt leyfi frá upprunalegum 
framleiðendum og eftir uppskriftum frá þeim. 

Um alla framangreinda drykki, uppruna þeirra, myndir af flösku-
miðum og fleira má einnig vísa til umfjöllunar um þá á slóðinni: 
siglo.is/is/frettir/thor-johanns-og safnid-hans 

Oddur snúið sér við í gröf sinni
Í Sögu Akureyrar er einnig vikið að Oddi í Höfn í þessu sambandi 
og þar segir svo í V. bindi bls. 160: „Oddur í Höfn seldi vitaskuld 
Flóru-gosdrykki og hélt mjög fram hinum dísæta Cream Soda sem 
drekka varð ískaldan.“ 

Þetta er svo mikið öfugmæli að Oddur hefur örugglega snúið sér 
við í gröf sinni hafi hann lesið þennan texta. Oddur Ágústsson var 
frá Hrísey og á þessum árum rak hann litla verslun skammt frá BSO 
þar sem nú stendur fasteignin Hofsbót 4. Þarna seldi Oddur sælgæti, 

gosdrykki, pylsur og þess háttar varning. Oddur var eldheitur sjálf-
stæðismaður og mjög í nöp við KEA og allt sem því félagi tengdist 
svo fyrr hefði hann lokað búðinni heldur en skipta við KEA veldið. 
Hann var hins vegar ágætur viðskiptavinur Sana enda réði þar ríkj-
um Valdemar Baldvinsson eins og áður hefur komið hér fram. Hann 
var frá Hrísey eins og Oddur og þeir voru gamlir vinir, svo annað 
kom ekki til greina hjá Oddi en að skipta við Sana. 

Í tengslum við umfjöllun um þennan ágæta drykk, Cream Soda, 
má enn fremur geta þess að á vegg verksmiðjuhúss Sana við Hafnar-
stræti 19, þar sem nú er fasteignasalan Hvammur, var máluð stór 
mynd af hinum glöðu og pattaralegu körlum með pípuhattana sem 
prýddu flöskumiða Morgan Cream Soda. Þessa mynd málaði Krist-
inn G. Jóhannsson, sem þá var nýkominn úr listnámi sínu erlendis. 

Oddur var Ágústsson, ættaður úr Hrísey. Hann auglýsti: Verslunin Höfn, hafnar-
bakkanum. Oddur starfrækti Höfn í þessu húsi Bifreiðastöðvar Akureyrar sem hann 
lét flytja úr Strandgötu og setja á lóðina austan við Nýja Bíó.

Ljósmynd: Ragnar Skjóldal



ÞÓR SIGURÐSSON

Rafmagnsrofið

Þór Sigurðsson er fæddur á Akureyri 9. júní 
1949 og hefur þar átt heima alla tíð. Sonur 

hjónanna Kristínar Bjarnadóttur og Sigurðar 
O. Björnssonar. Hann starfaði lengst af sem 

prentsmiður í Prentverki Odds Björnssonar en 
síðan 2002 hefur hann unnið á Minjasafninu 

á Akureyri. Nú um stundir er hann skógar- 
höggs- og hestamaður.

Mér hefur borist til eyrna saga um atburð 
sem varð á Akureyri fyrir meira en hálfri öld og hefur fengið á sig 
þjóðsagnakenndan blæ. Sagan fjallar um ógnaröld sem þá átti að 
hafa ríkt á Akureyri og glæpahneigð unglinga í bænum. Þar sem ég 
kannast vel við þessa sögu frá fyrstu hendi og þar sem bróðir minn 
átti í hlut ákvað ég skrifa söguna niður eins og ég vissi hana best.  

Þrír menn um tvítugt áttu þarna hlut að máli. Þeir voru vinirnir 
Bjarni Sigurðsson, O. Björnssonar prentsmiðjustjóra, Kolbeinn Pét- 
ursson, Jónssonar læknis, og Hreinn Jónasson, Kristjánssonar mjólk-
ursamlagsstjóra. Tveir þeirra eru nú fallnir frá, Bjarni dó 1996 og 
Hreinn 2003. Ég hafði því samband við Kolbein er býr í Reykjavík 
og sagði hann mér söguna eins og hún í raun og veru gerðist.

Sunnudagsmorgun einn seint að hausti 1952, nánar tiltekið 16. 
nóvember, gengu þrír piltar upp Þingvallastræti. Svalt var í veðri og 
þeir skelþunnir eftir skemmtun næturinnar. Þeir stigu því sem var-
legast til jarðar svo ekkert yki á höfuðverkinn er þjáði þá. Þeir voru 
að reyna að ganga úr sér timburmennina og fannst gott að anda að 
sér svölu morgunloftinu. Loks bar þá að háspennumannvirkjum Ak-
ureyrar við Þingvallastræti. 

Piltarnir voru í frekar döpru andlegu ástandi sem orsakaðist af 

hinum síhamrandi timburmönnum og fannst Bjarna kominn tími til 
að hressa félaga sína við og ráða bót á þessari depurð og sagðist 
skyldi sýna þeim flott sjónarspil. Hann hafði áður, ásamt Ólafi Stef-
ánssyni, er seinna var með almennar tryggingar á Akureyri, hent 
vírspotta upp á rafmagnsvíra við spennistöðina á horni Þingvalla-
strætis og Þórunnarstrætis (nú löngu horfin) og stóð þá neistaflugið í 
allar áttir og hugðist hann leika sama leik þarna til að hressa vini sína 
við. Það sem hann gætti hinsvegar ekki var að ansi mikill munur er á 
spennunni á þessum tveimur stöðum. 

Bjarni tók nú mjóan  planka er þarna lá og kastaði honum eins og 
spjóti í háspennulínurnar. Plankinn spýttist hinsvegar af línunum og 
skorðaðist í inntaksslaufum hússins og tók fljótlega að brenna. Bjarni 
sá í hvert óefni stefndi og náði sér í lengsta plankann er hann fann á 
staðnum til að reyna að kraka spýtuna burtu, en til allrar hamingju 
var plankinn ekki líkt því nógu langur. Hlupu strákar þá í skjól fyrir 
húshornið og í því sprakk allt með hávaða miklum og ljósagangi. 
Fannst nú piltum lítið á staðnum að gera og lölluðu sig sömu leið til 
baka, niður Þingvallastræti og heim til Kolla og fengu lánaðan bíl 
Péturs læknis. Óku þeir síðan uppeftir til að líta á verksummerkin. 
Er þangað kom var þar fyrir múgur og margmenni og fór pilta nú að 
gruna að afrekið hefði ef til vill haft alvarlegri afleiðingar en þá gat 
órað fyrir og höfðu þeir sig á burt og brugðu sér í bíó. Í bíóinu var 
díselrafstöð svo hægt var að sýna myndir þrátt fyrir rafmagnsleysið. 
Það fór þó svo að í miðri sýningu bilaði rafstöðin svo hætta varð við 
myndina og voru menn óánægðir og bölvuðu rafmagnsleysinu. Þeir 
þremenningar voru því heldur fegnir að enginn á staðnum vissi 
hverjum rafmagnsleysið var að kenna.

Ýmsar afleiðingar hafði rafmagnsleysið að sjálfsögðu í för með 
sér. Meðal annars vildi þannig til að verið var að vígja skírnarfontinn 
í Akureyrarkirkju er rafmagnið fór og varð því truflun á athöfninni. 
Verst var að Baldvin Ryel kaupmaður, sem gaf fontinn, leit á þessa 
uppákomu sem vísbendingu frá almættinu um að hann væri óverð-
ugur gjafar sinnar.

Kolbeinn vann á skóverksmiðjunni Iðunni um þessar mundir og 
mætti þar mánudagsmorguninn eftir. Þar var að sjálfsögðu mikið 
rætt um spellvirkin við spennistöðina og höfðu menn margt um at-

burðinn að tala. Sýndist sitt hverjum og fæstum gott. Höfðu menn 
stór orð um hvað ætti að gera við slíka glæpamenn er fremdu þvílík 
hervirki. Á Iðunni vann Brjánn Guðjónsson og hafði hann séð strák-
ana er þeir gengu burt frá staðnum og varð Kolli því að leysa frá 
skjóðunni og sagði hann allt af létta.

Pétur Jónsson, faðir Steina löggu og þeirra systkina, vann einnig á 
Iðunni og kastaði fram stöku við þetta tækifæri: 

Dómsins bíða drengirnir
daprir mjög og lotnir, 
skyldu þeir verða hálshöggnir, 
hengdir eða skotnir.

Sigurður O. Björnsson, faðir Bjarna, varð síðan að greiða fyrir 
tjónið sem af þessu tiltæki hlaust og Bjarni síðar honum til baka eitt-
hvað af upphæðinni.

Bjarna þótti verst við þetta allt saman að í Morgunblaðinu sagði 
Vignir Guðmundsson að spellvirkjarnir hefðu hlaupið af vettvangi 

Háspennumannvirkið við Þingvallastræti. Nær er fjárhúsahverfið sem gárungar 
kölluðu „Sameinuðu þjóðirnar.“                                             Minjasafnið á Akureyri



112� TÍMARITIÐ SÚLUR

eins og hræddir hérar en raunin var sú að þeir röltu brott í mesta 
grandaleysi um hve alvarlegur verknaðurinn var.

Eitthvað var um það að mæður bönnuðu sonum sínum að um-
gangast Bjarna sem væri kominn út á þessa hættulegu glæpabraut 
eins og sumir orðuðu það. Sú umræða hjaðnaði þó fljótt því að þetta 
var bæði upphaf og endir á glæpum Bjarna sem var alla tíð hvers 
manns hugljúfi og sérlega vel gerður maður í alla staði.



SVEINN JÓNSSON Í KÁLFSSKINNI

„Mikið úr vinkli?“

Sveinn Jónsson fæddist í Ytra-Kálfsskinni 13. 
janúar 1932. Hann var um tíma í Danmörku 

en lagði síðan stund á nám í húsasmíðum í 
Reykjavík. Að námi loknu hélt hann í heima-

byggð sína og bjó í Ytra-Kálfsskinni. Hann 
stundaði iðn sína af atorku og var einnig við 

búskap. Auk þess gerðist Sveinn atkvæðamikill 
í ferðaþjónustu sem hann hefur rekið með 

myndarbrag. Sveinn er nú fluttur frá Ytra- 
Kálfsskinni á Hauganes. Kona Sveins er Ása Marinósdóttir  

ljósmóðir, fædd 9. febrúar 1932

Sveinn Jónsson í Kálfsskinni hefur marga fjöruna sopið og víða 
komið við á lífsleiðinni. Hann á í pússi sínu riddarakross, hann hefur 
fengið hvatningarverðlaun Akureyrarbæjar og svo er hann safnari af 
lífsnáð, eðli og upplagi. Hér segir Sveinn af Jóni Sigurðssyni tré-
smíðameistara á Dalvík en þeir voru miklir vinir, Sveinn og Jonni.

*
Umræður um stofnun Tréverks hf. hófust meðal annars þegar við 

Bragi unnum að íbúðarhúsi fyrir Helga Björnsson frá Ölduhrygg og 
Guðmund Jónsson. Þegar við hófum vinnu við húsið var búið að 
steypa upp grunninn. Það gerði Jón Sigurðsson trésmíðameistari, 
oftast kallaður Jonni á Sigurhæðum en hann var tengdafaðir Guð-
mundar.

Er við stóðum á grunnplötu hússins og ætluðum að hefja uppslátt 
á neðri hæðinni og hornamældum plötuna, kom í ljós að minnsta 
kosti 7 cm hornskekkja á húsinu. Þegar við erum að velta þessu fyrir 
okkur og hvernig best sé að lagfæra missmíðina svo húsið megi 
verða hornrétt á skökkum sökklinum ber að meistarana að verkinu. 
Bentum við honum góðfúslega á skekkjuna á undirstöðunni, sem 

okkur fannst fullmikil og bjuggumst við einhverri afsökunarbeiðni 
eða útskýringum. 

Jonni spyr á móti: „Hvað er þetta mikið úr vinkli?“ 
Við segjum honum það. Hann brosti þá góðlátlega og sagði með 

sinni hæversku og heimspekilegu ró: „Það var gott að það var ekki 
meira.“

*
Eftir Jonna eru sagðar ýmsar sögur úr hinu daglega starfi hans og 

byggingarbasli. Allar eiga það sameiginlegt að sýna lítillæti og létt-
lyndi hans og gjarnan gerir hann þá góðlátlegt grín að sjálfum sér. 
Með sögum sínum varð hann eins konar þjóðsagnapersóna í sínum 
heimabæ.

Hann smíðaði stiga einn ágætan, sem var lengri en gengur og ger-
ist. Stiginn var léttur og lipur í meðförum, en náði þó upp á gólf-
plötu á tveggja hæða húsi. Einhverju sinni lýsti hann því mjög fjálg-
lega að varkárni bæri að hafa við notkun svo hættulegs tækis í bygg- 
ingarstörfum. Öllum ætti að vera það skiljanlegt. Eitt sinn er hann 
notaði téðan stiga var hann svo óheppinn að detta úr stiganum.  

„Það var rosalegt, ég var að vinna við kaupfélagsbygginguna og 
ætlaði að lagfæra þakskeggið er ég féll.“ 

Menn setti vissulega hljóða og spurðu hvort hann hefði ekki  
slasast.

„Nei, ekki í það skiptið, það vildi mér til láns að ég stóð í neðstu 
tröppunni þegar ég missti fótanna.“

*
Einhverju sinni var Jonni að leggja gólfdúk á efri hæð í verslunar-

húsi KEA á Dalvík. Ekki tókst betur til en svo að næstu daga lyftist 
dúkurinn upp og mynduðust í honum stórar kúlur og var líminu 
kennt um. Jonni var nú kallaður til, ef vera mætti að hann gæti gert á 
þessu bragabót. Ekki brást honum hógværð og umburðarlyndi þá 
frekar en endranær er hann svaraði: „Það er gott að kúlurnar snúa í 
þessa áttina, það væri verra að laga það, hefðu þær snúið í hina 
áttina.“  

*
Eitt sinn er nálgaðist helgi, hitti Jonni kunningja sinn sem var á 

leið inn eftir til Akureyrar. Bað hann vin sinn að kaupa svo sem eina 

brennivínsflösku. Vinurinn skildi ekki þessa bón Jonna og segir við 
hann: „Þú ert nú vanur að framleiða það mikið sjálfur af þessum 
miði að þú ættir ekki líka að þurfa að fara í „ríkið“ eftir þessu.“  

„Jú auðvitað geri ég það eins mikið og ég get, en það er bara ekki 
nóg, ég þarf flösku líka.“

*
Jonni gerði sér glaðan dag á rúntinum á Akureyri með nokkrum 

strákum. Eftir að hafa ekið nokkra hríð, fannst Jonna vanta konur  
í félagsskapinn og hafði orð á því að það væri pláss í bílnum fyrir  
kvenfólk. 

„Nú, þá er bara að bera sig eftir þeim,“ sagði bílstjórinn. „Nóg er 
af þeim hérna á götunni.“ 

Sáu þeir tvær konur sem gengu á gangstéttinni á undan þeim. 
Jonni skrúfaði niður rúðuna og ávarpaði þær kankvís eins og hans 
var vandi. En er hann hafði séð framan í blessaðar gömlu konurnar, 
sem spásseruðu í góða veðrinu, varð hann fyrir nokkrum vonbrigð-
um. Skrúfaði upp rúðuna og sagði við bílstjórann. „Haltu áfram 
góði, þær eru greinilega ekki fæddar í gær þessar konur.“

*
Ég hitti Jonna á Sjúkrahúsinu á Akureyri fáum dögum fyrir and-

látið. Hann var þá orðinn mikið veikur og bar þess glögg merki. 
Ég segi: „Hvaða ósköp eru að sjá þig Jonni minn.“
Þá svaraði Jonni sjálfum sér líkur þrátt fyrir veikindin: „Ja, mér 

finnst þú nú ekki hafa verið neitt augnayndi heldur.“



BERNHARÐ HARALDSSON

Bílferð sem varð að bók
Fáein orð um tilurð ritsins „Skriðuhreppur hinn forni. 

Bændur og búalið á 19. öld“.

Bernharð Haraldsson kenndi lengi við Gagn-
fræðaskóla Akureyrar og var skólameistari 

Verkmenntaskólans frá 1983 til ársins 1999. 
Sjá nánar Súlur 2013, bls. 105.

Ljósmynd: Minjasafnið á Akureyri

Það var um haustjafndægur árið 1973 að við hjónin fórum til Reykja-
víkur að taka á móti draumabílnum okkar. Ragnheiður varð eftir hjá 
foreldrum sínum í Kjósinni ásamt barnungum sonum okkar. Ég var 
því einn á ferð á nýjum bíl. 

Leið mín lá um Skagafjörðinn og þegar Héraðsvötnin voru að 
baki sá ég roskinn mann standa við vegarbrún eins og hann væri á 
höttunum eftir fari. Ég nam staðar og bauð honum far, en hann ætl-
aði að Fremri Kotum, þar væru bændur með lambfé og hann ætlaði 
að hjálpa til. 

Ég ók gætilega því bíllinn var nýr, en vegurinn var ósléttur, því 
þetta var árið 1973. Farþegi minn kynnti sig, kvaðst heita Stefán 
Jónsson. Hann spurði hverra manna ég væri. Ég sagði honum sem 
var, að faðir minn hefði átt ættir að rekja til Flateyjar á Skjálfanda og 
Norðfjarðar. Stefán sagðist ekki þekkja til þar og vildi þá vita upp-
runa móður minnar. Ég sagði honum, að hún ætti ættir að rekja í 
Hörgárdalinn og bætti því við, að hún væri Sigursteinsdóttir. Lifnaði 
þá heldur betur yfir Stefáni. 

Við Sigursteinn á Vindheimum vorum fjórmenningar, sagði hann, 

ég seldi honum oft hesta. Síðan rakti hann ætt sína til Gunnlaugs 
Magnússonar á Féeggstöðum og þaðan til Sigursteins, afa míns. 
Spurði í leiðinni hvort ég kannaðist ekki við hinn eða þennan, sem 
ég varð því miður oftast að svara neitandi. Setti nú að mér svolitla 
sút. Ég hafði aflað mér menntunar til kennslu og þekkti svo lítið sem 
ekkert til forfeðra minna! 

Nú vildi Stefán vita hvort ég ekki kvæntur. Ég var svolítið styggur 
og sagði honum, að konu mína hefði ég sótt suður í Kjós. Þá vildi 
hann vita hvort hún ætti ekki ættingja í Skagafirði. Ég sagði, að svo 
væri og nefndi til leiksins Bjarna Halldórsson á Uppsölum. Þagði 
Stefán þá um stund og sagði svo, hann vissi ekki hvað kona mín héti, 
en spurði hvort tengdamóðir mín héti ekki Unnur, sem var rétt. Var 
mér þá öllum lokið og sem betur fór renndum við brátt í hlaðið á 
Fremri Kotum. Þar kvöddumst við og er Stefán nú úr sögunni – og 
þó.

Vann að Eyfirðingum
Þennan vetur fór ég stundum niður á Héraðsskjalasafn og æfði mig í 
að lesa kirkjubækur af filmum og skrifaði svolítið hjá mér. Þá ég hve 
skemmtilegt þetta var, að rekja saman fólk og að leita að lífsgöngu 
þess. Því miður hafði ég oft takmarkaðan tíma. Þá var það dag einn, 
er ég sat við lesvélina, að inn kom maður. Þekkti ég þar Stefán Jóns-
son ferðafélaga minn frá haustinu áður. Við tókum spjall saman og 
hann spurði um hver ég væri. Þá endurtók ég þuluna frá haustinu og 
þegar ég sagði honum, að móðir mín væri Sigursteinsdóttir og væri 
úr Hörgárdalnum, lyftist á honum brúnin og hann rakti fjórmenn-
ingsskyldleika við Sigurstein á Vindheimum. Aftur á móti mundi 
hann ekki eftir ferðinni að Fremri Kotum, þangað hefði hann ekki 
komið í háa herrans tíð og fæturnir leyfðu ekkert lambastúss lengur. 
Svo kvaddi hann og fór.

Svo leið tíminn, árin heilsuðu og kvöddu og ekki fjölgaði stund-
um mínum við lestur kirkjubóka. Um aldamótin kvaddi ég skóla-
kerfið eftir ríflega aldarþriðjungs starf, en önnin hélt samt áfram, á 
annan veg þó. Fyrst var það Saga verkmenntunar við Eyjafjörð, sem 
var tilbúin 2002. Þá tók við vinna við handrit Stefáns Aðalsteinsson-
ar um Eyfirðinga, mikið verk og vandað, sem loks tókst að gefa út í  

6 bindum árið 2019. Var ég settur í ritnefnd  Sögufélags Eyja-
firðinga, undir ritstjórn Birgis Þórðarsonar á Öngulsstöðum. Þessari 
vinnu minni við handrit Stefáns lauk að mestu 2006-7. Þá tókum við 
þrír félagar, sem allir höfðu verið nemendur, kennarar og stjórnend-
ur við skólann, alls 87 ár, að okkur að skrifa sögu Gagnfræðaskóla 
Akureyrar, sem stofnaður hafði verið 1930, en sameinaður Barna-
skóla Akureyrar 1997 undir nafninu Brekkuskóli. Sú bók kom út árið 
2009.

Ekki gleymdi ég ferð okkar Stefáns Jónssonar forðum tíð. Það var 
á árunum, er ég vann að Eyfirðingum, að mér datt í hug að setja 
saman dálitla bók um íbúa í Skriðuhreppi hinum forna á 19. öld. Ég 
hafði aðeins kynnt mér þetta verkefni og eftir að ritun sögu Gagn-
fræðaskólans lauk, hófst ég handa. 

„Hálfskilgetinn“
Hugmyndin var að gera rit í sama formi og handrit Stefáns, en gera 
það nokkru ítarlegra, telja fram ábúendur og segja frá forfeðrum 
þeirra, við húsfreyjur skyldi gera það sama. Þá voru það börnin, 
getin innan eða utan hjónabands. Tíunda skyldi þau og skoða veg-
ferð þeirra eftir getu, til dæmis t.umsagnir presta við fermingar. Þá 
tóku húsvitjanirnar við, en þær voru í senn manntöl hverrar sókn- 
ar og upplýsingar um fólk á hverjum bæ, aldur, kunnáttu í lestri og 
kristilegum fræðum, hegðan svo og skrá yfir bækur á heimilinu, 
gerðar árlega. Ekki er rétt að taka alvarlega, þegar Myrkárpresturinn 
síra Gamalíel Þorleifsson segir árið 1820 um bókaeign á hans heim-
ili „fátt var þar af bókum“. 

Úr hreppsbókunum fengust upplýsingar um efnahag, búfjáreign 
og skatta og þar voru og skráðar nákvæmar upplýsingar um hrepps- 
ómagana, aldur þeirra og ásigkomulag, en útgjöld vegna þeirra voru 
þungur baggi á hreppnum. Ekki má gleyma börnunum, sem mörg 
hver áttu engan að, sem gat séð þeim farborða og voru á hreppsins 
framfærslu árum saman og ef þau bjuggu við einhverja fötlun, and-
lega eða líkamlega, gátu árin orðið býsna mörg. Þar er mörg sorg- 
arsagan. 

Þá verður að minnast á Legorðsbókina, en í hana voru skráð 
lausaleiksbörnin, sem til höfðu orðið utan kirkjunnar blessunar. Þar 

Myrkárdalur. Með þessum hætti eru allir bæir á svæðinu sem um ræðir merktir inn. 
Til þess þurfti alls þrettán loftmyndir sem allar prentast í lit í Skriðuhreppi hinum 
forna. Myndirnar tók Hörður Geirsson í sama bili og hann stýrði flugvél sinni yfir 
sveitinni.

er til dæmis sagt frá ógiftu systrunum þrem á Barká, sem eru allar á 
sömu blaðsíðunni í þeirri bók!

Við lestur kirkjubóka kemur ýmisleg athyglisvert í ljós. Ég tek 
dæmi af langalangömmu minni, sem var ógift vinnukona á bæ einum 
í Myrkársókn. Þar var strákur, rétt rúmlega fermdur. Hann gerði 
vinnukonunni barn, en hún virðist hafa verið heitbundin ungum pilti 
í sveitinni því hún fór til hans um vorið, eignaðist son á miðju sumri 
og giftist svo kærastanum um haustið. Þau bjuggu góðu búi um 
langan aldur og eignuðust saman 12 börn og fékk frumburður henn-
ar nafn stjúpföður síns og þar voru börnin orðin þrettán. Vitað var 
þá og er enn, að svona var þetta og því skrifaði Myrkárklerkur í 
kirkjubókina, að stráksi væri „hálfskilgetinn“.

Þá er að nefna Guðrúnu á Efstalandi, sem ól 3 stúlkur 6. júní árið 
1822, sem dóu allar, sú elsta skömmu eftir fæðingu, hinar daginn  
eftir og fóru allar í sömu gröf. Þetta var líklega eina þríburafæðingin 
í hreppnum á þeirri öld.

Hér verður að nefna lagabrot. Ekki skal dæma, en margt þeirra 
brota er til komið vegna fátæktar og bjargarleysis, en ekki af illvilja. 
Stærsta brotið var framið árin 1813-1814, er hjú prestsins á Myrká 
stálu fé sér til matar, alls 22 kindum, suðu og átu. Prestur virðist hafa 
skammtað sínu fólki naumt og því fór sem fór, hjúin urðu að stela 
sér til matar. Aðrir þjófnaðir voru minni, en nokkrir dugðu til fanga-
vistar í Reykjavík .

Landpóstarnir fá dálitla umfjöllun, en fyrstur þeirra var Gunnar í 
Bási, sem fór að jafnaði þrjár ferðir á ári til Reykjavíkur árin 1783-
1803, harðskeyttur karl og góður göngumaður. Hallgrímur, eftir-
maður hans, varð fyrir því óláni sumarið 1809 að rekast á Jörund 
hundadagakonung og menn hans, sem tóku af honum allan póstinn, 
alls nær 800 rbd., sem var stórfé. Þetta er líklega fyrsta póstránið á 
Íslandi.

Konur koma mjög við þessa sögu, oftast sem eiginkonur manna 
sinna. Þess eru þó nokkur dæmi, að konur hafi staðið fyrir búi, oft 
með stuðningi barna sinna, þá orðnar ekkjur.  Þær voru yfirleitt ekki 
gjaldgengar til opinberra verkefna, þeirra starf var bundið heimilinu, 
börnum og matar- og fatagerð. Svo gengu þær með börnin, hugsuðu 
um aldraða og sjúka. Mjög mörg heimili voru barnmörg og því 

fylgdu áhyggjur og annir. Hver skyldi annars hafa verið vinnudagur 
fyrrnefndrar langalangömmu minnar, hennar Kristínar á Öxnhóli, 
sem ól 13 börn, af þeim komust 10 til fullorðinsára? 

Hverjar skyldu annars hafa tekið á móti öllum þessum börnum? 
Það gerðu ljósmæðurnar, fyrst hinar „examineruðu“ oftast valdar af 
presti sökum verðleika þeirra, en er fram leið, fjölgaði læknum og þá 
sóttu þær menntun sína til þeirra. Rósa frá Ásgerðarstöðum lærði 
ljósmóðurfræði í Reykjavík og starfaði lengi sem slík, en er betur 
þekkt sem „Skáld-Rósa“.

Nú verður staðar numið að sinni, en litið var í rúmlega hundrað 
rit og greinar og verða þær ekki taldar hér. 

Það er rúmlega áratugur frá upphafi til enda þessa verks, en hléin 
voru mörg. Því vitna ég í konuna á Þelamörkinni, sem sagði um tím-
ann, að hann væri ekki langur þegar hann væri liðinn.



ÞÓRÐUR VILHJÁLMSSON

Vélsmiðjan Oddi 1966-1993

Þórður Vilhjálmsson er Jökuldælingur, fæddur 
1943. Þórður vann hjá Vélsmiðju Steindórs og 

Vélsmiðjunni Odda í samtals 29 ár. 
Sjá nánar um Þórð í 59. hefti, bls. 115.

Í 59. hefti Súlna 2020 birtust I. og II. hluti af sögu Vélsmiðjunnar 
Odda þ.e.a.s. saga Odda allt frá því að Vélaverkstæðið Oddi var 
stofnað 1924 til 1966. Nú er komið að því að birta III. og síðasta 
hlutann sem nær yfir tímabilið frá 1966 til 1993 er Vélsmiðjan Oddi 
var sameinuð Slippstöðinni og þar með var Oddi úr sögunni sem 

Grána.                                                         Ljósmyndadeild Minjasafnsins á Akureyri

sjálfstætt fyrirtæki. Þar sem þetta er þriðji og síðasti hluti þessarar 
samantektar vil ég nefna hér félaga mína um leið og ég þakka þeim 
fyrir að hafa staðið í þessu með mér undanfarin ár. Þeir eru: Elías 
Þorsteinsson, Gestur Hjaltason, Guðjón Björnsson, Gunnar Bald- 
vinsson (lést á síðasta ári), Jónas Stefánsson, Pétur Valdimarsson, 
Sigurður Kjartansson, Torfi Þ. Guðmundsson og Þórður Björgúlfs-
son (lést 2020). 

Tímabilið 1966-1981. 
Jóhannes Kristjánsson frá Hellu á Árskógsströnd tók við starfi sem 
framkvæmdastjóri á Odda um áramótin 1966-1967. Jóhannes stund-
aði nám við Héraðsskólann á Laugarvatni og Samvinnuskólann á ár-
unum 1944-1947, gerðist síðan 
bóndi á Hellu til 1960. Þá tók  
hann að starfa fyrir KEA (Kaupfé-
lag Eyfirðinga) fyrst sem útibús-
stjóri í Hrísey til 1966 er hann tók 
við starfi skrifstofustjóra á Odda 
skamma hríð. Um áramót 1966-
1967 var hann ráðinn forstjóri fyr-
irtækisins og gegndi því starfi til 
dauðadags hinn 29. apríl 1981. Í 
stjórnartíð Jóhannesar jukust um-
svif Odda mjög, ráðist var í ýmis 
konar framleiðslu bæði fyrir sjáv-
arútveg og byggingariðnað. 

Framleiðsla
Tvær deildir Vélsmiðjunnar Odda hf. voru hreinar framleiðsludeild-
ir. Um var að ræða Bobbingadeild sem síðar varð að Veiðarfæradeild 
og Ofnasmiðju. 

Bobbingadeild
Eins og fram kom í fyrri hluta þessara skrifa, keypti Oddi fyrirtækið 
Hegra 1965. Þetta fyrirtæki hafði komið á fót bobbingaframleiðslu 
og hafði náð nokkrum viðskiptum við innlendar útgerðir. Hegra 

Jóhannes Kristjánsson.  
Ljósmyndadeild Minjasafnsins á Akureyri

stofnaði Albert Sölvason ásamt Jóni syni 
sínum og hófu þeir að framleiða bobb 
-inga um 1960. Þeir feðgar hönnuðu og 
smíðuðu flest nauðsynleg tæki til fram-
leiðslunnar. Þegar Albert gerðist verk-
stjóri í Plötusmiðjunni á Odda árið 1965 
kom hann þar upp aðstöðu fyrir bobinga-
framleiðslu.

Mjög þröngt var um þessa framleiðslu 
í Plötusmiðjunni en þrátt fyrir það hélst 
þetta skipulag í nokkur ár. 

Eftir lát Alberts Sölvasonar 1971 var 
stofnsett sérstök Bobbingadeild og tók 
Gestur Hjaltason starfsmaður í Plötu-

Albert við bobbingapressuna.                          Ljósmyndadeild Minjasafnsins á Akureyri

Gestur Hjaltason.

smiðjunni við verkstjórn þar. Fljótlega bættist við framleiðsla ýmissa 
fleiri hluta í sambandi við veiðarfæri og var því nafni deildarinnar 
breytt í Veiðarfæradeild. Fljótt gerðist framleiðslan svo umfangsmik-
il að knýjandi þörf var fyrir stærra húsnæði. Þá voru keypt hús Vega-
gerðar ríkisins sem standa á næstu lóð norðan við Odda. Þessi hús 
voru: tveir braggar, verkstæðishús, nokkrir skúrar og fylgdi þeim all-
stórt port. Verkstæðishúsið var selt en braggarnir og portið tekið í 
notkun fyrir Odda. Skilveggur var settur í annan braggann og hluti 
hans tekinn undir lager Ofnasmiðjunnar sem síðar verður sagt frá. Í 
hinn hluta þessa bragga var Veiðarfæradeildin flutt og einnig var þar 
komið fyrir plötusaxi. Portið nýttist sem lager fyrir grófara smíða-
efni og framleiðslu Veiðarfæradeildarinnar. Ekki var nægilegt pláss í 

Bobbingasmíðin í fullum gangi. Gunnlaugur M. Jónsson (Matti til vinstri) og Sig-
urjón E. Sigurgeirsson (Eddi til hægri) taka nýpressaða bobbingaskál úr pressunni.          

Ljósmyndadeild Minjasafnsins á Akureyri

bragganum fyrir framleiðsluna og því þurfti að nýta skúrana að hluta 
fyrir niðurefnun og lager. 

Framleiðslan óx stöðugt og Þetta húsnæði dugði því ekki nema 
skamman tíma og um 1980 fluttist Veiðarfæradeildin í tvo bragga 
við Laufásgötu sem Oddi keypti af BSA-verkstæði. Braggar þessir 
stóðu hlið við hlið og opið á milli þeirra svo unnt var að gera all-
rúmgóðan vinnslusal þar sem hægt var að koma framleiðslunni fyrir. 
Í tímans rás kölluðu meiri umsvif á aukinn tækjabúnað ásamt 
viðhaldi og endurbótum eldri búnaðar. 

Gestur Hjaltason stjórnaði Veiðarfæradeildinni til 1999 en þá var 
hún komin úr eigu Odda fyrir nokkrum árum. Þessi framleiðsla 
krafðist mjög öflugra véla og annars búnaðar þar sem bobbingur er 
kúla formuð úr þykku stáli. Á þeim tíma sem Gestur sá um Veiðar-
færadeildina hannaði hann og smíðaði þær vélar og búnað sem þurfti 
til framleiðslunnar auk þess sem hann endurbætti eldri búnað.

Bobbingasmíði. Þór Sigþórsson (Dúddi) sýður bobbing með duftsuðuvél. Sigurður 
Kristjánsson skrifstofustjóri fylgist með.          Ljósmyndadeild Minjasafnsins á Akureyri



Ofnasmiðja
Snemma árs 1971 urðu þær breytingar á stjórn fyrirtækisins að Valur 
Arnþórsson sem verið hafði formaður stjórnar um skeið hvarf úr 
stjórninni og í hans stað kom Guðmundur Jónsson deildarstjóri 
Olíusöludeildar KEA. Fljótlega kom Guðmundur fram með þá hug-
mynd að Oddi tæki að framleiða miðstöðvarofna, svonefnda Golf- 
ofna. Um var að ræða ofnaefni sem flutt yrði inn í ákveðnum stærð-
um. Verkefni Odda yrði þá: að saga efnið niður og setja saman  
í ofna, eftir pöntunum, sjóða stúta, þrýstiprófa og mála. Þeir Guð-
mundur og Jóhannes, forstjóri, fóru til Danmerkur og kynntu sér 
þessa framleiðslu og í framhaldi af því var gengið frá samningum við 
hið danska fyrirtæki sem ofnaefnið framleiddi. Halldór Backmann 
starfsmaður í Plötusmiðjunni var ráðinn til að veita væntanlegri 
Ofnasmiðju forstöðu og sendur utan til að kynna sér þessa starfsemi. 

Ofnasmiðjan var sett upp í bröggum sem Oddi keypti af Vegagerð 
ríkisins 1971. Á svæði milli þeirra var reist tveggja hæða tengi-
bygging sem hýsti lager ofnasmiðjunnar á neðri hæð en á efri hæð 
var gerð aðstaða fyrir starfsfólk. Eins og fyrr segir var lager Ofna- 
smiðjunnar komið fyrir í hluta braggans sem Veiðarfæradeildin var í 
en í hinum bragganum var vinnslulína þannig að lager fyrir óunnið 

Síðasti bobbingurinn. Þessi mynd var tekin eftir að bobbingasmiðjan var komin í 
eigu Þórarins Kristjánssonar sem er hér á myndinni til vinstri. Til hægri er Ingimar 
Víglundsson sem lengi vann við bobbingasmíði.

Skapti Hallgrímsson

Úr vinnslusal ofnasmiðjunnar.                      Ljósmyndadeild Minjasafnsins á Akureyri

Starfsfólk ofnasmiðjunnar 1973. Frá vinstri: Ragnar Árnason, Einar, Brynjar  
St. Jakobsen, Inga Lára Backmann, Valgarður Eðvaldsson, Sigríður Haraldsdóttir, 
óþekktur, Halldór Backmann verkstjóri og Sveinn Ingi Eðvaldsson.

Ljósmyndadeild Minjasafnsins á Akureyri

efni og fullgerða ofna var í öðrum enda braggans. Vinnsluferlið 
myndaði eins konar hringrás: þar sem efnið var sagað í þær lengdir 
sem hentaði, soðið fyrir enda, settir stútar og festingar og síðan var 
ofninn þrýstiprófaður. Næst var hann hengdur upp á braut sem flutti 
ofninn til baka en á þeirri leið var hann málaður, þurrkaður og að 
lokum komið fyrir á lager fyrir fullgerða ofna.

Plötusmiðja
Í Plötusmiðjunni voru verkefni svipuð og greint er frá í fyrri skrifum 
um Vélsmiðjuna Odda (sjá II. hluta í Súlum 59. hefti 2020 bls. 130) 
en ýmis ný verkefni komu til með breyttum þjóðfélagsháttum. Má 
þar nefna að þegar farið var að flytja inn fóðurbæti í lausu máli 
þurfti að smíða sérstaka tanka sem fóðrinu var dælt í upp úr skipun-
um. Þessir tankar voru á háum fótum þannig að bílar óku undir þá 

Fóðurtankar (síló) sem smíðaðir voru á Odda. Verið er að fylla á fóðurflutningabíl 
fóðurvörudeildar KEA. Bíllinn var fluttur inn einungis með stýrishúsi, önnur yfir-
bygging var hönnuð og smíðuð á Odda.           Ljósmyndadeild Minjasafnsins á Akureyri

til að hægt væri að fylla á þá. Einnig þurfti að útbúa bíla til þessara 
flutninga.

Snemma á áttunda áratugnum var farið að framleiða hitavatns-
kúta í Plötusmiðjunni. Þeir voru framleiddir í þrem stærðum: 100, 
150 og 200 lítra. Þetta skapaði töluverða vinnu en lagðist að mestu 
niður með tilkomu Hitaveitu Akureyrar undir lok áratugarins. 
Einnig má nefna verkefni sem sköpuðust þegar Hitaveitan var lögð í 
bæinn árið 1977. Þá kom í hlut Odda að byggja loftskiljutank á 
Laugalandi og leggja hitaveiturörin frá honum að dælustöð. 

Alltaf var töluvert um smíði stálgrindahúsa fyrir bændur, vinnu í 
loðnuverksmiðjum út um land og sem fyrr var mikil vinna tengd út-
gerð og fiskvinnslu. Með auknum umsvifum Kælideildar Odda sköp-
uðust umtalsverð verkefni fyrir Plötusmiðjuna, má þar nefna smíði 
þrýstikúta og færibanda auk þess sem senda þurfti rörasuðumenn til 
að vinna við kælikerfi sem Kælideildin var að setja upp á ýmsum 
stöðum úti á landi. 

Verkstjórar í Plötusmiðjunni eftir lát Alberts Sölvasonar voru: 
Gunnlaugur M. Jónsson í nokkur ár og síðan tók Guðmundur St. 

Starfsmenn Bobbingadeildar og Plötusmiðju. Frá vinstri: Sigurjón E. Sigurgeirsson, 
Guðmundur Júlíusson, Örn Eðvaldsson, óþekktur, óþekktur, Ólafur Jónsson, Gunn-
laugur M. Jónsson, Kjartan Stefánsson, Gestur Hjaltason, Guðmundur St. Jacob-
sen, Árni E. Jóhannsson, Guðbjörn A. Tryggvason, Ólafur Guðmundsson, Ingvar 
Baldursson, Sævar Frímannsson, Þórður Vilhjálmsson og Bragi Skarphéðinsson.

Erlingur Davíðsson/Minjasafnið á Akureyri



Jacobsen við og sinnti starfinu þar til skipulagi var breytt hjá fyrir-
tækinu og störf sérstakra deildarstjóra lögð niður.

Blikksmiðja
Verkefni í Blikksmiðjunni voru þau sömu og getið var í II. hluta 
þessara skrifa (sjá Súlur 59. hefti 2020 bls. 130) en við bættust loft-
ræstikerfi sem sífellt urðu stærri og fullkomnari en raflampasmíðin 
lagðist niður um 1970. Eftir að umsvif Kælideildar jukust til muna 
kom í hlut starfsmanna Blikksmiðjunnar að framleiða einangrunar-
kápur fyrir þrýstikúta og kaldar röralagnir í kæli- og frystikerfum 
sem Kælideildin setti upp.  

Blikksmiðjan smíðaði og setti upp loftræstikerfi í: Oddeyrarskól-
anum á Akureyri, Glerárskólanum, Sjúkrahúsinu á Akureyri, Sjúkra-
húsinu á Húsavík, Amtsbókasafninu á Akureyri, Kjötiðnaðarstöð 
KEA, Frystihúsi KEA Dalvík, Amaró og Félagsheimili á Raufarhöfn. 
Mörg fleiri mætti nefna en þetta sýnir að loftræstikerfin voru stór 
þáttur í rekstri Blikksmiðjunnar.

Ottó Snæbjörnsson sem lengi var verkstjóri í Blikksmiðjunni hætti 
störfum 1964 og í hans stað var ráðinn Baldur Karlsson sem gegndi 

Í Blikksmiðjunni. Frá vinstri: Svavar Sverrisson, Sigurður Jónsson og óþekktur.
Eigandi myndar Torfi Þ. Guðmundsson

starfinu til 1970. Eftir það voru verkstjórar nokkrir sem lært höfðu í 
Blikksmiðjunni en hver og einn í skamman tíma. Þeir voru í þessari 
röð: Eðvarð P. Ólafsson, Grétar Ingvarsson, Jóhannes Sigfússon og 
Mikael Tryggvason. 

Tímabilið 1981-1993
Jóhannes Kristjánsson forstjóri Vélsmiðjunnar Odda lést í apríl 1981 
eftir 15 ára farsæla setu sem forstjóri. Við tók Torfi Þorkell Guð-
mundsson sem starfað hafði hjá Odda frá júlí 1976 sem tækni-
fræðingur og framleiðslustjóri Ofnasmiðjunnar. Torfi, sem er frá 
Ófeigsfirði á Ströndum, er véltæknifræðingur frá Odense Teknikum 
í Danmörku. Áður hafði hann lokið fyrsta hluta tæknifræðináms við 
Tækniskóla Íslands í Reykjavík. Jafnframt hafði hann sem ungur 
maður verið á samningi í vélvirkjun hjá Vélsmiðjunni Þór á Ísafirði 
og síðar Skipasmíðastöð Marsellíusar Bernharðssonar til að afla sér 
tilskilins reynslutíma fyrir tæknifræðinám. 

Torfi gegndi starfi forstjóra til áramóta 1992-1993. Í hans tíð var 
settur aukinn kraftur í framleiðslu á ýmsum vörum og tækjum fyrir 

Starfmenn Blikksmiðju: Frá vinstri Eðvarð P. Ólafsson, Bjarni Baldursson, Grétar 
Ingvarsson, Stefán Kjartan Snæbjörnsson, Kristján Þorgils Sigurðsson, Jóhannes 
Sigfússon og Jónas Stefánsson.                    Erlingur Davíðsson/Minjasafnið á Akureyri



útgerðir og fiskvinnslu. Settur var 
kraftur í sókn með þessar vörur 
inn á erlenda markaði. Seldar voru 
m.a. kassaklær, kassalosarar og 
skelblásarar.

Með tilkomu fiskikassa skapað-
ist þörf fyrir búnað til að flytja þá 
milli staða. Til að leysa það 
smíðuðu tveir vélstjórar hjá Út-
gerðarfélagi Akureyringa sérstaka 
kló sem sett var á lyftara og var 
þannig gerð að hún tók utan um 
kassana sem síðan var lyft og þeir 
fluttir þangað sem óskað var. 
Frumhugmynd að þessari kló átti 
Gísli Konráðsson forstjóri Útgerðarfélags Akureyringa en Guðjón 
Björnsson yfirvélstjóri og Guðmundur Ó. Guðmundsson vélstjóri 
útfærðu hugmyndina og smíðuðu klóna. Þegar klóin var reynd á 
bryggjunni við ÚA að viðstöddum fjölda starfsmanna varð það ein-
um áhorfanda að yrkisefni:

Gripinn smíðar Gvendur Ó.
glóðar, hamrar, sýður. 
Gísli hannar, Gunnar hló.
Glápti annar lýður.

                   Höf: Friðþjófur Gunnlaugsson

Þessi kló var fremur frumstæð enda var um tilraun að ræða sem 
þótti þó lofa góðu. Úr varð að Oddi tók við þessu verkefni og þar 
var klóin þróuð áfram þar til hún þótti gegna sínu hlutverki. Hafin 
var framleiðsla á kassaklóm sem stóð í nokkur ár, seldust þær vel 
bæði hér á landi og erlendis. Klóin var búin vökvakerfi þannig að 
bæði var hægt að snúa göfflunum og færa þá sundur og saman og var 
henni stjórnað frá stjórnborði lyftarans. 

Næsta áskorun var að búa til tæki til að losa fiskinn úr kössunum. 
Fyrst mun frystihússtjórinn í Hrísey hafa nefnt að það kæmi sér vel 

Torfi Þorkell Guðmundsson fram-
kvæmdastjóri Odda 1981-1993.

Eigandi myndar Torfi Þ. Guðmundsson

að eiga tæki til að losa úr kössunum og í framhaldi af því hófu tækni-
menn Odda að þróa slíkt tæki. Þá hafði Sveinn Björnsson tækni-
fræðingur hafið störf hjá Odda og einnig var Grétar Grímsson 
tæknifræðingur ráðinn tímabundið til að vinna að hönnuninni með 
Sveini og Torfa forstjóra. Kassalosarinn sem var alfarið þróaður hjá 
Odda var allhár stóll smíðaður úr ryðfríu stáli sem kössunum var lyft 
upp á og settir á hallandi rúllubraut. Eftir brautinni runnu kassarnir 
inn í stýringar sem hvolfdu þeim og innihaldið fór í kar en síðan 
runnu þeir á hvolfi út úr hlið stólsins og á færiband sem flutti þá í 
þvottavélina. Þessi búnaður var framleiddur í nokkur ár og seldist til 
fiskvinnslustöðva vítt um land og einnig nokkuð til annarra landa. 

Einnig var gerð tilraun til að búa til svonefnda kassalyftu til að 
lyfta kössum upp á kassalosarann. Hugmyndin var að lyftari kæmi 
með stafla af kössum og setti inn í kassalyftuna og hún sæi síðan um 
að lyfta þeim upp á losarann þannig að ekki þyrfti að hafa lyftara 
fastan í að mata losarann. 

Kælideildin hafði verið að vinna töluvert fyrir Rækjuverksmiðjuna 
Árver á Árskógssandi, m.a. smíðað fyrir þá lausfrysti. Þá vantaði skel-
blásara og hafði Elías Þorsteinsson verkstjóri Kælideildar, sem nánar 
verður kynntur til sögunnar hér á eftir, frumkvæði að því að farið var 
í að hanna og smíða slíkan blásara. Um var að ræða vél sem skildi 
rækjuskelina frá rækjunni og blés skelinni í sérstakan tank. Elías seg-
ir svo frá tilurð skelblásarans.

Á ferðum okkar um landið unnum við mikið í rækjuverksmiðj-
um. Á þeim tíma voru að koma alls konar nýjungar til að létta 
lífið á hreinsibandinu í rækjunni og eitt tækið sem kom frá 
Danmörku var rækjuskelblásari sem hafði það hlutverk að gróf-
hreinsa skelina af rækjunni eftir pillun og þar með að minnka 
álag á starfsfólki sem handtíndi skelina frá rækjunni. Þessi skel-
blásari átti að koma í stað fjögurra starfsmanna á bandi. Þegar 
við vorum í einni rækjuverksmiðjunni kom gæðastjórinn til 
mín og spurði hvort við sæjum eitthvað að, vegna þess að hann 
sparaði ekki fjórar manneskjur heldur í mesta lagi tvær mann-
eskjur. Ég tók mig til og teiknaði upp blásarann og endurhann-
aði, en um leið gerði ég breytingar varðandi loftblásturinn sem 

ég tók með mér heim á Odda. Torfi var jákvæður fyrir því að 
smíða skelblásara eftir minni teikningu og hönnun og reyndin 
var sú að hann virkaði mjög vel og var seldur á innanlands-
markaði sem og erlendis.

(Elías Þorsteinsson, tölvupóstur, 10. desember 2021)

Framleiddir voru og seldir u.þ.b. 15 slíkir skelblásarar sem þóttu 
gefa góða raun en þar sem fremur fáar rækjuvinnslur voru starfandi 
var ekki um stóran markað að ræða innanlands en þó nokkrir seldust 
til annarra landa.

Íshúðunarvél var smíðuð á Odda 1982 en frumhönnun hennar var 
gerð hjá Verkfræðideild Háskóla Íslands í samvinnu við Bæjarútgerð 
Reykjavíkur (BÚR). Oddi keypti framleiðsluréttinn haustið 1981 og 
endurbætti vélina nokkuð með tilliti til reynslu BÚR. Vélin var síðan 
smíðuð og sýnd á Fiskiðn 1982. Hún var sérbyggð til að íshúða 7lb. 
karfablokkir og skilaði hún þeim í kassa að lokinni húðun.

Mynd úr Sjávarfréttum 4. tbl. 10. árg. 1982.

Hallgrímur Baldvinsson að ljúka við smíði kassalosara.
Ljósmyndadeild Minjasafnsins á Akureyri

Árni Traustason að smíða kassakló.                Ljósmyndadeild Minjasafnsins á Akureyri

Hér er Þengill Jónsson að setja saman kassaklær, en hann sá um samsetningu klónna 
og frágang vökvakerfis.                                     Eigandi myndar Torfi Þ. Guðmundsson

Hundraðasta kassaklóin afhent.
Frá vinstri Torfi Þ. Guðmundsson, Guðjón Björnsson yfirvélstjóri í frystihúsi ÚA, 
Gísli Konráðsson forstjóri ÚA, Guðmundur Smári Guðmundsson framkvæmdastjóri 
G. Run. og þrír starfsmenn G. Run.                Eigandi myndar Torfi Þ. Guðmundsson.

Vélvirkjadeild
Verkefni Vélvirkjadeildar voru svipuð því sem lýst var í fyrri umfjöll-
un um Vélsmiðjuna Odda (sjá II. hluta í Súlum 59. hefti 2020 bls. 
133). Mikið var um niðursetningu véla í báta á áttunda áratugnum 
og með tilkomu Hitaveitu komu verkefni við tengingu hitaveitu í 
fjölmargar byggingar KEA og ýmsar stofnanir. Alltaf var töluvert um 
að menn þyrfti að senda út á land til ýmissa verka einkum fyrir sjáv-
arútveg og fiskvinnslu. Þá bættist við nýtt verkefni þegar farið var að 
flytja inn laust fóðurkorn. 

Um 1970 keypti KEA sérútbúinn bíl til að dæla fóðurkorni úr 
lestum skipanna upp í sérstaka löndunartanka sem staðsettir voru á 
bryggjunum. Vélvirkjadeild Odda fékk það verkefni að sjá um 
rekstur þessa bíls og var Þengill Jónsson starfsmaður deildarinnar 
ráðinn stjórnandi og umsjónarmaður bílsins. Hans verkefni var  
því að hafa bílinn og 
búnaðinn til dælingar 
alltaf tilbúinn og fara 
og landa korni þar 
sem henta þótti hvar 
sem var á landinu.

Verkstjóri Vél-
virkjadeildar, eftir að 
Kjartan Sigurðsson lét 
af því starfi, var 
Gunnar Baldvinsson 
sem unnið hafði lengi 
á Odda fyrst sem lag-
ermaður áður en hann 
fór að læra vélvirkjun.

Vélsmiðjan Oddi 
hf. átti verulegan þátt 
í vélvæðingu í mjólk- 
uriðnaðinum á átt-
unda áratugnum. Þeg- 
ar KEA hóf bygg- 
ingu nýs mjólkursam- 

Úr Frey 73. árg. 1977

lags snemma á áttunda áratugnum var ákveðið að kaupa allar nýjar 
mjólkurvinnsluvélar frá Alfa-Laval. Þar sem Dráttarvélar hf. voru 
með umboð fyrir Alfa-Laval á Íslandi og KEA mjög stór viðskipta-
aðili varðandi kaup á búnaði og þjónustu lá beint við að Dráttarvélar 
og Vélsmiðjan Oddi, sem sá um uppsetningu búnaðar í hinu nýja 
mjólkursamlagi, gerðu með sér samning um að koma upp þjón- 
ustu fyrir mjólkurvinnsluvélar frá Alfa-Laval. Úr varð að Stefán Ívar 
Hansen starfsmaður Kælideildar Odda var sendur til Alfa-Laval í 
Svíþjóð og dvaldist þar um skeið til að kynna sér mjólkurvinnsluvél-
ar, uppsetningu þeirra og viðhald. 

Heimkominn tók Stefán Ívar að sinna þessari þjónustu vítt og 
breitt um land og gerði það um 5 ára skeið og telur að Vélsmiðjan 
Oddi hafi haft þó nokkrar tekjur af þessari starfsemi auk þeirrar 
kynningar sem óhjákvæmilega fylgdi þar sem þjónusta þurfti mjólk-
ursamlög um allt land. Hann veitti einhverja þjónustu í alls 15 
mjólkursamlögum af 17 sem þá voru starfandi. Mannabreytingar hjá 
Alfa-Laval og umboðsaðilum urðu m.a. þess valdandi að Stefán  

Starfsmenn Vélvirkjadeildar. Frá vinstri: Kjartan Sigurðsson, Þengill Jónsson, 
Benedikt Ásmundsson, Guðmundur Ó. Guðmundsson, Gunnar Baldvinsson, Svav-
ar Sverrisson, Bergmundur Stefánsson, Hannes Haraldsson, Anton Sigþórsson, 
Bergur Höskuldsson, Sveinn Björnsson, Jakob Kristinsson, óþekktur, og Sverrir 
Þórisson.                                                    Erlingur Davíðsson/Minjasafnið á Akureyri

Ívar fór til annarra starfa og aðrir aðilar tóku við þessum verk- 
efnum.

Kælideild
Áður hefur komið fram að uppsetningu og viðhaldi á kæli-og frysti-
kerfum var sinnt af Vélvirkjadeildinni. En þegar viðgerðir á 
frystikistum og kæliskápum urðu algengari auk vinnu við kælikerfi í 
matvöruverslunum þótti betur henta að skilja þessa vinnu frá annarri 
grófari vélvirkjavinnu. Vegna þessa var stofnsett Kælideild á Odda 
sem hóf starfsemi 1. desember 1969 í leiguhúsnæði að Kaldbaksgötu 
4. Verkefnin voru uppsetning og viðhald kælikerfa í skipum, fisk-
vinnslum, kjötvinnslum og yfirleitt þar sem kælikerfa er þörf. En 
heima á verkstæði voru verkefnin einkum viðgerðir á frystikistum og 
kæliskápum. Forstöðumaður fyrir deildina var ráðinn Ottó Tulinius 
starfsmaður Vélvirkjadeildar. Ottó hafði lært og unnið á þeim hluta 
Vélvirkjadeildar sem einkum sá um kælikerfi. Hann var sendur til 
Danmerkur og dvaldist þar um skeið til að kynna sér kælivélar og 
annan búnað sem þessu tengist. Kælideildin var flutt inn í húsnæði 
Vélvirkjadeildarinnar í Vestdalseyrarhúsinu árið 1981 og skömmu 
síðar sögðu allir starfsmenn Kælideildar, þrír að tölu, upp og stofn-
uðu sitt eigið fyrirtæki og nefndu Kæliverk.

Torfa forstjóra var nú nokkur vandi á höndum en úr varð að hann 
hringdi í Elías Þorsteinsson vél-
fræðing sem fyrr var getið en hann 
var staddur út á sjó en hann var þá 
yfirvélstjóri á Hilmi SU 171 og fór 
þess á leit að hann tæki að sé for-
stöðu fyrir Kælideildinni. 

Það varð að samkomulagi með 
þeim að Elías tæki þetta að sér og 
hæfi störf um áramótin 1981-1982. 
Elías lærði vélvirkjun í Slippstöð-
inni á Akureyri og síðan vélstjórn í 
Reykjavík og vann um skeið sem 
vélstjóri á ýmsum skipum. Þegar 
hann kom inn á Vélvirkjadeildina 
og Kælideildina féllust honum eig-

Elías Þorsteinsson.
Eigandi myndar Elías Þorsteinsson

inlega hendur. Svæðið var ekki vel hirt og allur búnaður gamall og 
ekki í takti við þáverandi vélsmiðjur. En í húsinu var góður andi og 
starfsmennirnir Gunnar Baldvinsson og Hannes Haraldsson tóku 
honum mjög vel. Hann taldi sig vera að taka við góðu búi en það var 
öðru nær, Kælideildin var mjög illa búin verkfærum og tækjum til 
þjónustu á kæli og frystikerfum. Torfi forstjóri hafði skilning á því að 
það þyrfti að kaupa inn verkfæri, þjónustubíl og laga aðstöðuna til að 
hafa pláss fyrir þá starfsemi sem Elías hafði í huga. Eftir komu Elías-
ar að Kælideildinni jukust umsvif hennar og mun láta nærri að 
starfsmönnum deildarinnar hafi fjölgað um einn á ári næstu 12 árin. 
Fljótlega var farið að smíða kælikerfi fyrir rækjuvinnslur, fiskvinnslu-
línur bæði í fiskvinnsluhús og í fiskiskip og frystiklefa fyrir rækju-
vinnslur. Stór breyting var gerð til hagræðis þegar farið var að setja 
upp vélbúnaðinn heima á verkstæði sem síðan var fluttur til viðkom-
andi kaupanda og settur í samband við kerfið. Kerfi Kælideildarinn-

Sjómannablaðið Víkingur 9. tbl. 49. árg. 1987 bls. 46.

ar þóttu þjóna vel sínu hlutverki og seldust út um allt land, mikið í 
fiskiskip og þó nokkuð erlendis. Þetta skapaði mikla vinnu fyrir aðr-
ar deildir fyrirtækisins auk þess að kynna fyrirtækið og starfsemi þess 
vítt og breytt um landið.

Elíasi er minnistæðast frá þjónustuhlutverkinu að það tókst að 
minnka kælimiðilssölu til KEA um 80% á fyrsta árinu. Það gerðist 
vegna þess að þeir leituðu sig grunlausa um leka í hvert skipti sem 
viðskiptavinurinn hringdi vegna þess að kerfin hvorki kældu né 
frystu. Elías sá strax að viðhald kerfanna var ekki alveg upp á það 
besta og krafðist þess að gera betur við þó að það væri dýrara í upp-
hafi. Þetta gerði hann í upphafi með skaðann af því að sleppa Freoni 
út í himinhvolfið í huga en það jók á eyðingu ozonlagsins. Á þessum 
tíma talaði hann fyrir ammóníakkerfum við litlar undirtektir bæði 
viðskiptavina og fyrirtækja í bransanum.

Rennideild
Á Rennideild Odda voru unnir margir íhlutir í kassaklærnar og 
sömuleiðis var töluverð vinna við færibandasmíði í sambandi við 
verkefni sem Kælideildin kom með inn í fyrirtækið. Meðan upp-

Starfsmenn kælideildar við kælisamstæðu sem þeir hafa nýlokið við að smíða. Þeir 
eru frá vinstri: Smári Árnason, Sigurjón Sigurbjörnsson, Hannes Haraldsson og 
Elías Þorsteinsson.                                        Ljósmyndadeild Minjasafnsins á Akureyri

bygging Mjólkursamlagins stóð yfir fékk Rennideildin mikil verkefni 
við að smíða röraflansa af ýmsum stærðum. Alltaf var mikið smíðað 
af svokölluðum djöflapinnum fyrir Ullarþvottastöð SÍS. Þetta voru 
gaddar sem settir voru á færiböndin sem fluttu ullina áfram gegnum 
þvottakerfið. Þessi vinna féll að sjálfsögðu niður þegar rekstri Ullar-
þvottastöðvarinnar var hætt. Að öðru leyti var starfsemi lík og áður 
hefur verið lýst. Lengst af unnu þar þrír rennismiðir fyrir utan verk-
stjórann sem var Óskar Ósberg alla tíð meðan rekin var sérstök 
rennideild.

Tæknideild
Allt frá 1960 var oftast starfandi tæknifræðingur á skrifstofu Odda. 
Hann sá um teikningar og hönnun nýsmíði sem framkvæma þurfti. 
Þegar kom fram um 1980 var framleiðsla orðin snar þáttur í starf-
semi fyrirtækisins. Vegna þess var komið á fót sérstakri Tæknideild 
þar sem störfuðu um tíma þrír tæknifræðingar þegar umsvifin voru 
mest. Þegar kom fram á níunda áratuginn fóru verkefni að dragast 

Starfsmenn Kæli- og Rennideildar. Frá vinstri: Sigurður F. Kjartansson, Sigtryggur 
Davíðsson, Steindór Stefánsson, Óskar Ósberg, Guðmundur Ólsen, Stefán Ívar 
Hansen og Ottó Tulinius.                           Erlingur Davíðsson/Minjasafnið á Akureyri

saman svo að ekki þótti þörf fyrir nema einn tæknifræðing á deild- 
inni.

Skrifstofa
Á skrifstofu Odda störfuðu að jafnaði fjórar manneskjur auk for-
stjóra og um tíma vann þar kona í hlutastarfi sem sá um kaffi fyrir 
starfsfólk skrifstofu. Seinna var stofnað mötuneyti fyrir alla starfs-
menn fyrirtækisins og ráðin kona til að sinna því.

Á Lager störfuðu lengst af tveir menn sem sáu um alla efnisútveg-
un og efnissölu. Þeirra störf urðu sífellt umfangsmeiri eftir því sem 
framleiðslan jókst þar sem sala framleiðsluvara hvíldi á þeirra herð-
um.

Samkvæmt viðtali sem birtist í blaðinu Degi 12. maí 1972 við Jó-
hannes Kristjánsson forstjóra voru þá starfsmenn fyrirtækisins 72 að 
tölu. Eftir deildum: Blikksmiðja sjö, Kælideild þrír, Plötusmiðja tutt-
ugu og tveir, Ofnasmiðja átta, Rennideild fjórir, Skrifstofa og Lager 
sjö, Veiðarfæradeild sjö, og Vélvirkjadeild fjórtán. Starfmönnum átti 
eftir að fjölga eftir þetta og munu hafa verið vel á níunda tuginn 
þegar flest var. 

Starfsfólk Lagers og skrifstofu. Frá vinstri: Júlíus Oddsson, Hansína Sigurgeirs-
dóttir, Jóhannes Kristjánsson, Jóhann Jónasson, Sigurður Baldvinsson, Kolbeinn 
Sigurbjörnsson og Sigurður Kristjánsson.     Erlingur Davíðsson/Minjasafnið á Akureyri

Upp úr 1970 var stofnað starfsmannafélag sem starfaði í nokkur 
ár. Aðalverkefni þess var að sjá um árshátíðir sem að jafnaði voru 
haldnar seinni hluta vetrar. Einnig mun félagið hafa staðið fyrir 
nokkrum leikhúsferðum og einhverjum sumarferðum.

Árið 1986 var tekin ákvörðun um skipulagsbreytingu. Þarna var 
farið að halla undan í rekstrinum vegna verkefnaskorts og taprekstur 
búinn að vera viðvarandi. Ofnasmiðjan hætti starfsemi þegar á leið 
níunda áratuginn og starfsmönnum fækkaði mjög á öðrum deildum. 
Svo var það árið 1989 að gerð var sú skipulagsbreyting á Odda að 
verkstjórum var fækkað um þrjá, þ.e.a.s. stöður verkstjóra á öllum 
deildum nema Veiðarfæradeild voru lagðar niður en ráðinn sem yfir-
verkstjóri Marteinn Hámundarson. Marteinn hafði lært tæknifræði 
og verið m.a. framkvæmdastjóri Véla-og plötusmiðjunnar Atla hf. 
Marteinn hvarf frá störfum snemma árs 1991 og við tók Þórður Vil-
hjálmsson sem lengi hafði starfað hjá fyrirtækinu og sinnti hann 
starfi yfirverkstjóra þar til Vélsmiðjan Oddi var sameinuð Slippstöð-
inni hf.

Þegar kom fram á árið 1992 var Slippstöðin komin að þrotum 
fjárhagslega en hún var þá til helminga í eigu ríkisins og Akureyrar-
bæjar. Þá var leitað til KEA um að leggja til nýtt hlutafé í Slippstöð-
ina til móts við bæinn og ríkið. Niðurstaðan varð sú að framlag KEA 
var Vélsmiðjan Oddi. Fyrirtækin voru sameinuð formlega um ára-
mótin 1992-1993 og tæki og búnaður Odda flutt í húsnæði Slipp-
stöðvarinnar og húseignir Odda seldar. Þessi skipan dugði ekki lengi 
því að áður en árinu 1993 lauk var þessi samsteypa komin á hausinn 
og saga Vélsmiðjunnar Odda þar með á enda.

Lokaorð
Á þeim tíma sem Vélsmiðjan Oddi starfaði urðu miklar breytingar á 
nánast öllum sviðum. Í fyrstu var þetta lítið verkstæði sem aðeins 
tveir menn stóðu fyrir (hét reyndar Vélaverkstæðið Oddi). Síðan 
komu nýir eigendur og fyrirtækið fékk nafnið Vélsmiðjan Oddi hf. 
Verkefnin urðu sífellt umfangsmeiri, starfsemin krafðist stærra hús-
næðis og stór breyting varð á allri aðstöðu. Mikil þróun varðandi 

hvers konar vélar og verkfæri til járniðnaðar gerði fyrirtækinu kleift 
að leysa sífellt flóknari verkefni. 

Í fyrstu var varla hægt að tala um aðstöðu fyrir starfsmenn en með 
tímanum gjörbreyttist það og eftir að KEA varð aðaleigandi fyrir-
tækisins var komið upp starfsmannaaðstöðu sem var með því besta 
sem þá gerðist og hélst svo meðan fyrirtækið starfaði. 

Engum blöðum þarf um það að fletta að Vélsmiðjan Oddi hf. 
skipti verulegu máli fyrir Akureyri og nærsveitir. Nægir þar að nefna 
nýsmíði og viðhaldsvinnu fyrir verksmiðjur sem SÍS og KEA ráku  
á Akureyri, fiskvinnslur og sláturhús sem KEA rak á Akureyri og  
víðar við Eyjafjörð. Nokkuð var um smíði stálgrindahúsa fyrir bænd-
ur ásamt viðhaldi og viðgerðum á landbúnaðarvélum. Blikksmiðja 
Odda kom mjög við sögu byggingariðnaðarins með smíði loftræsti-
kerfa og margra hluta í þök.

Þá má ekki gleyma því að Vélsmiðjan Oddi hf. skaffaði fjölda 
manns vinnu. Þar störfuðu á níunda tug manna þegar flest var og 
fyrirtækið útskrifaði fjölda fagmanna í járniðnaði.



ÁRNI DANÍEL JÚLÍUSSON

Tveir dalir í Eyjafirði  
Svarfaðardalur og Hörgárdalur
Rannsóknir á miðaldasögu og miðaldaleifum  

2021 til 2023

Árni Daníel Júlíusson lauk stúdentsprófi frá 
Menntaskólanum á Akureyri árið 1978. Hann 

lauk MA prófi í sagnfræði úr Háskóla Íslands 
1991 og doktorsprófi frá Kaupmannahafnar-

háskóla 1997 í sömu grein. Hann kom að 
stofnun ReykjavíkurAkademíunnar sama ár 

og starfaði þar næstu árin. Árið 2005 hóf hann 
ritun Landbúnaðarsögu Íslands ásamt með 

Jónasi Jónssyni frá Ystafelli, og kom hún út í 
fjórum bindum árið 2013. Frá 2014 hefur Árni Daníel unnið 
við fræðistörf á Þjóðminjasafni, við Háskóla Íslands og Stofnun 

Vilhjálms Stefánssonar á Akureyri.

Við Eyjafjörð eru fjórir stórir dalir eða dalakerfi, Svarfaðardalur, 
Hörgárdalur, Eyjafjarðardalur og Fnjóskadalur. Tvö þessara dala-
kerfa eru viðfangsefni rannsóknarverkefnis við Háskóla Íslands í 
grein sem ef til vill má kalla einu nafni sögulega vistfræði. Í þeirri 
grein koma saman ýmsar fræðigreinar, svo sem sagnfræði, fornleifa-
fræði, fornvistfræði, söguleg landfræði og bókmenntafræði, og skapa 
eina heild sem takast á við að skilgreina sambúð samfélags og um-
hverfis. Verkefnið er kallað Tvídæla á íslensku og Two Valleys á 
ensku. Í þessu tilfelli beinist athyglin að sögu tímabilsins 877 til 
1500 í dölunum tveimur, og viðfangsefnið er þróun stéttaskiptingar 
á svæðinu. 



Aðdragandi
Rannsóknir á sögu og náttúru dalanna tveggja hafa lengi verið 
stundaðar. Aðdragandinn að þessari rannsókn er líka langur, en stjórn- 
endur rannsóknarinnar eru sumir upprunnir í Eyjafirði og ólust þar 
upp, eins og höfundur þessara skrifa og Elín Ósk Hreiðarsdóttir 
fornleifafræðingur við Fornleifastofnun Íslands (FSÍ) sem leiðir 
fornleifafræðihluta verkefnisins ásamt með fornleifafræðingunum 
Howell Roberts, FSÍ, og Ramonu Harrison, prófessor við Háskól-
ann í Bergen. Elín Ósk fór um og upp úr aldamótum fyrir hópi forn-
leifafræðinga frá FSÍ sem skráði fornleifar í allri Eyjafjarðarsýslu, og 
er sýslan hin eina þar sem fornleifar hafa alls staðar verið skráðar 
síðan lög um skráningu fornleifa voru sett á 10. áratugnum.1 Sýslan 
hefur því forskot á aðrar sýslur að þessu leyti. 

Auk þessara rannsókna byggir Tvídæla á rannsóknum dr. Krist-
jáns Eldjárn. Í forsetatíð sinni, einkum árin 1973, 1975 og 1976 
rannsakaði hann eyðibýli í Svarfaðardal og gerði um þau skrá, sem 
eins og nærri má geta er stórmerk. Hún kom hins vegar ekki fyrir 
sjónir fræðimanna fyrr en 2015, þegar Þórarinn Eldjárn afhenti 
undirrituðum hana þegar verið var að frumkvæði erfingja dr. Krist-
jáns að undirbúa ritun á miðaldasögu Svarfaðardals.2 Sótt var um 
stöðu dr. Kristjáns Eldjárns og varð umsóknin árangursrík, og það 
var við hæfi að miðaldasagan skyldi rituð í þessari stöðu sem stofnuð 
var í minningu hans við Þjóðminjasafnið. Bókin kom svo út á 100 

1  �Elín Ósk Hreiðarsdóttir, Adolf Friðriksson, Hildur Gestsdóttir, Margrét Stefáns-
dóttir & Orri Vésteinsson. 2000. Fornleifaskráning í Eyjafirði XII: Fornleifar á Upsa-
strönd, Dalvíkurlandi og vestanverðum Svarfaðardal inn að Klaufabrekku. FS116-
99091. Fornleifastofnun Íslands, Reykjavík. Elín Ósk Hreiðarsdóttir. 2001. Forn-
leifaskráning í Eyjafirði XVI: Fornleifar í innsta hluta Svarfaðardals (frá Göngustaðakoti 
og í vestanverðum Skíðadal inn að Þverá). FS143-99092. Fornleifastofnun Íslands, 
Reykjavík. Elín Ósk Hreiðarsdóttir. 2002. Fornleifaskráning í Eyjafirði XVII: Fornleif-
ar í Skíðadal, frá Kóngsstöðum og norður með Svarfaðardal austanverðum að Sökku. 
FS168-99093. Fornleifastofnun Íslands, Reykjavík Elín Ósk Hreiðarsdóttir. 2003. 
Fornleifaskráning í Eyjafirði XVIII: Fornleifar frá Skáldalæk í austanverðum Svarfaðar-
dal, á Hámundarstaðahálsi og Árskógsströnd suður að Þorvaldsdal. FS204-99094. Forn-
leifastofnun Íslands, Reykjavík. Elín Ósk Hreiðarsdóttir. 2008. Fornleifaskráning  
í Öxnadals- og Skriðuhreppi, I.-III. bindi. FS370-04071. Fornleifastofnun Íslands, 
Reykjavík.

2  �Kristján Eldjárn. Um 1976. Eyðibýlatal. Handrit úr skjalasafni Kristjáns Eldjárns í 
vörslu Þórarins Eldjárns.

ára ártíð Kristjáns, 6. desember 2016.3 Einnig hefur undirritaður 
notað eyðibýlarannsókn Kristjáns ásamt með mörgum fleiri gögnum 
í nýbirtri grein um eyðibýli miðalda á þremur svæðum norðanlands, 
eyfirsku dölunum Svarfaðardal og Hörgárdal, suðausturhluta Skaga- 
fjarðar og Mývatnssveit.4 Í bókinni var fjallað um sögu Svarfaðardals 
út frá sjónarhorni sögulegrar vistfræði. Fornleifaskráning og forn-
leifarannsóknir í dölunum tveimur voru nýttar við skrifin, auk þess 
sem við þau var unnin rannsókn á sögulegum heimildum um þá frá 
tímabilinu 877 til 1500.5 

Ein mikilvægasta fornleifarannsókn undanfarinna áratuga í Eyja-
firði er rannsókn þeirra Ramonu Harrison, Howell Roberts og fleiri 
í Hörgárdal. Hún fór fram á tímabilinu 2003 til 2013, og meðal af-
urða rannsóknarinnar er doktorsritgerð Ramonu Harrison um 
dýrabein úr öskuhaugum á þremur jörðum í Hörgárdal, Möðruvöll-
um, Oddsstöðum og Skugga.6 Ramona er ásamt undirrituðum verk-
efnisstjóri öndvegisverkefnisins Two Valleys, sem hlaut hæsta styrk, 
öndvegisstyrk, úr Rannsóknasjóði RANNÍS árið 2021. Þetta er þó 
langt frá því eini styrkurinn sem verkefnið hefur fengið.

Rannsóknin hefst
Árið 2010 var unnin rannsókn sem telja má fyrstu rannsókn í þeirri 
syrpu rannsókna sem nú gengur undir heitinu Two Valleys eða Tví-
dæla. Það var rannsókn Elínar Óskar Hreiðarsdóttur á fornum garð-
lögum í Svarfaðardal. Niðurstöður rannsóknarinnar voru stórmerk- 
ar.7 Það kom skýrt í ljós að garðlögin voru frá því um og upp úr 950, 
eða frá því nokkru eftir upphaf byggðar í dalnum, sem sennilega var 
um 880. Þá voru garðlögin reist, en í ljós kom að víða var þeim 

3  �Árni Daníel Júlíusson (2016), Miðaldir í skuggsjá Svarfaðardals. Reykjavík: JPV út-
gáfa/Þjóðminjasafn Íslands.

4  �Árni Daníel Júlíusson (2021), „Á eyðibýlum norðanlands“. Árbók hins íslenska 
fornleifafélags 2021.

5  �Diplomatarium Islandicum. Íslenskt fornbréfasafn (1957-1972). Kaupmannahöfn: Hið 
íslenzka bókmenntafélag, Guðmundar saga dýra. Sturlunga saga (1946). Jón Jó-
hannesson, Magnús Finnbogason og Kristján Eldjárn sáu um útgáfuna. Fyrra bindi. 
Reykjavík: Sturlunguútgáfan, bls. 160-212.

6  �Ramona Harrison (2013), World systems and human ecodynamics in medieval 
Eyjafjörður, North Iceland: Gásir and its hinterlands. Ph.D., CUNY.

7  �Elín Ósk Hreiðarsdóttir (2010), Forn garðlög í Dalvíkurbyggð. Fornleifakönnun á 
garðlögum í Svarfaðardal og á Árskógsströnd. Reykjavík: Fornleifastofnun Íslands. 



150� TÍMARITIÐ SÚLUR

haldið við og sums staðar stóðu þau allt fram yfir 1400. Garðlög í 
Svarfaðardal eru mjög umfangsmikil og margvísleg. Meðal annars er 
í dalnum að finna einn mjög langan garð sem kallast Sveitarlangur 
og liggur umhverfis allan Svarfaðardal, en nær ekki um allan Skíða-
dal. Þá eru einnig mikil garðlög á Árskógsströnd. Sveitarlangur er 
nánast örugglega upphaflega byggður sem hagagarður til að stýra 
beit, en var síðan stundum notaður sem reiðleið eða gönguleið, sér-
staklega á vetrum. Síðan er fjölbreytt kerfi túngarða, landamerkja-
garða og landnýtingargarða um allan dalinn. 

Frekari rannsóknir héldu áfram 2018 til 2020. Nú var haldið 
áfram að skoða garðlög, bæði Sveitarlang, þann hluta sem liggur í 
Fram-Svarfaðardal og ekki hafði verið skoðaður í rannsókninni 2010, 
og einnig túngarða á fornum eyðibýlum, sem ekki höfðu áður verið 
rannsakaðir í Svarfaðardal eða annars staðar í Eyjafirði. Þá var unnið 
að athugun á fornleifum í Klaufanesi, sem Kristján Eldjárn rannsak-
aði árið 1940 en þar hafði síðan verið gert tún. Styrkur fékkst frá 
Dalvíkurbyggð og úr Rannsóknasjóði HÍ til þessara rannsókna. 
Niðurstöður þeirra sýndu að Sveitarlangur var alveg jafn gamall í 
Fram-Svarfaðardal og annars staðar í dalnum. Þetta sýndi þversnið 
úr Sveitarlang sem tekið var ofan við Þorsteinsstaði. Þá var kannað 
nafnlaust fornbýli á mörkum Hrísa og Hamars á Hrísamóum (það 
hefur verið kallað Merkjabýlið eða Elínarstaðir eftir finn- 
andanum, Elínu Ósk Hreiðarsdóttur fornleifafræðingi) og gerður 
þar einn skurður í húsarúst. Niðurstöðurnar voru að býlið var frá 10. 
eða 11. öld og fór að öllum líkindum í eyði á 11. öld.8

Rannsóknir í Svarfaðardal sumarið 2020 voru mikilvægar og gáfu 
niðurstöðu, sem breytir miklu um alla túlkun og skilning á miðalda-
sögu dalsins. Vitað var af fornleifaskráningu og skráningu fornbýla í 
Eyjafjarðarhluta Jarðabókar Árna og Páls frá 1712 að fjölmörg  
gömul eyðibýli var að finna í Svarfaðardal. Hins vegar var ekki vitað 
hversu gömul þau voru, en helst talið að þau væru frá miðöldum. 
Rannsóknin á Merkjabýlinu gaf vísbendingu um að þetta væri rétt, 
og sumarið 2020 var haldið á ný norður og túngarðar á fimm býlum 

8  �Lilja Björk Pálsdóttir, Elín Ósk Hreiðarsdóttir og Árni Daníel Júlíusson (2019), 
Fornar minjar í og við Svarfaðardal: Könnunarskurðir vegna undirbúnings verkefn-
isins Tveir dalir. Reykjavík: Fornleifastofnun Íslands. 

rannsakaðir til að ákvarða aldur þeirra býla sem þeir tilheyrðu. Þetta 
voru fornbýli á landi jarðanna Steindyra, Þverár í Svarfaðardal, 
Tungufells og Göngustaðakots. Til eru loftmyndir af þeim frá 1954 
sem sýna rústir af fornum byggingum og túngörðum, í Klaufanesi, 
Þverárkoti, Steindyrakoti og Tungufellskotum tveimur. Síðan hafa 
verið gerð tún á fjórum af þessum fornbýlum og rústirnar sléttaðar 
út, en á einu þeirra hefur ekki verið gert tún og rústirnar eru mjög 
vel varðveittar. Það er þar sem kallað er í Syðra-Tungukoti, í Tung- 
unni rétt vestan og ofan við Tungurétt. 

Skemmst er frá því að segja að könnunarskurðir í forna túngarða 
eða önnur mannvirki á öllum þessum býlum sýndu að þau höfðu 
verið við lýði á 12. til 15. öld.9 Í Svarfaðardal er talið að um 70 forn-
býli af þessu tagi hafi verið við lýði á þessu tímabili. Þetta eru bæði 
býli sem voru ekki í byggð á síðari öldum og einnig býli sem byggð-
ust stundum upp á síðari öldum og þá yfirleitt sem hjáleigur.  
Þetta þýðir að í Svarfaðardal virðist byggðahámark á tímabilinu 
1100 til 1400 eða svo hafa verið mun hærra en var nokkurn tímann á 
síðari öldum. Flest voru býlin í Svarfaðardal á síðari öldum um 1680, 
þegar þau voru nálægt því hundrað. Á tímabilinu 1100 til 1400  
voru þau hins vegar að öllum líkindum nær því að vera um 150 tals-
ins. Erfitt er að áætla nánar hvernig þróunin var, en uppbygg- 
ing fornbýlanna virðist hafa verið mest um og upp úr 1100, á 12. öld. 

Rannsóknir á aldri eyðibýla norðanlands virðast gefa svipaða nið- 
urstöðu hvar sem gripið er niður. Býli voru yfirleitt um þriðjungi 
fleiri á tímabilinu 1100 til 1400 en á síðari öldum. Þetta kallar á rót-
tæka endurskoðun á öllum hugmyndum um mannfjölda og mann-
fjöldaþróun hérlendis á miðöldum. Íbúar á síðari öldum voru (fyrir 
1800) flestir um 1680, líklega um 70.000.10 Byggðin var á þeim tíma 
greinilega verulega minni en á því tímabili miðalda þegar flest býli 
voru í byggð. Byggð var þétt um 1100 til 1400, og byggðaleifar 
miklar og útbreiddar. Nánari athugunar þarf við áður en hægt er að 
nefna tölur um íbúafjölda á þessu tímabili, en hann hefur verið um-
talsvert meiri en við hámarkið um 1680. 

  9  �Magnús Á. Sigurgeirsson (2020), Fornleifarannsóknir í Svarfaðardal sumarið 
2020. Gjóskulagarannsókn. Handrit í vörslu höf. 

10  �Árni Daníel Júlíusson (2022).

Margir þræðir
Tvídæla er margþætt rannsókn. Nú þegar hefur hún leitt í ljós tilvist 
stéttar kotbænda á miðöldum, sem ekki var áður kunn. Eyðibýli 
miðalda voru landminni og höfðu minni tún en flest lögbýlin. Að 
auki voru þau hvergi á neinum skrám sem ritaðar voru á miðöldum, 
en það voru nær öll síðari tíma lögbýli. Lögbýlanna er getið í mið-
aldaheimildum eins og máldögum, jarðeignaskjölum og jarðeigna-
skrám kirkjustofnana, en það er tilviljun ef eyðibýlanna, sem þá voru 
smábýli í ábúð og fullum rekstri, er getið. Þau eru fyrst skráð í Jarða-
bók Árna og Páls löngu síðar, í upphafi 18. aldar. Meðal mikilvæg-
ustu rannsóknarefna í framhaldinu er að kanna hver var staða og 
kjör þess nýuppgötvaða hóps miðaldasmábænda sem á smábýlun- 
um bjuggu.

Annar þráður rannsóknarinnar er endurgerð á byggðaþróun og 
stéttaþróun á lögbýlunum sem áður voru þekkt. Lykilþáttur í þeirri 
rannsókn er endurmat á sögu kristni og kirkju í dölunum tveimur á 
11. og 12. öld. Í ljós hefur komið að kirkjur voru að öllum líkindum 
á flestum eða öllum lögbýlum sem við lýði voru um árið 1000. Lög-
býlafjöldi var þá að öllum líkindum um 25 til 30.11 Skrár um hálf-
kirkjur og bænhús frá 15. öld ásamt með skráningu fornleifafræðinga 
á fornum kirkjugörðum gefa þetta til kynna. Þessi mynd hefur frekar 
styrkst en hitt með upplýsingum eins og vísbendingum um líklega 
tilvist kirkjugarðs frá miðöldum í Dæli, svo eitthvað sé. Þess má geta 
að hin fjölmörgu kuml í Svarfaðardal og Hörgárdal benda í sömu 
átt. Svo virðist sem kuml sé að finna á flestum fyrstu og stærstu jarð-
anna. Í Tvídæluverkefninu hefur verið leitað markvisst að kumlum á 
svæðum þar sem hlutfallslega fá kuml hafa fundist, svo sem í Fram- 
Svarfaðardal og Skíðadal, en árangurinn er takmarkaður enn sem 
komið er. 

Svo virðist sem túlka skuli hin mörgu kuml og víðtækar kirkju-
byggingar þannig að hver jörð hafi verið í eigu ábúandans og fjöl-
skyldu hans. Þetta kallaðist á síðari öldum sjálfseign. Kumlin og 
kirkjugarðarnir voru síðan eins konar staðfesting samfélagsins á 
eignarhaldinu, jafngildi þinglýsingar.12 Fornleifar gefa þannig til 

11  �Árni Daníel Júlíusson (2016), bls. 57-68, 101.
12  �Árni Daníel Júlíusson (2016), bls. 116-121.



TVEIR DALIR Í EYJAFIRÐI  - SVARFAÐARDALUR OG HÖRGÁRDALUR� 153

kynna ákveðna samfélagsmynd, sem er gjörólík þeirri sem fram 
kemur í Landnámu og öðrum 12. til 14. aldar ritum og skjölum. 

Guðmundar saga dýra
Ein merkasta heimild sem völ er á um sögu dalanna tveggja er Guð-
mundar saga dýra, ein sagnanna í Sturlunga sögu samsteypunni.13 Sú 
saga hefur varla fengið nægilega athygli, en mikilvægi hennar hefur 
vaxið í ljósi þeirra rannsókna sem nú fara fram í Eyjafirði. Sagan ger-
ist rétt fyrir 1200 og lýsir því sem varla verður lýst öðru vísi en sem 
styrjöld í Eyjafirði. Höfðinginn Guðmundur dýri kom sér fyrir á 
bænum Bakka í Öxnadal og herjaði þaðan á höfðingja og bændur, 
sérstaklega í Hörgárdal, á Gálmaströnd, í Eyjafjarðarsveit og í 
Höfðahverfi. Hann réði yfir kirkjustaðnum Myrká í Hörgárdal, en 
neðar í dalnum, í Lönguhlíð, Möðruvöllum og á Laugalandi voru 
óvinir hans. Í Svarfaðardal átti hann hins vegar bandamenn. Það var 
höfðingjaættin Fornungar, sem sat á öllum helstu stórbýlum dalsins, 
Tjörn, Upsum, Sökku, Völlum og Urðum. Víglínan gekk eftir það 
um miðjan Hörgárdal og um Árskógsströnd og Gálmaströnd, milli 
Guðmundar dýra og bandamanna hans vestan til í Eyjafirði og and-
stæðinga hans eins og Önundar í Lönguhlíð austan til. Ólafsfjörður 
var líka einn vígvöllur þessara átaka. Hápunktur sögunnar er Löngu-
hlíðarbrenna, sem heimildir eru til um aðrar en Guðmundar saga 
dýra. Það er í páfabréfi frá 1197, þar sem fram kemur að páfi hafði 
fengið nóg af lögleysu meðal íslenskra höfðingja sem notfærðu sér 
þau völd og áhrif sem prestskapur í kirkjunni gaf til að skara eld að 
eigin köku. Páfi var hneykslaður á þessari framkomu.14 Guðmund- 
ur góði kemur einnig við sögu í Guðmundar sögu dýra og var þá 
prestur í Svarfaðardal. 

Í Guðmundar sögu dýra kemur fram allt önnur samfélagsmynd 
en ráða má af fornleifum og öðrum gögnum um það hvernig samfé-
lagið var innréttað á 10. til 11. öld. Auk fornleifa svo sem beinaleifa 
úr fornum kirkjugörðum, skjala frá 15. öld um hálfkirkjur og bænhús 
sem að öllum líkindum voru fjölskyldukirkjur á 11. öld má nefna 
lagabókstaf Grágásar, sem fyrst var skráður snemma á 12. öld og var 

13  �Guðmundar saga dýra (1946).
14  �Árni Daníel Júlíusson (2016), bls. 180-190.

áður í munnlegri geymd. Öll þessi gögn benda til þess að samfélagið 
hafi þá einkennst af því að vera samtök bænda, sem voru um flest 
jafningjar, hver á sínum bæ. Þeir völdu sér goða og voru þingmenn 
hans. Þing voru haldin í héraði, vorþing, og síðan alþingi á Þingvöll-
um fyrir allt landið. Í Guðmundar sögu dýra kemur einmitt fram að 
Guðmundur vildi afnema Vöðlaþing því hann þóttist geta stýrt öllu 
sjálfur, fengi hann valdið í héraðinu. Miklar breytingar höfðu þá 
greinilega orðið á samfélaginu og staða höfðingja og stórjarðeigenda 
hafði styrkst verulega frá því á 11. öld.

Í Guðmundar sögu dýra segir m.a. frá átökum um tvær jarðir. Þær 
voru báðar í sjálfseign og báðar í eigu kvenna. Þetta voru jarðirnar 
Brattavellir á Árskógsströnd og Arnarnes á Gálmaströnd. Átökin 
stóðu um eignarhaldið á þessum jörðum og veitti ýmsum betur.15 

Þessar jarðir voru í hópi stærri lögbýla og komust að öllum líkindum 
í byggð mjög snemma. Vera má að margar jarðir hafi enn verið í 
sjálfseign á þessum slóðum, Gálmaströnd og Árskógsströnd í lok 12. 
aldar, leifar af upphaflegu samfélagi sjálfseignarbænda. 

Stéttaátök
Nærri liggur að túlka átökin sem urðu um 1190-1200 í Eyjafirði  
sem átök milli tveggja samfélagskerfa, eldra pólitísks og félagslegs 
kerfis þar sem samtök sjálfseignarbænda fóru með öll völd, og nýs 
kerfis sem orðið hafði til á grunni þess eldra. Þar réðu ríkjum höfð-
ingjar auðugir af fé og völdum. Guðmundur dýri hafði stuðning 
helstu höfðingjaætta landsins, Ásbirninga í Skagafirði, Haukdæla í 
Árnesþingi og Oddaverja í Rangárþingi. Eyjafjörður virðist þá hafa 
verið síðasta „breiða“ eða meginhéraðið í landinu sem ekki hafði 
lent undir ægishjálmi einhverrar höfðingjaættarinnar. Stríðið í Eyja-
firði var eitt forspil Sturlungaaldar og gefur vísbendingu um rót 
átaka Sturlungaaldar, sem ýmislegt bendir til að hafi verið stéttaátök 
milli höfðingja og bænda. Guðmundar saga dýra segir frá hernaði 
Guðmundar og Kolbeins Tumasonar Skagfirðingahöfðingja í neðan-
verðum Hörgárdal, þar sem herinn réðist heim á bæi, rændi bændur 
og vann hryðjuverk. 

Gildur þáttur í Tvídæluverkefninu er því rannsókn á hinum ríku-

15  �Sturlunga saga (1946), I, bls. 171, 173.

legu ritheimildum 12. og 13. aldar. Hvaða vísbendingar gefa þær í 
ljósi rannsókna á félagssögu tímabilsins út frá fornleifarannsóknum 
og rannsóknum á byggðasögu? Þessar rannsóknir sýna m.a. að nýr 
samfélagshópur var kominn til sögunnar um 1200, smábændur á 
smábýlum sem ekki höfðu sömu stöðu og eldri býlin og bændurnir á 
þeim. Athyglisvert er t.d. að Guðmundur dýri kom sér ekki fyrir í 
miðju héraði, t.d. á stórbýli í Svarfaðardal þar sem hann átti stuðn-
ingsmenn, heldur í afdalnum Öxnadal (sem raunar var í þjóðleið) á 
sóknarkirkjustaðnum Bakka. Þar og í innri hluta Hörgárdals var 
fjöldi lítilla lögbýla og einnig fjöldi smábýla sem ekki voru lögbýli. 
Studdu smábændurnir Guðmund dýra? Voru jarðirnar innantil í 
Hörgárdal og Öxnadal kannski komnar í eigu stórjarðeigenda og 
byggðar leiguliðum? 

Staða minni lögbýla
Ein mikilvægasta spurningin sem byggða- og stéttasögurannsóknin 
sem Tvídæla sinnir gæti svarað er staða minni lögbýla. Fyrstu býlin 
voru nokkuð greinilega öll sjálfseignarbýli, og fullyrða má að öll býli 
sem höfðu jarðir sem töldust 30 hdr. og stærri eftir að farið var að 
mæla jarðir í hundruðum álna voru slík býli.16 Út úr landi þessara 
jarða var síðan deilt minni býlum, 10 til 29 hdr. Skýrar vísbendingar 
eru úr fornleifarannsóknum í Hegranesi og Langholti í Skagafirði 
um að það hafi verið um eða eftir árið 1000 sem býli af þessari stærð 
byggðust upp.17 Í Svarfaðardal og Skagafirði er sjaldnast að finna 
nein merki um fjölskyldukirkjur á þessum jörðum, hvað þá kuml. 
Voru þetta leigubýli, eða sjálfseignarbýli? Hvar var fólkið grafið? Á 
næsta bæ með kirkju? 

Slíkar og þvílíkar spurningar vakna við samþættar rannsóknir á 
fornleifum og ritheimildum í dölunum tveimur, Hörgárdal og Svarf-
aðardal, frá miðöldum. 

16  �DI I bls. 392-395. Skjal frá Kirkjubæjarklaustri 1218 nefnir jarðahundruð. Magnús 
Már Lárusson fjallar um „hundrað“ í þessum skilningi í Kulturhistorisk Leksikon for 
Nordisk Middelalder undir því orði í fyrirsögn.

17  �Árni Daníel Júlíusson (2019), SE-Skagafjörður. An outline of settlement research. 
University of Iceland.

Rannsóknir sumarið 2021
Árið 2021 var fyrsta ár öndvegisverkefnisins Power, Wealth and 
Plague – Tvídælu -  sem Rannsóknasjóður veitti til fé það ár. Þetta 
verkefni hefur fimm meginverkhluta. Tveir þeirra eru fornleifa-
fræðilegs eðlis, og þó ekki eingöngu því sagnfræði kemur við sögu. 
Annar fornleifaverkhlutinn snýr að byggðasögu og sögu búsetu-
landslags. Hann er undir stjórn þeirra Elínar Óskar Hreiðarsdóttur 
og Howell Roberts. Þá fékk verkefni sem tengist þeim verkhluta út-
hlutað verkefnisstyrk úr Rannsóknasjóði í janúar 2022. Það verkefni 
heitir TRANSICE, eða „The Rise and Fall of Transhumance in Ice- 
land 800-1800“, og tengist þessum fyrsta verkhluta Tvídælu, bæði 
hvað varðar ýmsar rannsóknarspurningar, fræðimenn sem að verkinu 
koma o.s.frv.

Hinn fornleifaverkhlutinn snýr að dýrabeinafornleifafræði og 
fjallar um rannsóknir á dýrabeinum frá miðöldum. Ramona Harris-
on stýrir þessum verkhluta. Þessi verkhluti er framhald af rannsókn-
um Harrison og Roberts í Hörgárdal 2003 til 2013, og snýst um 
frekari rannsóknir á fornum dýrabeinum í öskuhaugum í Hörgárdal 
og Svarfaðardal. Doktorsneminn Kristin Møller-Nilsen frá Noregi 
tekur þátt í þessum verkhluta. Þá er sagnfræðiverkhluti undir stjórn 
Axels Kristinssonar og með þátttöku undirritaðs, fornvistfræðihluti 
undir stjórn Egils Erlendssonar og jarðfræðihluti undir stjórn Árna 
Hjartarsonar. 

Fornvistfræðingarnir tóku sumarið 2021 þrjú sýni úr þremur 
mýrum í Svarfaðardal, eitt við Sökku, annað á Tungunum og það 
þriðja við smábýlið Kot í Skíðadal (í Holárkotslandi), sem er frá 
tímabilinu 1100 til 1400. Markmiðið er að greina þróun gróðurfars 
eftir tímabilum og stéttum, því gera má ráð fyrir að betur stæðir 
bændur hafi til að mynda búið í Sökku en Koti í Skíðadal á miðöld-
um. Jarðfræðingarnir, auk Árna þeir Sveinn Brynjólfsson og Halldór 
G. Pétursson, bæta afar áhugaverðri vídd í rannsóknina m.a. með 
athugunum á umhverfissögu tveggja stórbýla, Grundar í Svarfaðar-
dal og Lönguhlíðar í Hörgárdal. Í ljós hefur komið að líklegast er að 
ástæðan fyrir því að Grund var landnámsjörð í Svarfaðardal, eins og 
sögur herma, er að þar var engan skóg að finna á talsverðu svæði á 

skriðuvæng Grundargils á láglendinu. Þar var rjóður í svarfdælska 
frumskóginum sem hentugt var að byggja í fyrsta bæinn í dalnum. 

Niðurstöður úr þessum rannsóknum munu birtast 2022-2024. 
Hvað varðar sagnfræðihlutann þá beinist athyglin fyrst og fremst 

að túlkun á Guðmundar sögu dýra, en að sjálfsögðu verður einnig 
fjallað um þróun mála í áframhaldinu á 13., 14. og 15. öld. Um þró-
un jarðeignamála er raunar fjallað í bókinni um Svarfaðardal á mið-
öldum.18 Kirkjustofnanir náðu eftir 1270 mjög miklum ítökum í 
jarðarauði víðs vegar um land, meðal annars í Svarfaðardal. Dalurinn 
var þó síður en svo eingöngu undir stjórn kirkjustofnana. Einhverjir 
öflugustu veraldlegir jarðeigendur á landinu bjuggu þar alla 14. og 
15. öld, en það voru Urðamenn. Um þá verður að sjálfsögðu fjallað í 
sagnfræðihluta Tvídælu. 

Plágan mikla
Meðal áhugaverðra niðurstaðna sumarsins eru frekari aldurs-

greiningar á eyðibýlum. Í ljós kom að eyðibýli í Skíðadal voru í 
byggð á svipuðu tímabili og eyðibýlin í Tungunum og þar í grennd, 
á Þverá og Steindyrum. Athuguð voru fimm eyðibýli í sumar. Það 
voru Kot í Skíðadal framan við Klængshól, Villingastaðir í landi 
Hlíðar, Hvarfskot í Syðra-Hvarfslandi, sem öll reyndust hafa verið í 
byggð á tímabilinu 1100-1400 eða svo, og Krákustaðir á Tungum og 
Upsasel í Upsadal sem voru í byggð fyrr, að öllum líkindum um til-
tölulega skamma hríð á 10. eða 11. öld.19 Þau fornu eyðibýli sem 
þegar hafa verið aldursgreind í Svarfaðardal falla þá í tvo flokka. 
Annar hópurinn er býli sem virðast hafa verið skamma hríð í byggð 
og tiltölulega snemma, og í þann flokk falla Klaufanes, Krákustaðir, 
Upsasel og Elínarstaðir (merkjabýlið). Hinn flokkurinn er býli sem 
voru í byggð um 1100 til 1400 eða svo, og í þeim flokki eru Stein-
dyrakot, Þverárkot, Ytra- og Syðra-Tungukot, Kot í Skíðadal, Vill-
ingastaðir og Hvarfskot. Þessi býli fóru að öllum líkindum í eyði í 
plágunni miklu 1402 til 1404, sem stundum er kölluð svartidauði. 

18  �Árni Daníel Júlíusson (2016).
19  �Elín Ósk Hreiðarsdóttir (2021), Niðurstöður úr bráðabirgðaákvörðunum um ald-

ur fimm torfveggja í miðaldaeyðibýlum í Svarfaðardal. Excelskjal sent höfundi og 
í vörslu hans. Endanlegra niðurstaðna úr öskulagagreiningu Árna Hjartarsonar 
jarðfræðings á þessum býlum er að vænta í febrúar 2022.

Heimildir um eyðibyggð að loknum svartadauða eru óvenju góð-
ar fyrir Svarfaðardal og Hörgárdal. Í Svarfaðardal er vitað um það 
hversu mörg lögbýlanna í tveimur sóknum voru í eyði árið 1431. Í 
Urðasókn voru þá tíu af 16 lögbýlum í eyði, og hafði eitt býli byggst 
upp frá 1429 þegar einnig er vitað hversu mörg býli voru í eyði.  
Í Upsasókn eru eingöngu til tölur frá 1431, og voru þá þrjú af sex  
lögbýlum sóknarinnar í eyði.20 Þá eru til gögn um eyðibyggð í  
Svarfaðardal og Hörgárdal um miðja 15. öld. Það er jarðeignaskrá 
Möðruvallaklausturs, og sýnir hún að flestar jarðir af stærðinni 20 
hundruð og minni voru í eyði um þetta leyti.21 Meðal þeirra eru 
Oddsstaðir, en þar hafa farið fram miklar fornleifarannsóknir á ösku-
haug, sem Ramona Harrison stýrði. Það býli fór í eyði í svarta- 
dauða en hafði þá verið í byggð frá því um 900.22 Það byggðist aldrei 
aftur. 

Um 1430 til 1450 voru því flest minni lögbýli í eyði í dölunum 
tveimur og afar ólíklegt að nokkurt smábýli hafi haldist í byggð 
þegar völ var á góðjörðum alls staðar á landinu. Eyðibyggðin mikla 
um allt Norðurland virðist stafa frá árum plágunnar miklu. Sú plága 
hefur verið talsvert skelfilegri en Covid-19, og jafnvel miklu verri en 
stórabóla. Einna helst lítur út fyrir að aðeins um 30 jarðir hafi verið í 
byggð í Svarfaðardal um miðja 15. öld, og hafði fækkað úr 150. Slík 
fækkun jarða þýðir einfaldlega að fólkinu hafði fækkað, líklega um 
þrjá fjórðu eða 75% ef ráða má af byggðaleifum. Tveir breskir fræði-
menn hafa fjallað um eyðibyggð í Svarfaðardal á 15. öld og hafa 
dregið í efa túlkun sem bendir til mikillar eyðibyggðar í dalnum á 
þeim tíma,23 en þeirri endurskoðun verður að hafna eindregið í ljósi 
þeirra nýju niðurstaðna um tímagreiningu á fornum eyðibýlum í 
Svarfaðardal sem komið hafa í ljós í rannsóknum áranna 2020 og 
2021.

Þessi mikla mannfækkun er enn meiri en þeir Gunnar Karlsson 
og Helgi Skúli Kjartansson gera ráð fyrir í grein sinni um málið frá 

20  �Árni Daníel Júlíusson (2016), bls. 247-258.
21  �DI IV bls. 710, Árni Daníel Júlíusson (2016), bls. 247-258,
22  �Harrison, Ramona, (2013)
23  �Callow, C & Evans C (2016) „The mystery of plague in medieval Iceland“,  

Journal of Medieval History, vol. 42, nor. 2, pp. 254-84. 



1994.24 Það eru nýjar niðurstöður og bætast í hóp margra nýmæla 
sem Tvídælurannsóknin hefur leitt í ljós í mannfjölda-, byggða- og 
félagssögu miðalda í Eyjafirði. Hvað varðar stéttagerð dalanna þá er 
ljóst að smábændastéttin sem myndast hafði á 12., 13. og 14. öld 
hvarf úr sögunni í einu vetfangi með svartadauða. Hvaða áhrif það 
hafði á samfélagið að öðru leyti er eitt af viðfangsefnum Tvídælu-
rannsóknarinnar. 

24  �Gunnar Karlsson og Helgi Skúli Kjartansson (1994), „Plágurnar miklu á Íslandi“. 
Saga 32, bls. 11-74.

TVEIR DALIR Í EYJAFIRÐI  - SVARFAÐARDALUR OG HÖRGÁRDALUR� 159



Skýrsla stjórnar fyrir árið 2021
Stjórn félagsins: Jón Hjaltason formaður, Jóna Friðriksdóttir varaformað-
ur, Guðmundur Steindórsson gjaldkeri, Rannveig Karlsdóttir ritari og 
Jakob Tryggvason meðstjórnandi. Varamenn: Ólafur Ólafsson og Jón 
Hlynur Sigurðsson.

Því miður rann árið 2021 sitt skeið í skugga covid-19. Sóttvarnir 
settu sterkan svip á samfélagið. Að lokum tókst okkur þó að koma á að-
alfundi. Þó ekki fyrr en í nóvember. Þar urðu þau tíðindi að tveir mosa-
grónir stjórnarlimir gengu úr skaftinu. Annar, Guðmundur Steindórsson 
hefur setið í stjórn félagsins síðan haustið 1988. Guðmundur var for-
maður frá 1989 til 1997, þá meðstjórnandi og gjaldkeri síðustu ár. Hinn 
var Jón Hjaltason sem haustið 1991 gekk í raðir stjórnarmanna. Sumar-
ið 1997 tók hann við formennskunni af Guðmundi og hefur gegnt því 
starfi síðan.

Á aðalfundinum kom fram að hagur Sögufélags Eyfirðinga er í senn 
góður og slæmur. Félagið stendur tiltölulega vel fjárhagslega en aftur á 
móti illa félagslega. Félagsmenn hafa týnt tölunni jafnt og þétt, mest 
vegna þess sem bíður okkar allra á endanum, en stjórnin ekki haft nauð- 
synlega burði til að fylla í skörðin. Á þessu þarf að ráða bót sem bíður 
nýrrar stjórnar en hana skipa Jóna Sigurlaug Friðriksdóttir formað- 
ur, Jón Hlynur Sigurðsson gjaldkeri, Arnór Bliki Hallmundsson ritari,  
Jakob Tryggvason og Rannveig Karlsdóttir. Varamenn eru Aðalheiður 
Steingrímsdóttir og Þorsteinn Hjaltason.

Á aðalfundi félagsins flutti Rannveig Karlsdóttir erindi sem hún nefndi, 
„Maður fór eins og asni út í heiminn, bæði peningalaus og klæðalaus.“ 
Um ævi og störf brautryðjandans og kvenskörungsins Jóninnu Sigurðar-
dóttur.

Nýr ritstjóri
Fráfarandi formaður, Jón Hjaltason (jonhjalta@simnet.is), hefur nú tekið 
við ritstjórn Súlna af Birni Teitssyni (banna@simnet.is). Björn situr eftir 
sem áður í ritnefnd og einnig þær Ása Marinósdóttir (asamar02@gmail.
com) og Kristín Aðalsteinsdóttir (adalsteinsdottir@gmail.com). Ef þið lúrið 
á efni eða hugmyndum sem gætu mögulega orðið að veruleika í Súlum 
hikið þá ekki við að hafa samband við ritnefndarmenn, netleiðina eða 
með hverjum þeim hætti er hentar.

Með kærri þökk fyrir samstarfið,
                                     stjórnin


